
ገጽ

የበረን
ዳ ታይልስ ኤጋ መደበኛ ኮልሞ

ሚስማር 
ከ3 ቁጥር 
-15 ቁጥር

7
ገጽ

82ኛ ዓመት ቁጥር  028  መስከረም 28  ቀን  2015   ዓ.ም   ዋጋ 10:00 

“የነብዩ ሙሐመድን ... ወደ ገጽ 8 ዞሯል

ገጽ 6

አዲስ አበባ፣ የነብዩ ሙሐመድ (ሠ.ዐ.ወ) ፈለግን 
በመከተል ስብዕናቸውን በመላበስ ወደ ሰላም የሚወስዱ 
መልካም ተግባራትን ማከናወን ይገባል ሲሉ የኢትዮጵያ 
እስልምና ጉዳዮች ጠቅላይ ምክር ቤት ፕሬዚዳንት ገለጹ።

ፕሬዚዳንቱ ሼህ ሐጂ ኢብራሒም ቱፋ 1 ሺህ 
497ኛውን የመውሊድ በዓል አስመልክቶ ትናንት 
ባስተላለፉት የእንኳን አደረሳችሁ መልዕክት፤ የነብዩ 
ሙሐመድ ፈለግን በመከተል ስብዕናቸውን በመላበስ ወደ 
ሰላም የሚወስዱ መልካም ተግባራትን ማከናወን ይገባል 
ብለዋል።

ነብዩ ሙሐመድ ለመላው ዓለም የተላኩ በመሆናቸው 
የዘንድሮው መውሊድ የእሳቸውን ልህቀት በሚገልፅ  
መልኩ “የእዝነቱ ነቢይ” በሚል መሪ ቃል እንደሚከበር 
አስታውቀዋል።

ነብዩ ሙሐመድ (ሠ.ዐ.ወ) ሀበሻን ከእቅፍ እስከ 
ህልፈታቸው ድረስ በልዩ ሁኔታ ያውቋት ነበር ያሉት 
ፕሬዚዳንቱ፤   በዚህ ምክንያት መውሊድ 

“የነብዩ ሙሐመድን ፈለግ በመከተል ወደ ሰላም የሚወስዱ 
መልካም ተግባራትን ማከናወን ይገባል”

- ሼህ ሐጂ ኢብራሒም ቱፋ
የኢትዮጵያ እስልምና ጉዳዮች ጠቅላይ ምክር ቤት ፕሬዚዳንት

ፍቃዱ ዴሬሳ

አዲስ አበባ፡- በሕገወጥ የሐዋላ ስራ ላይ የተሰማሩ 
391 ሰዎች የባንክ ሂሳባቸው ተዘግቶ አስፈላጊው 
ክስና ምርመራ ለማድረግ የፍትህ አካላት ወደ ስራ 
መግባታቸውን ብሔራዊ ባንክ ገለጸ። በሕገወጥ ተግባር 
ላይ የተሰማሩ ሰዎችን በተለየ መልኩ በመከታተል 

በሕገወጥ ሐዋላ ስራ ላይ 
የተሰማሩ 391 ሰዎች 
የባንክ ሂሳብ ተዘጋ

- ጥቆማ ለሚሰጡ ዜጎች የወሮታ 
አከፋፈል ሥርዓት ተዘጋጅቷል

በሕገወጥ ሐዋሳ  ... ወደ ገጽ 6 ዞሯል

ኢትዮጵያ ለእስልምና መስፋፋት 
ያበረከተችውን አስተዋጽኦ ለቱሪዝም 

እድገት መጠቀም ይገባል
ፋንታነሽ ክንዴ

አዲስ አበባ፡- ኢትዮጵያ ለእስልምና ኃይማኖት 
መስፋፋት ያበረከተችውን አስተዋጽኦና በሙስሊሙ 
ዓለም ያላትን ተቀባይነት ለቱሪዝም ምንጭነት ለመጠቀም 
መሥራት እንደሚገባ የታሪክ ተመራማሪው ረዳት 
ፕሮፌሰር አደም ካሚል ገለጹ፡፡

ረዳት ፕሮፌሰር አደም ካሚል ለኢትዮጵያ 
ፕሬስ ድርጅት እንደገለጹት፤ ኢትዮጵያ ነብዩ 
መሐመድና ተከታዮቻቸው በችግር ላይ በነበሩበት ጊዜ 
መልእክተኞቻቸውን ተቀብላ በማስተናገዷ ለእምነቱ 
መስፋፋት ትልቅ አስተዋኦ አበርክታለች፡፡ 

ይህ ደግሞ በሙስሊሙ ማሕበረሰብ ዘንድ ትልቅ 
ተቀባይነት እንዲኖራት አድርጓል ያሉት ተመራማሪው፤  
ይህን ተቀባይነቷንና ለኃይማኖቱ መስፋፋት 
የተጫወተችውን ሚና ለቱሪስት መስህብነት በመጠቀም 
የገቢ ምንጭ ማድረግ እንደሚገባ ጠቁመዋል፡፡

የመውሊድ በዓል ከነብዩ ሙሐመድ (ሰ.ዐ.ወ) ጋር 
ያለንን ቅርበት የምናስታውስበትና ታሪካቸውን ለትውልድ 
የምናስተላልፍበት ነው ያሉት ረዳት ፕሮፌሰሩ፤ ኢትዮጵያ 
የነብዩ መሐመድ ተከታዮች ችግር ባጋጠማቸው ጊዜ 
መልእክታቸውን ይዘው ሲመጡ ተቀብላ ያስተናገደች 
አገር ስለሆነች ለውለታዋ በቅዱስ ቁራን ላይ ከ30 በላይ 

“ትህነግ እደራደራለሁ ቢልም  ለሌላ 
ጦርነት መዘጋጀቱ አይቀርም”

- ኮር ዳዊት ጌታሁን                                                           
የዲያስፖራና የተግባር ምክር ቤት መስራችና አባል

ኢትዮጵያ ለእስልምና  ... ወደ ገጽ 6 ዞሯል

ቃላት በሐበሻ ቋንቋ ተጽፈው እናገኛለን ብለዋል፡፡
በቅዱስ ቁርአን ውስጥ ኢትዮጵያን የሚያሞግስ 23 

አንቀጽ መኖሩንና ነብዩም ኢትዮጵያን አትንኩ የሚል 
መልእክት ማስተላለፋቸውን አስታውሰው፤ ዓለም አቀፍ 
ጥናትና ምርምር ማእከላት ሐበሾች በዛን ወቅት ከነብዩ ጎን 
ባይቆሙ ኖሮ ይህ ዓለም አቀፍ መልእክት መሠረት ይጣል 
ነበር ወይ በሚለው ላይ እየሠሩ ናቸው ብለዋል፡፡ በዚህም  

ረዳት ፕሮፌሰር አደም ካሚል

ከጊዜ አምላኪነታችን 
ጀርባ

‹‹ስም ማጥፋትና አሉባልታ እውነት 
አስመስሎ ማቅረብ የሕወሓት ሰዎች 

የኖረ ባህሪ ነው››
- ኮር ዳዊት ጌታሁን

የዲያስፖራ የተግባር ምክር ቤት መስራችና አባል

         አዲስ ዘመን    ቅዳሜ መስከረም 28 ቀን 2015 ዓ.ምገጽ 2

ዜና

ገመቹ ከድር

አዲስ አበባ፡- የአካል ጉዳተኞችን ሁለንተናዊ 
ተጠቃሚነት ለማረጋገጥ በትኩረት እየሰራ መሆኑን 
የሴቶችና ማህበራዊ ጉዳይ ሚኒስቴር አስታወቀ። ኪሪስትን 
ኦቨርሊ እና በርናንድ ወልስ የመሰረቱት አዲስ ጉዞ አካል 
ጉዳተኞች ማዕከል 10ኛ ዓመት ምስረታ በዓል ተከብሯል።

በክብረ በዓሉ ላይ ተገኝተው ንግግር ያደረጉት 
የሴቶችና ማህበራዊ ጉዳይ ሚንኒስትር ዶክተር ኤርጎጌ 
ተስፋዬ እንደተናገሩት፤ አካል ጉዳተኝነት ከፅንሰት 
እስከ ህልፈተ ሕይወት ሊያጋጥም የሚችል የሕይወት 
አካል በመሆኑ ለአካል ጉዳተኞች ልዩ ጥበቃ እና ድጋፍ 
ያስፈልጋቸዋል።  

ሚኒስቴር መስሪያ ቤቱም የአካል ጉዳተኞች 
ሁለንተናዊ ተጠቃሚነትን ለማረጋገጥ ዘላቂ ጥረት 
በማድረግ ላይ እንደሚገኝ የገለጹት ሚኒስትሯ፤ ጥረቱን 
ለማሳካት ከሚመለከታቸው ባለድርሻና አጋር አካላት 
ጋር በመተባበር የአካል ጉዳተኞች መብትና ጥቅሞች 
እንዲከበሩ ዘርፈ ቢዙ ስራዎች ተሰርቷል ብለዋል። 

ለአካላዊ ተሀድሶ ስትራቴጂ የሚያግዙ ዕቃዎች 
ከቀረጥ ነጻ እንዲገቡ በማድረግ በርካታ አካል ጉዳተኞችን 
ተጠቃሚ ማድረግ መቻሉንም ገልጸዋል ።

በተመሳሳይም የአካል ጉዳተኞችን መብት ጥሰት 
በመከላከል እኩል ተሳታፊነትና ተጠቃሚነት ለማረጋገጥ 
ተቋሙ የተጠቃለለ የአካል ጉዳተኞች ሕግ በማጠናቀቅ 
ላይ እንደሚገኝ ጠቅሰው ህጉ የአካል ጉዳተኞችን መብት 
ማንም ሲፈቅድ የሚያከብረው ሳይሆን ሰብዓዊ መብት 
እንደሆነ አክብሮ ስራ ላይ እንዲውል ያደርገዋል ብለዋል ። 

እንደ ሚኒስትሯ ገለጻ የአካል ጉደተኞች ጉዳይ 
ከግለሰብና ህብረተስብ ባለፈ የሰው ልጅ የጋራ ጉዳይ 
ነው። ሚኒስቴር መስሪያ ቤቱ ከበላድርሻ እና አጋር አካላት 
ጋር በመተባባር ሰው ሰራሽ አካልና የአካል ድጋፎችን 
በማሰባሰብ ለአካል ጉዳተኞች በማድረስ ላይ ይገኛል። 

አካል ጉዳተኞችን በመርዳት የሚታወቀው 
በሲዊዘርላንድ የተቋቋመው ድርጅት ለ12 ሺህ አካል 
ጉዳተኞች ዊልቸር ጥገና በማካሄድና ወደ 6 ሺህ የሚሆኑ 
አዳዲስ  ዊሊቸሮችን በማበርከት በአካል ጉደተኞች 
ሕይወት አዲስ ምዕራፍ የከፈተ ድርጅት በመሆኑ 
አመስግነዋል። የአካል ጉዳተኞች ሁለንተናዊ ጥቅም 
ለማረጋገጥ ሁሉም ድጋፍ እንዲያደርግም ጥሪ አቅርበዋል።  

አዲስ ጎዞ ማዕከል ካንትር ዳይሬክተር አቶ ታምራት 
በላይ በበኩላቸው አዲስ ጉዞ አካል ጉዳተኞች በ10 
ዓመታት ውስጥ ከ20ሺህ በላይ ዊሊቸር ጥገና ፣ 6ሺህ 
አዳዲስ ዊሊቸሮችን ለአካል ጉዳተኞች እንዲደርስ 

ሚኒስቴር መስሪያ ቤቱ የአካል ጉዳተኞችን ሁለንተናዊ 
ተጠቃሚነት ለማረጋገጥ እየሰራ ነው

በጋዜጣው ሪፖርተር

አዲስ አበባ፡- በቅርቡ ይካሄዳል ተብሎ 
ከሚጠበቀው የሰላም ንግግር ጋር በተያያዘ ማንኛውም 
አካል የኢትዮጵያን ሉዓላዊነት፤ የግዛት አንድነትና ሕገ 
መንግሥታዊ ሥርዓት የሚጥሱ አገላለጾችን ከመጠቀም 
ሊታቀብ እንደሚገባው ተገለጸ። 

ይህ የተገለጸው “በቅርቡ ይካሄዳል ተብሎ 
በሚጠበቀው የሰላም ንግግር ከሀገር ሉዓላዊነትና ሕገ 
መንግሸታዊ ሥርዓት አንፃር መታረም wየሚገባቸው 
ጉዳዮችን ስለማሳወቅ” በሚል በወቅታዊ ሁኔታ መረጃ 
ማጣሪያ በኩል ትናንት በተሰጠ አቅጣጫ ነው።

የሰላም ንግግሩ የሚካሄደው በሉዓላዊት ኢትዮጵያ 
ውስጥ በዴሞከራሲያዊ መንገድ በተመረጠ መንግሥትና 
በአንድ አማጺ ቡድን መካከል እንጂ፣ በፌዴራል 
መንግሥትና በትግራይ ክልል መካከል አስመስሎ ማቅረብ 
ተቀባይነት የለውም ብሏል መረጃው።

“የትግራይ መንግሥት (Government of Tigray)፣ 
(State of Tigray)”፤ “የትግራይ የውጭ ግንኙነት 
(Tigray External Service)” የሚባል አገላለጽም 
የኢትዮጵያን ሉዓላዊነት የሚፃረር ነው ብሏል።

በሌላ በኩል “የትግራይ አስተዳደር” ወይም 
“የትግራይ ክልል መንግሥት” የሚባል አገላለጽም በሕገ 
መንግሥቱ መሠረት በሕጋዊ መንገድ በትግራይ ክልል 
ውስጥ የተመረጠ አካል ባለመኖሩ ተቀባይነት የለውም 
ነው ያለው የወቅታዊ ሁኔታ መረጃ ማጣሪያ።

በመሆኑም ማንኛውም አካል ከላይ የተገለጹትን 
የኢትዮጵያን ሉዓላዊነት፤ የግዛት አንድነትና ሕገ 
መንግሥታዊ ሥርዓት የሚጥሱ አገላለጾችን ከመጠቀም 
ሊታቀብ ይገባል ሲል አሳስቧል።

ማንኛውም አካል 
የኢትዮጵያን ሉዓላዊነት 
የሚፃረሩ አገላለጾችን 

ከመጠቀም ሊታቀብ ይገባል

አድርጓል። የመንቀሳቀሻ ድጋፍ ዊሊቸሮችን በመስጠት 
በዓመት 3 ሺህ 500 አካል ጉዳተኞን በመድረስ ላይ 
ይገኛል። በተለያዩ ምክንያቶች  ጉዳት ለደረሰባቸው 
ሕጻናት እንዴት መንከባከብ እንደሚቻል ለቤተሰቦቻቸው 
የክህሎት ስልጠና በመስጠት ሕይወታቸው እንዲሻሻል 
ውጤታማ ስራዎች ተሰርተዋል። 

ማዕከሉ በዓመት ከ7 ሺህ በላይ ዊልቸሮችን በመጠገን 
700 ዊሊቸሮች ስጦታ እንደሚሰጥ ገልጸው የአካል 
ጉዳተኛ ጉዳይ አዲስ ጉዞ ማዕከልን ብቻ የሚመለከት 
ባለመሆኑ ሁሉንም በሚመለከት መልኩ መቀረጽ 

እንዳለበት ጥሪ አቅርበዋል። 
የማዕከሉ ተገልጋዮችን በመወከል ንግግር ያደረገችው 

ወይዘሮ ጽዮን ደረጀ እንደተናገረችው ማዕከሉ ለብዙ 
አካል ጉዳተኞች መድረሱን ገልጻለች። አገልግሎቱን 
ለማግኘት ልጇን ወደ ማዕከሉ ስታመጣ መቀመጥ እና 
ደረጃ መውጣት እንደማይችል  ገልጻ ዛሬ ግን ልጇ 
መቀመጥና መንቀሳቀስ በመቻሉ በዕለቱ ትምህርት ቤት 
እንደሚገኝ ተናግራለች። ሁሉንም አካል ጉዳተኞች 
ለመድረስ ብዙ አዲስ ጉዞ ማዕክል ስለሚያስፈልግ ሌላም 
እንዲጨመር ጥሪ አቅርባለች። 

በጋዜጣው ሪፖርተር

አዲስ አበባ፡- በተያዘው የ2015 በጀት ዓመት 
የመጀመሪያ ሁለት ወራት 14 ነጥብ 2 ቢሊዮን ብር ገቢ 
መሰብሰቡን የአዲስ አበባ ከተማ አስተዳደር ገቢዎች ቢሮ 
አስታወቀ።

የቢሮው ሃላፊ አቶ ሙሉጌታ ተፈራ  እንዳሉት 
የአገሪቷን ምጣኔ ሀብት በአስተማማኝ መሰረት ላይ 
ለመገንባት በሚደረገው ጥረት የግብር ከፋዩ ሕብረተሰብ 
ተሳትፎ ትልቅ እምርታ እያሳየ መጥቷል።

    በዚህም ቢሮው ከሐምሌ እስከ ጳጉሜን ባሉት 
ወራት 12 ነጥብ 8 ቢሊዮን ብር ለመሰብሰብ አቅዶ 14 
ነጥብ 2 ቢሊዮን ብር በመሰብሰብ ከዕቅዱ በላይ አሳክቷል 
ብለዋል።

አፈጻጸሙ ካለፈው ዓመት ተመሳሳይ ወቅት ጋር 
ሲነጻጸር በገቢ መጠንም ሆነ በግብር ከፋዩ ተሳትፎ ትልቅ 
ለውጥ የታየበት መሆኑን ጠቁመዋል።

የግብር አሰባሰብ ሂደቱ እንዲሻሻል ቢሮው በአግባቡ 
በታማኝነትና በወቅቱ ግዴታቸውን ለሚወጡ ግብር 
ከፋዮች ዕውቅናና ማበረታቻዎችን እየሰጠ መሆኑንም 
ጠቅሰዋል።

ዕውቅና የተሰጣቸው ግብር ከፋዮች የተቀላጠፈ 
አገልግሎት እንዲያገኙ ልዩ አገልግሎት መስጫ መስኮት 

በመዲናዋ ባለፉት ሁለት ወራት 14 ነጥብ 2 
ቢሊዮን ብር ገቢ ተሰበሰበ

በማዘጋጀት በቅድሚያ የሚስተናገዱበት አሰራር 
መዘጋጀቱን ተናግረዋል።

ሁሉም ግብር ከፋይ አርዓያ የሆኑ ግብር ከፋዮችን 
ፈለግ በመከተል ግዴታውን በታማኝነትና በወቅቱ 
እንዲፈጽሙ ጥሩ መነሳሳትን ለመፍጠር እንደሚያስችል 
ሃላፊው መናገራቸውን ኢዜአ ዘግቧል።

የመዲናዋ ነዋሪዎች የሚጠበቅባቸውን ግብር 
በአግባቡና በጊዜው በመክፈል አገራዊ ሃላፊነታቸውን 
መወጣታቸውን እንዲቀጥሉም ጥሪ አቅርበዋል።

አቶ ሙሉጌታ ተፈራ  

የብልጽግና ፓርቲ ስራ አስፈጻሚ ኮሚቴ መደበኛ ስብሰባውን በጅግጅጋ ከተማ እያካሄደ ይገኛል።
ስራ አስፈጻሚ ኮሚቴው በወቅታዊ ሀገራዊ ጉዳዮች ላይ እየመከረ ሲሆን ስራ አስፈጻሚ ኮሚቴው 

ከውይይቱ በኋላ የተለያዩ አቅጣጫዎችንም ያስቀምጣል ተብሎ ይጠበቃል።

የብልጽግና ፓርቲ ስራ አስፈጻሚ ኮሚቴ 
መደበኛ ስብሰባውን እያካሄደ ነው

ዜና

         አዲስ ዘመን    ቅዳሜ መስከረም 28 ቀን 2015 ዓ.ም

ሙሳ ሙሐመድ

አዲስ አበባ፡- የ1497ኛውን የነብዩ ሙሐመድ 
(ሠ.ዐ.ወ) መውሊድ በዓልን ስናከብር ኢስላማዊና ሰብአዊ 
መንገዶችን በመከተል የተቸገሩት ሰዎችን በመቅረብ፣ 
ችግራቸውንና ጭንቀታቸውን በመጋራትና ሸክማቸውን 
በማቅለል መሆን እንደሚገባ የእስልምና ኃይማኖት 
መምህሩ ዶክተር አቡበከር ሱሌይማን ተናገሩ።

በኢትዮጵያ ኢስላማዊ ማህበርና በኸይርየቱል 
ኢስላምያ ዓለምአቀፋዊ ድርጅት ውስጥ በአፍሪካ ጉዳዮች 
ላይ የሚሰሩት እና በተለያዩ ሀገራት የእስልምና ኮርሶችን 
በመስጠት የሚታወቁት ዶክተር አቡበከር ሱሌይማን 
እንደተናገሩ፣ ነብዩ ሙሐመድ (ሠ.ዐ.ወ) የተወለዱበትን 
1497ኛውን የመውሊድ በዓል ስናከብር ኢስላማዊና 
ሰብዓዊ መንገዶችን ተከትለን ሊሆን ይገባል።

ዶክተር አቡበከር እንደተናገሩት፣ በዓሉን ስናከብር 
የነብዩ ሙሐመድን (ሠ.ዐ.ወ)መልካም ስብዕና፣ ቸርነት፣ 
ደግነት፣ ለሰው አሳቢነት እና ሩህሩህነት እያስታወስንና 
በተግባርም በመላበስ መሆን እንዳለብን ገልጸዋል።

መውሊድና እስልምና ቁርኝታቸው የጥንትን ነው 
ያሉት ዶክተር  አቡበከር፣ የመውሊድ በዓል የነብዩ 
ሙሐመድ (ሠ.ዐ.ወ) መወለድና የኢስላምና ጥሪን 
ከተወሰነ መቋረጥ በኋላ እንደገና እንደአዲስ ሊያስቀጠሉ 
የመጡት ነብይ ውልደት ቀን ነው ሲሉ ገልጸዋል።

መውሊድ ቀድሞ የነበሩት የእስልምና እውነታዎች 
ተጠናክሮ እንዲቀጥል ያደረጉት ነብይ መወለድ ክብረ-
በዓል ነው።  በመሆኑም ነብዩ ሙሐመድ (ሠ.ዐ.ወ) 
መወለድ የኢስላም በድጋሚ መወለድ ተብሎ የሚታሰብ 
በዓል ነው ብለዋል።

ዶክተር አቡበከር እንደተናገሩት፣ የነብዩ ሙሐመድ 
(ሠ.ዐ.ወ) ለተቸገሩ ሰዎች ይረዱና ያዝኑ እንደነበር 
አውስተው፣ በዓሉን ስናክብርም የተቸገሩትን ሰዎች 

የመውሊድ በዓልን ስናከብር ኢስላማዊና ሰብዓዊ 
መንገዶችን ተከትለን ሊሆን ይገባል

በመርዳት፣ በማገዝ፣ በመተዛዘንና በመደጋገፍ 
የእርሳቸውን ፈልግ በመከተል ሊሆን እንደሚገባም 
አመላክተዋል።

ሰዎች በማሕበራዊ ኑሯችን ከሰዎች ጋር ባለን 
መስተጋብር የነብዩ ሙሐመድ (ሠ.ዐ.ወ) ባስተማሩንና 
በተግባር ባሳዩን መንገድ ተከትለን በትህትና፣ መልካም 
ሥነ-ምግባር በተሞላበት ሊሆን ይገባል ሲሉ ዶክተር 
አቡበከር ተናግረዋል።

    እኛ ስላለንና ስለቻልን ብቻ እራሳችንን ከፍ 
በማድረግና በመኩራራት ሳይሆን ከተቸገሩት ሰዎች 
ጋር ጠጋ ብለንና ቀርበን ችግራቸውንና ጭንቀታቸውን 

በመጋራትና ሸክማቸውን በማቅለል መሆን አለበት። ይህ 
ደግሞ የእርሳቸውና የኃይማኖቱ አስተምሮና ግዴታ ነው 
ብለዋል።

የነብዩ ሙሐመድ (ሠ.ዐ.ወ) መወለድ ለሰዎች የሀቅ፣ 
የመልካም ሥነ-ምግባርና ስብዕና፣ የመረዳዳት፣ የፍቅር፣ 
የእውነትና የእውነተኛ መንገድ ፣ ለሰዎች የማዘን፤ 
መተዛዘን፤ መራራት፤ መደጋገፍ፤ አብሮነትና አንድ መሆን 
የእነዚህ ሁሉ መወለድ ነው ያሉት ዶክተር አቡበከር፣ 
እነዚህን በምድር ላይ ስንኖር እኛም ልንተገብራቸው 
የሚገቡን ትክክለኛ መንገዶች መሆናቸውን ገልጸዋል።

በበዓሉና ከበዓሉ ውጭም እነዚህን ተግባራት 

በመከወን ለሰዎች አርዓያ የሆኑ ስራዎችን በመስራት 
ልናወሳው ይገባናል ብለዋል።

እርሳቸው ሲያስተምሩን አደራ ባሉን መሰረት፣ 
ከጎረቤት ጋር ጥሩ ጸባይንና መልካም ሥነ-ምግባርን 
በመለዋወጥ፣ ለእስልምናና ሌሎች ኃይማኖቾች ተከታይ 
ለሆኑ ሰዎች ሁሉ መልካም በመሆን የሚከበር በዓል  
ነው። ይህንኑ እየተገበርን ልናከበረው ይገባል። ይህን 
በማድረግም የእርሳቸውን ማንነትና ለሰው ልጆች 
ያላቸውን መልካምነት ከወሬ ባለፈ በተግባር የበለጠ 
ልናጸባርቅላቸው ይገባናል በማለት ዶከተር አቡበከር 
ገልጸዋል።

ዶከተር አቡበከር አክለውም ፣ በዓሉን ስናከብርም 
አሁን ያለንበትን ሀገራዊ ሁኔታም ሳንዘነጋ ከዚህ ሁኔታ 
እንድንወጣ ዱዓ ማድረግ እንዳለብን አስገንዝበዋል።

የእርሳቸው መንገድ የሀቅ፣ የመልካም ሥነ-ምግባርና 
ስብዕና፣ የመረዳዳት፣ የፍቅር፣ የእውነትና የእውነተኛነት፣ 
ለሰዎች የማዘን፣ የመተዛዘን፣ የመራራት፣ የመደጋገፍ፣ 
የአብሮነትና አንድ መሆን መንገድ ነው። እነዚህን 
በመተግበር በአገራችንና ዓለማችን እየተስተዋለ ያለውን 
የአብሮነት መሸርሽር መጠገን እንችላለንም ብለዋል።

ሙዕሚኑ ማሕበረሰብ የሚጠበቀው ከነብዩ 
ሙሐመድ (ሰ.ዐ.ው) አስተምሮ አለመራቅ ነው ያሉት 
ዶክተር አቡበከር፣ ተከታዮቹ የእርሳቸውን ተግባራት 
አዘውትረው በመተግበር ለሀገራችንና ለዓለም ችግር 
መፍትሔዎች እንሁን ሲሉ ጥሪያቸውን አቅርበዋል።

እያንዳንዳችን የምናመጣው ትንንሽ መፍትሔ 
ተጠራቅሞ ሀገራችንና ዓለም ላይ ያሉትን ችግሮች ሁሉ 
ሊቀርፍ ይችላልም ብለዋል።

ዶክተር አቡበከር ለመላው አማኞችና የዓለም ሕዝቦች 
በዓሉ የሰላምና መልካምነት የሚበዛበት እንዲሆንላቸው 
መልካም ምኞታቸውን አስተላልፈዋል።

ዶክተር አቡበከር ሱሌይማን

ሙሳ ሙሐመድ

አዲስ አበባ፡- ኬንያ 
ከኢትዮጵያ የስንዴ ምርትን 
እንድታስገባ የሚያስችል 
ስምምነት ላይ መድረሷን 
የኬንያው ስቴት ሃውስ 
አስታወቀ።

ኬንያ ስንዴን ከኢትዮጵያ 
ማስገባት እንድትችል 
የተደረገውን ስምምነት 
የኬንያው ፕሬዚዳንት ዊልያም 
ሩቶና የኢትዮጵያ ጠቅላይ 
ሚኒስትር ዶክተር ዐቢይ 
አሕመድ መስከረም 27 ቀን 
መስማማታቸው ተሰምቷል። 

የኬንያው ስቴት ሃውስ 
እንዳስታወቀው፣  ከኢትዮጵያ 
ወደ ኬንያ የሚገባው የስንዴ 
ምርት በኬንያ ከቅርብ ጊዜ ወዲህ 
በከፍተኛ ሁኔታ የምግብ ምርቶች 
ዋጋ ላይ እየታየ ያለውን የዋጋ 
መናር እንዲረጋጋ ያደርጋል።

ስምምነቱ በፕሬዚዳንት ሩቶ 
እና በጠቅላይ ሚኒስትር ዐቢይ 
አሕመድ መካከል መደረጉን የገለጸው የኬንያው ስቴት 
ሃውስ መግለጫ፣ ፕሬዚዳንት ሩቶ አዲስ አበባ ጉብኝት 
ባደረጉበት ወቅት የተካሄደው የሁለትዮሽ ውይይት 
አካል እንደነበርም ጠቁሟል።

የኬንያው ስቴት ሃውስ በመግለጫው “የምግብ 
ዋጋ በኬንያ መናሩን ተከትሎ ለማረጋጋት ባደረገው 
ጥረት ኬንያ ከኢትዮጵያ ስንዴ እንድታስገባ 
ከስምምነት ላይ ተደርሷል ብሏል።

ሩቶ የሁለቱን የምስራቅ አፍሪካ ሀገራት ግንኙነት 
ወደ ላቀ ደረጃ ለማድረስና የድንበር ተሻጋሪ ንግድን 
ለማሳደግ ቃል መግባታቸውም በመግለጫው 
ተመላክቷል።

ኬንያ ከኢትዮጵያ ስንዴ ልትገዛ ነው

“የኬንያና የኢትዮጵያ አጋርነት ለጋራ 
ተጠቃሚነታችን እና ቀጠናዊ መረጋጋት የማዕዘን 
ድንጋይ ነው” ሲሉ ሩቶ በስብሰባው ላይ መናገራቸው 
ተገልጿል።

ፕሬዚዳንት ሩቶ “ጥሩው የጎረቤት አብሮነት 
ባህል እንደሚቀጥል እና እንደሚያብብ ሙሉ እምነት 
አለኝ” ብለዋል።

ፕሬዚዳንት ዊሊያም ሩቶ ሳፋሪኮም የተባለው 
ግዙፍ የቴሌኮ ኩባንያ በኢትዮጵያ በይፋ ስራ 
መጀመሩን ተከትሎ፣ እርምጃውን አድንቀው 
የደረሱት፣ ያሸቱትና የጎመሩት የአፍሪካ አንድነትና 
እድገት ማሳያ ነው ሲሉ ገልጸውታል።

ሞገስ ጸጋዬ

አዲስ አበባ፡- የ12ኛ ክፍል አገር አቅፍ መልቀቂያ ፈተና 
የሚወስዱ ተማሪዎች ወደሚፈተኑባቸው ዩኒቨርሲቲዎች እየገቡ 
መሆኑን ኢፕድ ያነጋገራቸው ዩኒቨርሲቲዎች አስታወቁ።

በጎንደር ዩኒቨርሲቲ የአስተዳደር ምክትል ፕሬዚዳንት 
አቶ ልጃለም ጋሻው በተለይ ለኢትዮጵያ ፕሬስ ድርጅት 
እንደገለጹት፤ ጎንደር ዩኒቨርሲቲ በመጀመሪያው ዙር 25 ሺህ 
የማሕበራዊ ሳይንስ  ተፈታኞችን እየተቀበለ ነው። ተማሪዎችም 
የጎንደር ከተማ አስተዳደርን ጨምሮ ከአራት ዞኖች የሚመጡ 
ናቸው። ከሚመጡበት አካባቢ በቂ ኦረንቴሽን ተሰጥቷቸዋል፤ 
አስፈላጊውን ዝግጅት አድርገው  በየትምህርት ቤቶች 
አስተባባሪነት አማካኝነት  ከመስከረም 26 ቀን 2015 ዓ.ም 
ጀምሮ ወደ ጎንደር ዩኒቨርሲቲ እየገቡ ነው። 

መስከረም 26 ዘጠኝ ሺህ የሚሆኑ ተማሪዎችን ተቀብለናል 
ያሉት ምክትል ፕሬዚዳንቱ፤ በመስከረም 27 ወደ 14 ሺህ 
ተማሪዎች እንደሚገቡ ገልጸዋል። ተማሪዎች ወደ ጊቢው 
ሲገቡ ከፍተኛ የሆነ የአቀባበል ሥነሥርዓት እየተደረገላቸው 
መሆኑንም ገልጸዋል።

እንደ ፕሬዚዳንቱ ገለጻ፤ ተማሪዎች ወደ ዩኒቨርሲቲው 
ከገቡበት ጊዜ አንስቶ የመኝታ፣ የምግብ፣ የጤና እና የሥነ ልቦና 
አገልግሎት ይሰጣቸዋል። እንዲሁም ተጓዳኝ አገልግሎቶችም 
ለተማሪዎች ዝግጁ አድርገን አጠናቀናል። የተፈታኞች ቁጥር 
ከፍተኛ በመሆኑ ምክንያት ከዩኒቨርሲቲው የመቀበል አቅም 
በላይ ቢሆንም ያለንን አቅም በመጠቀም ተማሪዎችን በጥሩ 
ሁኔታ መቀበል ጀምረናል። ተማሪዎች ገብተው ሲጠናቀቁ 
ኦረንቴሽን ይወስዳሉ፣ ጊቢውን እንዲላመዱ ይደረጋል። 
የመጀመሪያ ዙር ተፈታኞች ከመስከረም 30 ጀምሮ ለሶስት 
ቀናት ፈተናቸውን ተፈትነው ይሸኛሉ ብለዋል።

በሁለተኛው ዙር  ቁጥራቸው አስራ ሰባት ሺህ የሚሆኑ 
የተፈጥሮ ሳይንስ ተማሪዎችን  እንደሚያስተናገዱ የገለጹት 
ፕሬዚዳንቱ፤  ቀኑ ሲደርስ  ደማቅ አቀባበል ይደረግላቸዋል፤ ያለ 
ምንም እንግልት ፈተናቸውን እንዲጨርሱ ይደረጋል። አምስት 
ክልኒኮች ያሉ ቢሆንም በተለየ ሁኔታ በባለሙያና በግብአት 
አቅርቦት ልዩ ዝግጅት በማድረግ የሚፈለጉ መድሃኒቶችን ዝግጁ 

ማድረጋቸውን ገልጸዋል።
ረጅም ርቅት ተጉዘው የሚመጡ ተማሪዎች  መኖራቸውን 

የገለጹት አቶ ልጃለም፤ ብዙዎች ከአካቢያቸው ወጥተው 
የማያውቁና በጣም ወጣቶች  ስለሆኑ በመደናገጥና  
በትራንስፖርት ምክንያት ታመው የሚመጡ ተማሪዎች 
ገጥመውናል።  ነገር ግን በተገቢው መንገድ በመንከባከብ 
ወደ ሙሉ ጤንነት እንዲመለሱ እየተደረገ ነው። ጠንከር ያለ 
ነገር ከገጠመ  የዩኒቨርሲቲው ሪፈራል ሆስፒታል ላይ  ክህምና 
እንዲያገኙ ይደረጋል ብለዋል።

የአዳማ ሳይንስና ቴክኖሎጂ ዩኒቨርሲቲ የፕሬዚዳንት 
ጽሕፈት ቤት ኃላፊ ዶክተር ድሪባ ኢቲቻ እንደገለጹት፤ 
የትምህርት ሚኒስቴርና የኦሮሚያ ትምህርት ቢሮ ኃላፊዎች 
የዩኒቨርሲቲውን ዝግጅት ገምግመዋል፤ ደስተኞችም ናቸው። 
የዶርም፣ የመፈተኛ ክፍሎችን ሁኔታና ሌሎችንም ዝግጅቶች 
መመልከታቸውን ገልጸዋል። በመጀመሪያው ዙር ፈተና እስከ 
አስር ሺህ አምስት መቶ ተማሪዎችን እንቀበላለን፤ ወደ ጊቢው 
የገቡት ተማሪዎችም በጣም ደስተኞች ናቸው ሲሉ ተናግረዋል።

ተማሪዎች ምንም አይነት ችግር ሳይደርስባቸው ተፈትነው 
እንዲወጡ ለማድረግ ዩኒቨርሲቲው አስፈላጊውን ሁሉ ዝግጅት 
አድርጓል ያሉት ኃላፊው፤ ከምልከታችን እንደተገነዘብነው የሥነ 
ልቦና ችግር የገጠመው ተማሪ የለም። የሚኖር ከሆነም አስፈላጊ 
ዝግጅት ተደርጓል። እንዲሁም ክሊኒኮችና የምክር አገልግሎቶች 
ስለተዘጋጁ አስፈላጊው እርዳታ ይደረጋል። ወደ ጊቢ የገቡ 
ተማሪዎች ቤተመጽሐፍት ገብተው እያነበቡ ነው ብለዋል።

የደባርቅ ዩኒቨርሲቲ የሕዝብና ውጪ ግንኙነት ዳይሬክቶሬት 
ባወጣው መግለጫ እንዳስታወቀው፤ ዩኒቨርሲቲው የ12ኛ ክፍል 
ሀገር አቀፍ ተፈታኝ ተማሪዎችን እየተቀበለ ነው። ተማሪዎች 
ወደ ዩኒቨርሲቲው ሲገቡ ከፍተኛ የዩኒቨርሲቲው ኃላፊዎች 
አቀባበል እንዳደረጉላቸውም አስታውቋል።

ደባርቅ ዩኒቨርሲቲ የተመደቡለትን የሰሜን ጎንደር ዞንና 
በማእከላዊ ጎንደር ዞን የወገራ ወረዳ የአምባ ጊዮርጊስ፣ የገደብየና 
የኮሶየ ተፈታኝ ተማሪዎችን እየተቀበለ ነው። ዩኒቨርሲቲው 
ከ12ሺህ በላይ ተፈታኞችን ለማስፈተን አስፈላጊ የሆኑ 
አገልግሎቶችን በማሟላት ዝግጅቱን ቀደም ብሎ ማጠናቀቁን 
አስታውቋል።

የ12ኛ ክፍል ተፈታኞች ወደተመደቡባቸው 
ዩኒቨርሲቲዎች እየገቡ ነው

ፕሬዚዳንት ዊልያም ሩቶ እና ጠቅላይ ሚኒትር ዐቢይ አሕመድ 



ገጽ 6

ዜና

         አዲስ ዘመን    ቅዳሜ መስከረም 28 ቀን 2015 ዓ.ም

ከ1ኛው ገጽ የዞረ

በኢትዮጵያውያን ሙስሊሞች ዘንድ የሚከበረው በልዩ ክብርና 
ኩራት  መሆኑን ጠቁመዋል። 

ሁሉም የእስልምና ሃይማኖት ተከታዮች የነብዩ ሙሐመድ 
ፈለግን መከተል ግዴታ እንደሆነ የገለጹት ፕሬዚዳንቱ፤ ሕዝበ 
ሙስሊሙ በሀገሪቱ ሰላም እንዲወርድ፣ አቅመ ደካሞችንና 
የተፈናቀሉ ወገኖችን በመርዳት በዓሉን ማክበር እንዳለበት 
ማስገንዘባቸውን ኤፍቢሲ እና አሚኮ ዘግበዋል።

ምዕመናኑ ለሰላም በመሥራት ከመንግሥት ጎን መቆም 
እንዳለበትም በመልዕክታቸው ጠቁመዋል። ለመላው 
የእስልምና እምነት ተከታዮችም የእንኳን አደረሳችሁ መልዕክት 
አስተላልፈዋል።

በተለይም የሚያደርጉትን የባንክ ልውውጥ በማጥናት 
በጥቁር ገበያ ላይ በተሠማሩ አካላት ላይ የተጠናከረ 
አርምጃ የሚወስድ መሆኑንም ባንኩ አስታውቋል።

የኢትዮጵያ ብሔራዊ ባንክ ገዥ ዶክተር ይናገር ደሴ 
ጉዳዩን አስመልክተው ትናንት በሰጡት ጋዜጣዊ መግለጫ 
እንደገለጹት፤ የግለሠቦቹን ስም ዝርዝር ለፍትሕ ሚኒስቴር 
በመላክ አስፈላጊው ምርመራና ክስ የመመስረት ሂደት 
በማከናወን በአጥፊዎች ላይ እርምጃ የሚወሰድ መሆኑን 
ተናግረዋል።

በባንክ ቤቶች ውስጥ ያሉ ኃላፊዎችና ሰራተኞችም 
በዚህ ሕገወጥ ተግባር ላይ ተሰማተው ተገኝተዋል ያሉት 
ዶክተር ይናገር፤ የሕገወጥ ተግባሩ እየተከናወነ መሆኑን 
እያወቁ ተባባሪ በሆኑ አካላት ላይ አስተዳደራዊና ሕጋዊ 
እርምጃ የሚወሰድ መሆኑንም ጠቁመዋል። 

በዓለም ላይ ያሉ  ሙስሊሞች ሁሉ የሐበሻ ባለእዳ ናቸው 
ወደሚል ድምዳሜ እየመጡ መሆኑን  ጠቁመዋል።

ኢትዮጵያ ክርስትናን፣ አይሁድንና እስልምናን 
ቀድማ ተቀብላ ያስተናገደች አገር ናት ያሉት ረዳት 
ፕሮፌሰር አደም፤ ይህ መሆኑ ደግሞ ሕዝቡ ኃይማኖተኛ 
በመሆኑ አንድነቱ የተጠናከረና አገሪቱም ነጻነቷ 
ተጠብቃ እንድትኖር አስችሏል ብለዋል።

እንደ ፕሮፌሰር አደም ገለጻ፤ ኢትዮጵያና 

“የነብዩ ሙሐመድን... ኢትዮጵያ ለእስልምና መስፋፋት...
ከ1ኛው ገጽ የዞረ ኢትዮጵያውያን በሙስሊሙ ዓለም ትልቅ ከበሬታ 

አላቸው። ኢትዮጵያ እስልምናን የተቀበለችው ከሌሎቹ 
ዓለማት ቀድማ በመሆኑ ይህን መልካም አጋጣሚ 
ተጠቅሞ ታሪኩን በደንብ መግለጽና ወደ ቱሪስት 
መስህብነት ቀይሮ የውጭ ምንዛሪ ማግኛ መንገድ 
ማድረግ ከኢትዮጵያውያን ሁሉ የሚጠበቅ የቤት ሥራ 
ነው ብለዋል።

የኢትዮጵያ ትልቁ ፈተና ድህነት ነው ያሉት 
ተመራማሪው፤  ሁሉም አገር ለየራሳቸው ዜጎች ቅድሚያ 
እየሰጡ የሥራ እድሎችም እየጠበቡ ስለሆነ ከስደት 

ይልቅ ያለንን አገራዊ እድሎች በመጠቀም በአገራችን 

ሥራ ፈጥረን በመሥራት አገራችንን ወደፊት ማሻገርና 

ድህነትን መዋጋት እንደሚገባ አስረድተዋል።

ይህንን ማድረግ የሚቻለው ደግሞ 

ኢትዮጵያውያን በአንድነት መንፈስ በትብብር ሲሠሩ 

ስለሆነ የየትኛውንም ኃይማኖት በዓላት ስናከብር 

የኢትዮጵያውያን ሁሉ ክብር፣ በዓልና ሀብት መሆኑን 

በመረዳት በእኔነት መንፈስ መንከባከብና መጠበቅ 

ይገባናል ብለዋል።

በሕገወጥ ሐዋላ ስራ ላይ የተሰማሩ...
በብር፣ በውጭ ሀገር ገንዘብ፣ በሕገወጥ የሃዋላ ስራ፣ 

በኮንትሮባንድ የወርቅ ንግድና የሃሰተኛ የገንዘብ ኖቶችን 
የሚያትሙ፣ የሚሰራጩና የሚያዘዋውሩ አካላትን 
ለሚጠቁሙ ዜጎች፤  የወሮታ ክፍያ ሥርዓት መዘጋጀቱንም 
ጠቅሰዋል።

በዚህም መሰረት በኢትዮጵያ ጥሬ ገንዘብ ግለሰብ 
ከመቶ ሺህ ብር በላይና ለኩባንያዎች ከሁለት መቶ ሺህ 
ብር በላይ ማስቀመጥ የማይቻል በመሆኑ፣ ማንኛውም 
ኢትዮጵያዊ የውጭ ሀገር ገንዘብ ከተቀመጠው መመሪያና 
አሰራር ውጪ መያዝና ማከፋፈል ያልተፈቀደ በመሆኑ 
በጥቆማ ከተያዘው ገንዘብ ወይም ወርቅ ላይ በገንዘብ 
ተተምኖ አስራ አምስት በመቶ ለጠቆመው ግለሰብ 
ወሮታው እንደሚከፈል ተናግረዋል። 

በሕገወጥ የሃዋላ አገልግሎት ላይ የተሰማሩ 
ግለሰቦችን የጠቆመ አካልም የ25 ሺህ ብር ሽልማት 
እንደሚሰጠው የተናገሩት ዶክትር ይናገር ሀሰተኛ የገንዘብ 
ኖቶችን የሚያትም አካልን ወይም የማተሚያ ማሽን ቦታ 

ያሳየና የጠቆመ ግለሰብ የሁለት መቶ ሺህ ብር ሽልማት 
የሚሰጠው መሆኑን ገልጸዋል።

ይህን ለሚያከናውኑ ዜጎች ደህንነታቸውና 
ሚስጥራዊነታቸው የሚጠበቅ መሆኑን አንስተው፣ ይህን 
በሚመለከት ዝርዝር ጉዳዮች በመገናኛ ብዙኃን የሚገለጽ 
እንደሆነ ተናግረዋል።

የዋጋ ግሽበትን ታሳቢ በማድረግ ባለፉት ወራት 
የተወሰኑ ሸቀጦች ከውጭ ሀገር በፍራንኮ ቫሉታ እንዲገቡ 
መወሰኑን ተከትሎ ከሀገር ውስጥ ዶላር ሳይፈልግ ከውጭ 
ያለውን ዶላር ተጠቅሞ የተፈቀዱ ሸቀጦችን ወደ ሀገር 
በማስገባት ለግሽበቱ የራሱን አስተዋፅኦ እንዲያበረክት 
መደረጉን አንስተዋል።

ነገር ግን ግለሰቦች ከሀገር ውስጥ በጥቁር ገበያ ዶላር 
በመሰብሰብ ወደ ውጭ በመውሰድ መልሰው የሚገዙ 
መሆናቸው ሕገወጥ ድርጊቱን አባብሶታል ብለዋል። 
በመሆኑም በዚህ ስራ ላይ የተሰማሩ ባለሀብቶች 
የራሳቸው የውጭ ሀገር ገንዘብ መሆኑን የሚያረጋግጥ 

የባንክ ማስረጃ ለብሔራዊ ባንክ  እንዲያቀርቡ የሚደረግ 
መሆኑም ተገልጿል።

ምርታማነትን ማሳደግ፣ የንግድ ሥርዓቱን የማዘመን 
እና የፊስካልና የሞኒተሪንግ ፖሊሲ ለውጦችን ማድረግ 
ዋነኛ የመፍትሄ አካል ተደርገው እየተሰሩ መሆኑን 
አመልክተዋል።

 ሕጋዊ ፍቃድ ተሰጥቷቸው የውጭ ምንዛሬ ላይ 
የሚሰሩና ገንዘብ የማስተላለፍ ስራ የሚሰሩ ሰዎች 
ሕጋዊ እስከሆኑ ድረስ ለሚሰሩት ተግባር መመስገንና 
መበረታታት አለባቸው ብለዋል።

ለዚህም መሰረታዊ ምክንያት የሆነው  የውጭ 
ምንዛሬ ፍላጎትና አቅርቦት አለመመጣጠን ቢሆንም 
መሰረታዊ መፍትሄውም በውጭ ምንዛሬ ፍላጎቶች ላይ 
መስራት  ነው ብለዋል። ይህም በተነፃፃሪ ረዘም ያለ ጊዜ 
የሚወስድ በመሆኑ ይህንን የሚያባብሱ ሕገ ወጦችን 
በዘላቂነት መቆጣጠር ያስፈልጋል ብለዋል።

ከ1ኛው ገጽ የዞረ

ማህሌት አብዱል

አዲስ አበባ፡- አሸባሪው ትህነግ ለመደራደር ፍላጎት 
እንዳለው ቢያሳውቅም ከበስተጀርባው ለሌላ ጦርነት 
መዘጋጀቱ የማይቀር መሆኑን የቀድሞ ሠራዊት አባል 
እንዲሁም የዲያስፖራ ምክር ቤት መስራችና አባል የሆኑት 
ኮር ዳዊት ጌታሁን አስታወቁ። 

ኮር ዳዊት ጌታሁን ለአዲስ ዘመን እንዳስታወቁት፤ ትህነግ 
ካለጦርነት መኖር የማይችል ድርጅት ነው። በተለይ የጁንታው 
አመራሮች ራሳቸውን ማዳንና ዳግመኛ ሥልጣናቸውን 
ለማግኘት የሚችሉት በጦርነት ውስጥ ሲኖሩ በመሆኑ በሃሰት 
ለሰላም የተዘረጋ እጃቸው  ለሌላ ጦርነት  መዘጋጀቱ የማይቀር 
ነው።   

‹‹በመሰረቱ መንግሥት ለእነሱ የሰጠውን እድል ለማንም 
አልሰጠም። ንብረታቸውም ሆነ ሀብታቸው አልተወረሰም፤ 
ወህኒ አልገቡም፤ በሰላም እንዲኖሩ እድል ተሰጥቷቸው ነበር›› 
ሲሉ ያስታወሱት  ኮር ዳዊት፤ ይሁንና የትህነግ አመራሮች 
ዳግመኛ ሥልጣናቸውን ለማስጠበቅ  ሲሉ መላውን የትግራይ 
ሕዝብ  በጦርነት ውስጥ መማገዳቸውን አመልክተዋል። 

እንደእሳቸው ማብራሪያ አሸባሪው ትህነግ  ከሥልጣን 
ዘመኑ ጀምሮ ውጊያውን ለመክፈት የሚያስችለውን ስራ  
አስቀድሞ በደንብ ሰርቷል። ላለፉት 27 ዓመታት በጎሳ ሀገሪቱን 
መከፋፈሉን አብሮ ይኖር የነበረውን ሕዝብ ልዩነቱ ላይ ብቻ 
እንዲያተኩር አድርጓል። ኦሮሞው ከአማራው እንዳይናበብ፤ 
የትግራይን ታላቅነት መንገር፤ በሃይማኖት ሳይቀር መቃቃር 
እንዲፈጠር ሴራ ጠንስሷል።  አሁን ላይ ለዓመታት ሕዝቡን 
ያስታቀፈው የጥላቻ መርዝ  ተፈልፍሎ ሀገር  በማተራመስ 
ላይ ይገኛል።

‹‹አሁን የመከላከያን አቅም ሳያውቀው ቀርቶ አይደለም 
እየተዋጋ ያለው። ሊያሸንፍ እንደማይችል በደንብ ያውቃል። 
ግን ደግሞ የእነሱን ሥልጣን ለማስቀጠል ሲል የትግራይ 
ሕዝብ በሙሉ ቢያልቅ ደንታ ስለሌለው ነው›› ያሉት ኮር 
ዳዊት ከዚህም ባሻገር የትህነግ መሪዎች በሕይወት የቆየ 
ሕዝብ ካለ ‹‹ለምን?›› ብሎ ይጠይቀናል ብለው ስለሚሰጉም  
ሕዝቡን በጦርነት እየማገዱ መሆኑን አንስተዋል። አክለውም 
‹‹በመጀመሪያ ልጆቻቸውን ወስደው አስጨፈጨፉ፤ አሁን 
ደግሞ እናትና አባቶቻውን አዘመቱ። ይህንን የሚያደርጉት 

“ትህነግ እደራደራለሁ ቢልም  ለሌላ ጦርነት 
መዘጋጀቱ አይቀርም”

- ኮር ዳዊት ጌታሁን የዲያስፖራና የተግባር ምክር ቤት መስራችና አባል

‹‹ልጆቻንን የታሉ?›› ብለው እንዳይጠይቋቸው ማለቅ 
ስላለባቸው ነው›› በማለት አብራርተዋል። 

‹‹አሸባሪው ትህነግ ሁልጊዜም ቢሆን ሕዝብ በገፍ  
ካስጨፈጨፈ በኋላ እንደራደር ነው የሚለው›› በማለት 
ተናግረው  ከዚህ ቀደም ሲሸነፍ ‹‹ስልታዊ ማፈግፈግ››፤ 
አሁን ደግሞ ‹‹ለአማራው ሰላም ስንል ለቀን ወጣን››  
በማለት  ሕዝብን ለማደናገር የሚያደርገው ጥረት መኖሩን 
አስረድተዋል።  በተመሳሳይ ለአለም ሕብረተሰብ ሰላም ፈላጊ 
መስሎ በተለያዩ ጊዜ መግለጫዎች ቢያወጣም የኖረበትና 
የጦርነት ወዳድነት ማንነቱን በቀላሉ የሚተው አለመሆኑን 
መረዳት እንደሚገባ አስገንዝበዋል። 

‹‹ድርድር መልካም ቢሆንም ከሕወሓት ጋር የሚደረግ 
ድርድር ሀገሪቱን ስጋት ውስጥ ይከታል ብዬ ነው የማምነው። 
ቢሆንም እንኳን ዋነኛ መደራደሪያ መሆን ያለበት እነዚህ 
ሰዎች ወንጀለኞች ስለሆኑ ለሕግ ራሳቸውን አሳልፈው 
መስጠት ሲችሉ ብቻ ነው›› በማለት ኮር ዳዊት አቋማቸውን 
አስቀምጠዋል።  ይህንን ሁሉ ሕዝብ አስጨፍጭፈው በሰላም 
ሊኖሩ የሚችሉበት ሁኔታ ሊኖር አይገባም ሲሉም አፅዕኖት 
ሰጥተው ተናግረዋል። 

እንደኮር ዳዊት ገለፃ፤ ትግራይ ነፃ የምትወጣው 
እነዚህ ሰዎች ለፍትህ ሲቀርቡ ነው። ኢትዮጵያም ሰላሟ 
የሚጠበቀው ወንጀለኞቹ በሕግ ጥላ ስር ሲሆኑ ነው።  እነሱ 
ድርድር የሚሉት ልክ ሲወቀጡና የማጥቂያ እድሉን ሲያጡ 
ነው። አሁንም የተስማሙ የመሰሉት ሴራቸውን ለመፈፀም፤ 
የውጭ ድጋፍ ለማግኘት አየር ለመሳብ ነው። ይህንን ሲሉ 
ለሌላ ጦርነት እየተዘጋጁ መሆኑን ማጤን ይገባል። 

ዋቅሹም ፍቃዱ 

አዲስ አበባ:- እያደገ የመጣውን የሳይበር ጥቃት 
ለመከላከል የተቋማትና  የሕብረተሰቡን  የሳይበር 
ደህንነት  ንቃተ-ህሊና ለማሳደግ  እየተሰራ መሆኑን 
የኢንፎርሜሽን መረብ ደህንነት አስተዳደር /
ኢመደአ/ አስታወቀ። በተጠናቀቀው የበጀት ዓመት  
በተቋማትና በቁልፍ መሠረተ  ልማቶች ላይ ዘጠኝ 
ሺህ የሚሆኑ  ጥቃቶች  መፈጸማቸውም ተገልጿል።  

የሳይበር ደህንነት ቀን  በዓለም ለ19ኛ 
በኢትዮጵያ  ደግሞ ለ3ኛ ጊዜ “የተቀናጀ የሳይበር 
ደህንነት ለአገራዊ ሉዓላዊነት” በሚል መሪ ቃል 
ከጥቅም 1 እስከ ጥቅምት 30   2015 ዓ.ም በተለያዩ 
የሳይበር ደህንነት  ግንዛቤ ማስጨበጫ መርሀ 
ግብሮች ይከበራል። 

የኢንፎርሜሽን መረብ ደህንነት /ኢመደአ/   
ዋና ዳይሬክተር  አቶ ሰለሞን ሶካ  በትናንትናው 
እለት በሰጡት ጋዜጣዊ መግለጫ፣ ከኢንዱስትሪው 
አብዮት ዘመን  ጀምሮ አገራት ደህንነታቸውን 
ለመጠበቅ  የጀመሩት የሳይበር ደህንነት  እንቅስቃሴ 
ቀን  በዓለም ደረጃ መከበር ላይ ይገኛል ብለዋል።

የሳይበር ጥቃት በአገራችን  የዜጎችና የተቋማት 
ቴክኖሎጂ ተጠቃሚነት ከማደጉ ጋር ተያይዞ  በተለይ 
በተጠናቀቀው የበጀት ዓመት  በተቋማትና በቁልፍ 
መሠረተ  ልማቶች ላይ  ዘጠኝ ሺህ የሚሆኑ ጥቃቶች  
መፈጸማቸውን  የተናገሩት ዋና ዳይሬክተሩ፣ ነገር ግን  
የአገሪቱ የሳይበር ደህንነት  እያደገ በመምጣቱ  97 
በመቶውን  ማክሸፍ  መቻሉንና ሊደርስ  የነበረውን  
ከባድ አደጋ  ማስቀረታቸውን አመልክተዋል። 

በተመሳይ መልኩ በ2015 ዓ.ም የሚቃጣውን 
ጥቃት ለማክሸፍ የመከላከል አቅሙን እያሳደገ 
መሆኑን ያነሱት ዋና ዳይሬክትሩ፣ በ2025 ኢትዮጵያ 
ያቀደችውን የዲጅታል ትራንስፎርሜሽን እቅድ  
እውን ለማድረግ ኢመደአ በሰው ሃይልና በቴክኖሎጂ 
በቂ ዝግጅት እያደረገ ይገኛል ብለዋል። 

የሳይበር ጥቃትን ለመከላከል ለአንድ ተቋም 

የተቋማትና  የሕብረተሰቡን  የሳይበር ደህንነት  
ንቃተ-ህሊና ለማሳደግ  እየተሰራ ነው

- በ2014 ዘጠኝ ሺህ የሚሆኑ የሳይበር ጥቃቶች ተፈጽመዋል

ወይም ለአንድ አካል የሚተው ጉዳይ አለመሆኑን 
የገለጹት አቶ ሰለሞን፣ ከዚህ አንጻር  ጥቃቱን 
ለመከላከል ከአገር አገፍና ከዓለም አቀፍ ተቋማት 
ጋር በቅንጅት ከመስራት ጎን ለጎን የሕዝቡን ግንዛቤ 
ለማሳደግ በትኩረት እየተሰራ ነው ብለዋል። 

ለሳይበር ጥቃት ትልቁ ምክንያት የግንዛቤ 
እጥረት መሆኑን  የጠቆሙት አቶ ሰለሞን፣  በዚህ 
ረገድ ጥቅምት አንድ ቀን 2015 ዓ.ም  በስካይላይት 
ሆቴል የሚካሄደው መርሀ ግብር ላይ የኢንፎርሜሽን 
መረብ ደህንነት አስተዳደር እና   በሳይበር ደህንነት 
እና በተያያዥ ዘርፎች የተሰማሩ አገር በቀል 
ድርጅቶች ምርትና አገልግሎታቸውን በአውደ ርዕይ 
መልክ እንደሚያሳዩ ጠቁመዋል።

የሳይበር ጥቃት ተጋላጭነትን ለመቀነስ 
ምን መሰራት እንዳለበትና የመንግሥት ተቋማት 
አገራዊ የሳይበር ደህንነት ለማረጋገጥ በሚኖራቸው 
ሚና ላይ በተለያዩ ዘዴዎች ለሕዝብረተሰቡ 
የግንዛቤ ማስጨበጫ ሥራዎች እንደሚሰጥም 
አስታውቀዋል።

በጥቅሉ የጥቅምት አንድ መርሀ ግብሩ፣ ከፍተኛ 
የመንግሥት ባለሥልጣናት፣ የዓለም አቀፍና 
አህጉራዊ ተቋማት ተወካዮች እና ጥሪ የተደረገላቸው 
እንግዶች በተገኙበት በድምቀት እንደሚካሄድ 
ገልጸዋል።

አቶ ሰለሞን ሶካ

ኮር ዳዊት ጌታሁን 

ፎ
ቶ

 - 
በገ

ባቦ
 ገ

ብ
ሬ



የዘመን እንግዳ 

ወቅታዊ እና ቃለ ምልልሶች

‹‹ስም ማጥፋትና አሉባልታ እውነት አስመስሎ ማቅረብ  
የሕወሓት ሰዎች የኖረ ባህሪ ነው››

ኮር ዳዊት ጌታሁን 

 የዲያስፖራ የተግባር ምክር ቤት መስራችና አባል

ማህሌት አብዱል

የዛሬው የ‹‹ዘመን እንግዳ››  በትህነግ ዘመነ 
መንግስት ከሚወዷት  አገራቸው በግፍ ከተሰደዱ 
ኢትዮጵያውያን መካከል አንዱ ናቸው።   
ትውልዳቸውም ሆነ እድገታቸው እዚሁ አዲስ አበባ 
ከተማ መሿለኪያ  አካባቢ ነው።  የመጀመሪያ 
ደረጃ ትምህርታቸውን አጋዚያን እና ፈለገ-ዮርዳኖስ 
በተባሉ ትምህርት ቤቶች   ተምረዋል።  ሽመልስ 
ሃብቴ እና ልዑል መኮንን ደግሞ የሁለተኛ ደረጃ 
ትምህርታቸውን የተከታተሉባቸው ትምህርት 
ቤቶች ናቸው።  እንግዳችን ነፃ የትምህርት እድል 
አግኝተውም በወቅቱ የራሺያ አካል በነበረችው 
ዩክሬን ግዛት ተልከው ለአምስት ዓመታት ወታደራዊ 
ሳይንስ አጥንተው የመጀመሪያ ዲግሪያቸውን 
አግኝተዋል።  

ወደ አገራቸው በ1981 ዓ.ም ሲመለሱ 
አገሪቱ ከፍተኛ ጦርነት ውስጥ ስለነበረች በቀጥታ 
ጀነራል ካሳዬ ጨመዳ ይመሩት ወደነበረው አዋሽ 
አርባ ግንባር ተመደቡ።  ብዙም ሳይቆዩ ግን 
ወደ መከላከያ ኮንስትራክሽን ድርጅት (መኮድ) 
ተዛወሩ።  በዚያም አሰብ የራሺያውያኖች አማካሪ 
ሆነው መስራት ጀመሩ።  በተጓዳኝም የመኮድ 
የትራንስፖርትና ስምሪት ሃላፊ ሆነው እስከ 1983 
ዓ.ም አገለገሉ።  ወያኔ አገሪቱን መቆጣጠሩን 
ተከትሎም ወደ ኬኒያ ተሰደዱ።  በኬኒያ  በአንድ 
የትራስፖርት ኩባንያ ተቀጥረው እስከ 1988 ዓ.ም 
ከሰሩ በኋላ ወደ ኢትዮጵያ ተመለሱ።  ‹‹ጌትሽ 
ትሬዲንግ›› የተባለ የራሳቸውን የትራንስፖርት 
ኩባንያ ከፈቱና ለብዙዎች የሥራ እድል ፈጠሩ።  

ከዚሁ ጎን ለጎን የተለያዩ የንግድና ማህበራዊ 
ስራዎችን ሲሰሩ የቆዩት እንግዳችን በተለይም 
እንግሊዝ አገር የተካሄደውን ሁለተኛውን የህዝብ 
ለህዝብ ጉዞ በማስተባበር ስማቸው ጎልቶ ይነሳል።  
ይሁንና ለአገር ያላቸው ፍቅርና የቀድሞ ሰራዊት 
አባል መሆናቸው ብዙም ያልተመቻቸው የወያኔ 
አመራሮች ሰበብ እየፈለጉ ይተንኩሷቸውና 
ይጠልፏቸው ነበር።  በዚህ ምክንያት የሚሰሩት 
ስራ ተጀምሮ የሚቋረጥበት አጋጣሚ እየተበራከተ 
መጣ።  ከስርዓቱ መሪዎች ጋር ያለው አለመግባባት 
እየተካረረ በመሄድ ለእስርና ለስደት ዳረጋቸው።  

ላለፉት 14 ዓመታት በኬኒያና በካናዳ በስደት 
የኖሩት እኚህ ሰው በኖሩባቸው አገራት ሆነውም 
የወያኔን ስርዓት እንዲያበቃለት ብርቱ ትግል 
ሲያደርጎ ቆይተዋል።  የዲያስፖራ የተግባር 
ምክር ቤትን ከመሰረቱ ኢትዮጵያውያንና ትውልደ 
ኢትዮጵውያን መካከል አንዱ ሲሆኑ በምክር ቤቱ 
አማካኝነት የአገራቸውን ገፅታ በመገንባት ሂደት 
ውስጥ ጉልህ ሚና በመጫወት ላይ ነው የሚገኙት። 

ከሰሞኑ ደግሞ ወደሚወዷት አገራቸው 
መጥተዋል። በአገር ቤትም ከ15 ዓመት በፊት 
ወጥነውት የነበረውንና  አሁንም  ለበርካታ ዜጎች 
የስራ እድል የሚፈጥሩ ፕሮጀክቶችን እውን 
የማድረግ አላማ ሰንቀዋል።  በዚህና በሌሎች 
ወቅታዊ አገራዊ ጉዳዮች ዙሪያ ከኮር ዳዊት ጌታሁን 
ጋር  ያደረግነውን ቆይታ  እንደሚከተለው ይዘን 
ቀርበናል። 

አዲስ ዘመን፡- ከአገር የወጡበትን አጋጣሚ 
ያስታውሱንና ውይይታችንን እንጀምር?

ኮር ዳዊት፡- ከአገሬ የወጣሁት በነበረው የፖለቲካ 
ስርዓት ምክንያት ሥራ መስራት  ባለመቻሌ ነው።  
እኔ አገሬንም ሆነ ህዝቤን የምወድና አገሬን የማሳደግ 
ብዙ እቅዶች የነበሩኝ ቢሆንም የወያኔ ሰዎች ፈፅሞ 
ሊያስቀምጡኝ አልቻሉም፤ የምሰራውን ሁሉ እያበላሹ 
ፈታ ነሱኝ፤ በኩባንያዬም ሆነ በእኔ ላይ ብዙ ጫናው 

ሲበረታ መቋቋም ባለመቻሌ ጥዬ ለመሄድ ተገደድኩኝ።   
ስወጣ ደግሞ ዝም ብሎ አይደለም፤ ከእስር ጀምሮ እኔን 
ለመግደል ብዙ ነገር ተሞክሮ ነበር።   

አዲስ ዘመን፡- በወቅቱ ከመንግስት ጋር አላግባባ 
ያሎዎት  ምን ነበር?

ኮር ዳዊት፡- በአጠቃላይ እኔ አገር ወዳድና 
የማምንበትን ሁሉ  ያለአንዳች ፍርሃት የምናገር ሰው 
መሆኔ በወቅቱ ስልጣን ላይ የነበሩ ሰዎችን አያስደስትም 
ነበር።  ደግሞም የቀድሞ ሰራዊት አባልና በኢትዮጵያዊነቴ 
የማልደራደር በመሆኔ እኔ ላይ ጥርጣሬ እንዲኖራቸው 
ያደረገ ይመስለኛል።  የሚገርምሽ እንደዚያ እየጠመዱኝም 
ቢሆን በርካታ ለአገር የሚጠቅሙ ስራዎችን ሰርቻለሁ።  
ከዚህም ውስጥ ሁለተኛውን የህዝብ ለህዝብ ጉዞ 
በእንግሊዝ አገር ያዘጋጀሁት እኔ ነኝ።  

ከህዝብ ለህዝብ ጉዞ ስመለስም ከሰባት እስከ አስር ሺ 
ሰዎች የስራ እድል ለመፍጠር በማለም አዲስ አበባ ያሉትን 
የአውቶብስ ፌርማታዎችን ግራና ቀኝ መቀመጫ፤ ጫማ  
ማሳመሪያ  ቦታ ያላቸው በራሴ ገንዘብ ወጪ አድርጌ 
በአምስት የተለያዩ አካባቢዎች ሰርቼ አስመረቅኩ።  
ይሁንና ሌሎች ቦታዎች ላይ ሊቀጥል ሲሉ በጊዜው 
ስልጣን ላይ በነበሩ ሰዎች ምክንያት ፕሮጀክቱ ተቀምቶ  
ለሌሎች ባለሃብቶች ተሰጠ።  

በዚህ ግን  አልተወሰንኩም፤ ከ250 ፋብሪካዎች ላይ 
ጥናት በማካሄድ ሌላ 8፣3፣3 የተባለ ትልቅ ፕሮጀክት 
ነደፉኩኝ።  ይህም ፕሮጀክት 8 ሰዓት ይሰራል፤ በሶስት 
ፈረቃ ሶስት እጥፍ ፋብሪካዎች እንዲያመርቱ የሚያደርግ 
ነው።  ይህ ስር ነቀል በሆነ መልኩ የአገሪቱን የስራ ባህል 
የሚለውጥ ፕሮጀክት የቀድሞ ጠቅላይ ሚኒስትር መለስ 
ዜናዊ  ድረስ ቢቀርብም ስልጣኑን የተቆጣጠሩ ባለጊዜዎች 
ግን ይህ አዲስ ሃሳብ አልጣማቸውም።  ስለዚህም በሰበብ 
ባስባ እንዳይተገበር አደረጉት።   እንዳውም ይህንን ሃሳብ 
ከጅምሩ እንዳቆም ማስፈራሪያ አዘል ትዕዛዝ ተሰጠኝ።   

ይህ ጉዳይ ከባለስልጣናቱ ጋር ውዝግብ ውስጥ 
ከተተኝ፤ በመጨረሻም በሌሊት  አፍነው  ‹‹ጓታናማ›› 
ይባል በነበረና ምኒልክ ሆስፒታል አካባቢ ይገኝ በነበረ  
ወህኒ ቤት ለሶስት ወራት ጨለማ ቤት ውስጥ ከተው 
አሰሩኝ።  ከሶስት ወር በኋላ አውጥተው ሌሊት ሳሪስ 
ቀለበት መንገድ ላይ ጆንያ ውስጥ ከተው ጣሉኝ።   ሌሊቱን 
ሙሉ ስጓዝ አድሬ ቤቴ ገባሁ።  በጣም የሚያሳዝነው ግን 
‹‹እናቴ ልጅሽ ሞቷል›› ተብላ ስለነበር  ሃዘን ለሶስት ወራት 
ተቀምጣ ነበር፤ እድርም በልታለች።  ቤተሰቦቼ ሲያገኙኝ 
ከፍተኛ መደናገጥ ነበር የተፈጠረው።  ከዚያ በቀጥታ 
ዳግመኛ ወደ ኬኒያ ተሰደድኩኝ።  

አዲስ ዘመን፡- ኬኒያ ሳሉ አንድ አስገራሚ 
ነገር እንደተፈጠረ ሰምተናል፤ እስቲ ስለዚህ ጉዳይ 
ያጫውቱን?

ኮር ዳዊት፡- ነገሩ የሚጀምረው እዚህ ጓንታናማ 
እስር ቤት ሳለሁ ነው።  ምን መሰለሽ፤ እዚህ  የታሰርኩበት 
ወህኒ ቤት ውስጥ 14 ኬኒያውያን ነበሩ፤ በ1997 ዓ.ም 
ምርጫ በተመሳሳይ ኬኒያ ውስጥ ምርጫ ነበርና 
ከኪባኪ ጋር ክርክር ውስጥ ስለነበር የኬኒያ መንግስት 
ከኢትዮጵያ መንግስት  ጋር  እስረኛ የሚቀያየሩበት አሰራር 
ስለነበራቸው እነዚያ ኬኒያውያን እዚህ እኔ የታሰርኩበት 
ወህኒ ቤት አምጥተው አሰሯቸው።  ከ14ቱ ውስጥ ስድስቱ 
የት እንደገቡ ባላውቅም ስምንቱ ኬኒያዎች ግን ታማኝ 
እስረኞች ስለነበሩ ከእኔ የተሻለ የመውጣት የመግባት 
ነፃነት ነበራቸው።  

ከእነሱ ጋር የምንገናኝበት አጋጣሚ ስለነበረ ጓደኞች 
እስከመሆን ደርስን።  እናም ቀድሞ የተፈታ በሕይወት 
ስለመኖራችን ለየቤተሰቦቻችን ለማስታወቅ ቃል 
ተገባብተን ነበር።  እድለኛ ሆኜ እኔ ቀድሜ ተፈታሁ፤ 
እንደአጋጣሚ ኬኒያ ሄጄ የአንደኛው ኬኒያዊ ስልክ 
ስለነበረኝ ለባለቤቱ ደውዬ በሕይወት ስለመኖራቸው 
ነገርኳት፤ የእነሱን በሕይወት መኖር ስነግራት ግን 
ልታምነኝ አልቻለችም።  ምክንያቱም እሷም ሆነ የሌሎች 

ቤተሰቦች ራሳቸው መሞታቸውን ነበር የሚያውቁት።  
እንዳውም የሁለቱ እስረኞች ሚስቶች ባለቤቶቻቸው 
የሞቱ መስሏቸው ሌላ  ትዳር መስርተው ነበር።  

በኋላም አለመሞታቸውን ስነግራት እሷ ከሞብሳ 
እንዲሁም የአፍሪካ ሰብዓዊ መብት ኮሚሽን ሃላፊ 
የነበሩት ግለሰብ ሰምተው ከኡጋንዳ ድረስ እውነታውን 
ለማጣራት መጡ።  ከተለያዩ ዓለም አቀፍ ድርጅቶችና 

መንግስታት ጋር ተፃፅፈው በአውሮፕላን ጭነው ኬኒያ 
አስመጧቸው።  በእኔ ምክንያት በመፈታታቸው መላው 
ኬኒያዊ  ሰምቶ እኔን እንደንጉስ ይንከባከቡኝና ያከብሩኝ 
ጀመር።  በየጋዜጣው ፊት ገፅ ላይ ስለሰራሁት ነገር 
ተጻፈ።  እናም በእነዚህ ኬኒያውያን እስረኞች ምክንያት 
ረዱኝና ወደ ካናዳ መሻገር ቻልኩኝ።  

አዲስ ዘመን፡- በስደት ሆነውም ስርዓቱን በፅኑ 
ሲታገሉ እንደነበር ይታወቃል፤ ስለዚህ የትግል 
ሕይወት በጥቂቱ  ያስታውሱን?

ኮር ዳዊት፡- ካናዳ እንደገባሁኝ ኑሮ አልጋ በአልጋ 
አልሆነልኝም፤ በጣም ከባድ ነበር።  ምክንያቱም ኬኒያም 
እያለሁ ጀምሮ በቀጥታ ኑሮዬ ፖለቲካ ነበር፤ ያንን ሃገር 
አጥፊ ስርዓት እንዲወገድ መታገል ነበር ዋነኛ ትኩረቴ።  
እንደሄድኩኝ ከአንድ ጓደኛዬ ጋር ጋራዥ ከፈትን ግን 
እኔ ባለሙያ ሳልነበርኩኝና ቀጥሮ ማሰራት ስለማይቻል 
ብዙም ውጤታማ መሆን አልቻልኩም።  ከዚያም ከአንድ 
ጓደኛዬ ጋር ቢሮ ከፍተን ጉዳይ የማስፈፀም ስራ እንሰራ 
ነበር።  ትልቁ ስራዬ ግን ፖለቲካው ነበር።  በአጠቃላይ 
ላለፉት 15 ዓመታት ሕወሓትን ስታገል ነው የቆየሁት። 

አሁን  የመጣሁት 8፣3፣3 የተባለውን ፕሮጀክቴን 
እውን ለማድረግ ነው።  ይህንን ፕሮጀክት እውን 
ማድረግ ከተቻለ ለምሳሌ መተሃራ ስኳር ፋብሪካ በቀን 
የሚመርተው 10 ሺ ኩንታል ስኳር ቢሆን ይህንን 
ፕሮጀክት ማስጀመር ከተቻለ ፤ በሶስት ፈረቃ 30 ሺ  
በማምረት 30 ሺ ሰው የስራ እድል ያገኛል ማለት ነው።   
ይህንን ሁሉም ድርጅቶች ላይ ማድረግ ከተቻለ ደግሞ 

አሁንም  በድርድር ሀሳቡ 
የተስማሙ የመሰሉት 
ሴራቸውን ለመፈፀም፤ 
የውጭ ድጋፍ ለማግኘትና 
አየር ለመሳብ ነው

ወደ ገጽ 9 ዞሯል



ገጽ 9አዲስ ዘመን  ቅዳሜ መስከረም 28 ቀን 2015 ዓ.ም

የዘመን እንግዳ 
ወቅታዊ እና ቃለ ምልልሶች

ኢትዮጵያ ውስጥ ስራ አጥ ይጠፋል።  የስራ ባህሉንም 
ስርቀል በሆነ መልኩ ነው የሚለውጠው።  በመሰረቱ 
ምዕራብያውያኑ የሚከተሉት ይህንን አይነት ዘዴ ነው።  
እርግጥ ይህንን ስራ ያለጥናት የሚገባ አይደለም፤ በቂ 
የምርት ግብዓት ሊኖር ይገባል፤ የመሳሪያዎቹ አቅምም 
ወሳኝ ነው።  

አዲስ ዘመን፡- ለዓመታት  ወያኔን ከሚታገሉ 
ሰዎች አንዱ እንደመሆንዎ ፤ የዚያ ስርዓት መወገድ 
ምን ስሜት ፈጠረብዎት  በጥቂቱ ያብራሩልን?

ኮር ዳዊት፡- የሚገርምሽ ይሄ ለውጥ ሲመጣ እኔ 
የመጀመሪያው ተቃዋሚ ነበርኩኝ።  ምክንያቱም እኔ 
የታገልኩት ስርነቀል ለውጥ እንዲመጣ እንጂ ከዚያው 
ስርዓት ለሚወጣ ለውጥ አልነበረምና ነው።  ስለዚህ 
ብዙ ሲደግፉ እኔ አልደገፍኩም ነበር።  በወቅቱ ደግሞ 
ኮር ኢትዮጵያ የተባለ ትግል ነበረን።  በነገራችን ላይ እኔ 
ኮር የተባልኩትም ከዚያ ጊዜ ጀምሮ ነው።  የዚህ ትግል 
ዋነኛ ማጠንጠኛ ህዝባዊ እምቢተኝነትና ስርነቀል ለውጥ 
ማምጣት ነው።  በዚህ መሃል ነው ይህ ለውጥ የመጣው።  
በዚህ ትግል ውስጥ የነበሩ ጠንካራ ሰዎች ተበተኑ።  
ምክንያቱም በአብዛኛው የዚህ ለውጥ ደጋፊ በመሆናቸው 
ነው።  ጥቂቶቻችን ደግሞ በአቋማችን ፀንተን ቆየኝ።  

በሂደት ግን የለውጡ ደጋፊ ቁጥር እየጨመረ የእኛ 
እየተመናመነ ሄደና ኮር ኢትዮጵያ ፈረሰ።  የቀረነው 
ሰዎች ተሰብሰብን ህዝቡ ሁሉ ተቀብሎት ሳለ እኛ 
እንዴት ተቃውሞችንን እንቀጥላለን? ብለን መከርን።  
ከአንድ ጓደኛዬ ጋር እየደገፍን ለመቃወም፤ እየተቃወምን 
ለመደገፍ ተስማማን።  ግን በዚህም ብዙ አልገፋንበትም፤ 
የምንደግፈው ነገር በዛ፤ በተለይ ዶክተር ዐቢይ 
በጭንቅላቱና በሚሰራቸው ስራዎች በለጠን።  በመሆኑም 
ልንቃወመው የምንችለውን ነገር አሳጣን።  ተከፍሎ 
የነበረው የኢትዮጵያ ኦርቶዶክስ ተዋህዶ  ቤተክርስቲያን 
አንድ ሲያደርግልን፤ እስረኞችን ከየአገሩ አስፈትቶ 
ሲያስመጣን በአጠቃላይ የምናየው ነገር ሁሉ የግድ 
ሰውየውን እንድንደግፈው አደረገን።  ከዚያ በኋላ ነው 
ሙሉ ለሙሉ መደገፍ የጀመርኩት።  

አዲስ ዘመን፡- አሸባሪው ቡድን ስልጣን 
መልቀቁን ተከትሎ አገሪቱ በተደጋጋሚ ጦርነት 
ውስጥ ከቷታል፤ ይህ ከድርጅቱ ባህሪ አንፃር ምንን 
ያሳያል?

ኮር ዳዊት፡- ስለጦርነቱ ብዙ ሰዎች ግራ ይጋባሉ።  
ሕወሓት ካለጦርነት መኖር የማይችል ድርጅት ነው።  
ይህንን ባህሪያቸውን ደግሞ ራሳቸው ያውቁታል።  
ራሳቸውን ማዳን የሚችሉት በጦርነት ውስጥ ሲኖሩ 
ነው።  በመሰረቱ መንግስት ለእነሱ የሰጠውን እድል 
ለማንም አልሰጠም።   ንብረታቸውም ሆነ ሃብታቸው 
አልተወረሰም፤ ወህኒ አልገቡም፤ በሰላም እንዲኖሩ ነው 
መንግስት እድል የሰጣቸው።  ግን እንደገና ስልጣናቸውን 
ለማስጠበቅ  ያላቸው አማራጭ ውጊያ ነው።  ውጊያውን 
ለመክፈት የሚያስችላቸውን ስራ ደግሞ አስቀድመው 
በደንብ ሰርተዋል።  ያም ለ27 ዓመታት በጎሳ አገሪቱን 
መከፋፈላቸውን አብሮ ይኖር የነበረውን ህዝብ ልዩነቱ 
ላይ ብቻ እንዲያተኩር ማድረጋቸው ነው።  ኦሮሞው 
ከአማራው እንዳይናበብ፤ የትግራይን ታላቅነት መንገር፤ 
በሃይማኖት ሳይቀር መቃቃር እንዲፈጠር አድርገው ነው 
የኖሩት።  

በነገራችን ላይ ያ የመርዝ እንቁላል ነው አሁን ላይ 
ተፈልፍሎ አገር እያተራመሰ ያለው።  ለምሳሌ አሁን 
የመከላከያን ሳያውቁት ቀርተው አይደለም እየተዋጉ 
ያሉት።  ሊያሸንፉ እንደማይችሉ በደንብ ያውቃሉ።  
ግን ደግሞ የእነሱን ስልጣን ለማስቀጠል ሲሉ የትግራይ 
ህዝቡ በሙሉ ቢያልቅ ደንታ ስለሌላቸው ነው።  ደግሞም 
በሕይወት የቆየ ህዝብ ካለ ‹‹ለምን?›› ብሎ ይጠይቀናል 
ብለው ስለሚሰጉም ህዝቡን በጦርነት እየማገዱ ያሉት።  
በመጀመሪያ ልጆቻቸውን ወስደው አስጨፈጨፉ፤ 
አሁን ደግሞ እናትና አባቶቻቸውን አዘመቱ።  ይህንን 
የሚያደርጉት እንዳልኩሽ ‹‹ልጆቻንን የታሉ?›› ብለው 
እንዳይጠይቋቸው ማለቅ ስላለባቸው ነው።  

ህዝብ በዚህ ደረጃ ካስጨፈጨፉ በኋላ እንደራደር 
ነው የሚሉት።  ከዚህ ቀደም ሲሸነፉ ‹‹ስልታዊ ማፈግፈግ›› 
ነበር የሚሉት።  አሁን ደግሞ ‹‹ለአማራው ሰላም ስንል 
ለቀን ወጣን›› ይላሉ።   ስለዚህ ሕወሓት ያለ ጦርነት 
መኖር አይችልም፤ ያደጉበት ባህሪ ነው።  በመሰረቱ እኔ  
የኢትዮጵያ  መከላከያ ሰራዊትንም ሆነ የመላው የፀጥታ 
ሃይል አቋምና አቅም ስለማውቅ ለዚህ ጦርነት ብዙም 
ስጋት የለኝም።  ግን ደግሞ ህዝቡ ማለቁ ያሳዝነኛል።    

አዲስ ዘመን፡- አሸባሪው  ቡድን ለመደራደር 
ፍላጎቱን አስታውቋል፤ በዚህ ላይ ያልዎት ምልከታ 
ምንድን ነው?

ኮር ዳዊት፡- ድርድር መልካም ቢሆንም ከሕወሓት 
ጋር የሚደረግ ድርድር አገሪቱን ስጋት ውስጥ ይከታል 
ብዬ ነው የማምነው።  ዋነኛ መደራደሪያ መሆን አለበት 
ብዬ የማምነው እነዚህ ሰዎች ወንጀለኞች ስለሆኑ 
ለህግ ራሳቸውን አሳልፈው መስጠት ሲችሉ ነው።  
ምክንያቱም ይህንን ሁሉ ህዝብ አስጨፍጭፈው በሰላም 
ሊኖሩ የሚችሉበት ሁኔታ ባለመኖሩ ነው።  ትግራይ 
ነፃ የምትወጣው እነዚህ ሰዎች ለፍትህ ሲቀርቡ ነው።  
ኢትዮጵያም ሰላሟ የሚጠበቀው ወንጀለኞቹ በህግ ጥላ 
ስር ሲሆኑ ነው።  በመሰረቱ እነሱ ድርድር የሚሉት ልክ 
ሲወቀጡና የማጥቂያ እድሉን ሲያጡ ነው።  አሁንም  
በድርድር ሀሳቡ የተስማሙ የመሰሉት ሴራቸውን 
ለመፈፀም፤ የውጭ ድጋፍ ለማግኘትና አየር ለመሳብ 
ነው።  ይህንን ሲሉ ለሌላ ጦርነት እየተዘጋጁ መሆኑን 
ማጤን ይገባል።  

አዲስ ዘመን፡- ይህ ጦርነት የውክልና ጦርነት 
እንደሆነ ይታወቃል፤ በተለይ ምዕራብውያኑ 
ለአሸባሪው ቡድን የሚያደርጉትን ድጋፍ እንዴት 
ነው የሚያገልፁት?

ኮር ዳዊት፡- በመሰረቱ ይህንን አሸባሪ ቡድን 
የሚደግፉት የኢትዮጵያ ታሪካዊ ጠላቶች  ናቸው። እነሱ 
የራሳቸውን ጥቅም ለማስጠበቅ ኢትዮጵያ ውስጥ ሰላም 
እንዲኖር አይፈልጉም።  የአንዳንደ አገራት ፍላጎት አባይ 
ጋር ብቻ የሚቀር አይደለም፤ እነሱንም የሚነካ ነው።  
ስለዚህ ሁሉም የየራሱ ጥቅም አለው።  የህዳሴው ግድብ  
ሲያልቅ የእነዚህ አገራት ትንኮሳም ይቆማል።  ምክንያቱም 
አባይ ራሱን ነው የሚጠብቀው።  ኒዩክለር ታጥቋል፤ አሁን 
አባይን የመጠበቅ ግዴታ የኢትዮጵያ ሳይሆን የሱዳንና 
የግብፅ ነው ሊሆን የሚገባው።  አለበለዚያ ሱዳንም ሆነ 
ግብፅ ይፈርሳሉ።  አባይን እነካለሁ ቢሉ በቀጥታ የሱዳን 
ሁለት ግድቦች ጋር ነው የሚሄደው፤ የሱዳን ግድቦች 
ፈረሱ ማለት  ደግሞ ሱዳንን አጥለቅልቆ አስዋን ግድብ 
ነው የሚደርሰው።  አስዋን ግድብ አለቀለት ማለት 
ደግሞ የግብፅ ከተሞችና ህዝቡ በጠቅላላ ሜዲትሪያል 
ባህር ነው የሚገቡት።  ስለዚህ ከዚህ በኋላ ኢትዮጵያ 
ምንም የሚያሰጋት ነገር የለም።  ግን እስከቻሉ ድረስ 
እኛን መቦርቦራቸው አይቀርም።  አገሪቱ ካልታመሰች 
አያርፉም።  

አዲስ ዘመን፡-  የተባበሩት መንግስታ ድርጅት 
ሰብዓዊ መብት የባለሙያዎች ኮሚሽን በቅርቡ 

ያወጣውን ሪፖርት እንዴት አዩት?
ኮር ዳዊት፡- በነገራችን ላይ የተባበሩት መንግስታት 

ድርጅትም ሆነ ሌሎች መንግስታት የሚሰሩት ከራሳቸው 
ጥቅም አንፃር መሆኑን መዘንጋት አይገባንም።  በተግባርም 
እንዳየነው ኢትዮጵያ ላይ የሚወስኑት ውሳኔ በሙሉ 
የራሳቸውን ጥቅምና ክብር ለማስጠበቅ እንጂ ለፍትህ 
ወይም ስለሚሞተው ሰው አስበው አይደለም።  እነዚህ 
ሰዎች ፍላጎታቸውን ለማስፈፀም ሲሉ በየሰዓቱ አጀንዳ 
ይሰጡናል።  የእነሱን አጀንዳ እየሰማን የምንቀጥል 
ከሆነ አገራችንን እናፈርሳለን።  አምነስቲም ሆነ የሰብዓዊ 
መብት ኮሚሽኑ  ለእኛ ራስ ምታት የሚሆን ነገር ነው 
የሚቆፍሩልን።  መንግስታችን የእሱን ሃሰተኛ ሪፖርት 
የሚሰማበት ጆሮ የለውም፤ ይልቁንም አገሪቱን ለማሳደግ 
በስራ ላይ ነው ተጠምዶ ያለው።  

እንደእውነታው ከሆነ አሸባሪው ቡድን ንፁሃንን 
ሲደፍርና ሲገድል ብሎም የእነሱንም ንብረት ሲዘርፍ 
በተግባር አይተዋል።  ሰው እንደችቦ ሲማግዱ፤ 
የህፃናት ምግብና መድሃኒት ሳይቀር ሰርቀው ሲጠቀሙ  
ታይተዋል።  የዓለም የምግብ ድርጅት ለእርዳታ 
የተላኩትን ሁሉ በጁንታው ሲዘረፍ ዝም ካሉ ይህ 
ድርጅት የሚረዳው ማንን ነው የሚለው ነገር ራሱ ጥያቄ 
ውስጥ የሚከት ነው።  ስለዚህ ይህንን እያወቅን እነሱ 
ስለሚያወጡት የሃሰት ሪፖርት ትኩረት መስጠት አለብን 
ብዬ አላምንም። 

አዲስ ዘመን፡-  ከዚህ ሪፖርት ጀርባ  ደግሞ 
ኢትዮጵያ ላይ ተፅዕኖ ለመፍጠር የታሰበ ነገር እንዳለ 
ግልፅ ነው።  ይህ ጉዳይ እርስዎን አያሳስቦትም?

ኮር ዳዊት፡-  አይ እኔ ስጋት የለብኝም።  ከዚያ ይልቅ 
ድህነታችንን አሸንፈን እነሱን መመከት የሚችል አቅም 
መፍጠር ላይ ነው ትኩረት ማድረግ ያለብን ብዬ ነው 
የማምነው።  ከድህነት ከወጣን የሚያሰጋን ነገር የለም።  
ግፋ ቢል እርዳታ መከልከልና ማዕቀብ መጣል ነው።  
ጁንታዎቹም ቢሆኑ ጥረታቸው የተመድ  ሰራዊት እንዲገባ 
ነው።  ለዚህ ነው ከኤርትራ ጋር ግጭት የሚፈጥሩት፤ 
ይህንን የሚያደርጉትም ኤርትራውያውን እንዲወጓቸውና 
ግጭቱን ቀጠናዊ ይዘት ለማስያዝ ነበር።  ግን ሰሚ 
ስላላገኙ ብቻቸውን ቀርተዋል።  የተባበሩት መንግስታት 
ድርጅት ሊገባበት የሚችልበት በር ተዘግቶበታል።  እንጂ 
ወንጀሉን ሁሉ ያውቀዋል።  

በአጠቃላይ እኛ ማድረግ ያለብን ራሳችንን መቻልና 

ከእነሱ እርዳታ መላቀቅ ነው።  አሁን  መንግስት በምግብ 
እህል ራስን ለመቻል እያደረገ ያለው ጥረት የሚበረታታ 
ነው።  በተለይ ስንዴ ልማቱ በጣም የሚያጓጓ ነው።  አማራ 
ክልልም እንዲሁ ለሰሊጥ ልማት ዘርፍ እየሰራ ያለው ስራ 
ይበል የሚያሰኝ ነው።  ለሰሊጥ ምርት አንድ ሚሊዮን 
ሰራተኛ እፈልጋለሁ ብሏል።  በሌሎችም ክልሎች 
እየተሰራ ያለው ስራ ተጠናክሮ መቀጠል ነው ያለበት፤ 
ሰሞኑን እንደተመረቀው የሳይንስና ቴክኖሎጂ ማዕከል 
አይነት ስራዎች ከሰፉ የማንም ጠባቂ ልንሆን አንችልም።  
እርግጥ ነው በቀላሉ ከምንፈልገው ደረጃ መድረስ አንችል 
ይሆናል።  ግን እጅ ለእጅ ስንያያዝና ጎሰኝነትን ስናስወግድ 
እናድጋለን።  ያን ጊዜ ዛሬ ሊያፈርሱን የሚያደቡት ሁሉ  
እኛን ፈላጊ መሆናቸው አይቀርም።  

አዲስ ዘመን፡- በዚሁ ሪፖርት ላይ የኢትዮጵያ 
መከላከያ ሰራዊት ፈፅሟል ተብሎ የተገለፁት 
ወንጀሎች በእርግጥ ያንን ሰራዊት የሚወክል ነው 
ብለው ያምናሉ?

ኮር ዳዊት፡- በፍፁም አይወክለውምም፤ 
አይመጥነውምም።  በሰራዊት ቤት ውስጥ ትልቁ ቦታ 
የሚሰጠው ጉዳይ ወታደራዊ ጨዋነት ነው።   ትግራይ 
ውስጥ እኮ የአርሶ አደሩን ምርት ሲያጭድ፣ አንበጣ 
ሲከላከል፤ ጤና ጣቢያና ትምህርት ቤት ሲገነባ ነበር። 
ይህ በስነ-ምግባሩ የተመሰከረለት ሰራዊት ነው።  ያኔ 
ያላደረገው ዛሬ ጦር ሜዳ ስለሆነ እንዲህ አይነት ነገር 
አደረገ ቢባል ማንንም አያሳምንም።  የትግራይ ህዝብ 
ከማንም በላይ የሚወደው የአገር መከላከያ ሰራዊትን 
ነው።  ስም ለማጥፋት ሆን ተብሎ የተደረገ እንጂ ትላንት 
ያልነበረ ባህሪ በምን መልኩ አሁን ሊታይ አይችልም።  

በነገራችን ላይ ስም ማጥፋትና አሉባልታ እውነት 
አስመስሎ ማቅረብ  የጁንታው ሰዎች የኖረ ባህሪ ነው።  
የጁንታው ሰዎች ድሮም ቢሆን ቁጭ ብለው ማንን በምን 
የሃሰት አጀንዳ ጠልፈው እንደሚጥሉ ሲጎነጉኑ ነው ውለው 
የሚያድሩት።  የእኛን ሰራዊት ብቻ ሳይሆን የኤርትራ 
ሰራዊትንም ጭምር  ሹካና ማንኪያ ሳይቀር ዘረፉን የሚል 
አስቂኝ ክስ ነው ያቀረቡት።  በአጠቃላይ እነሱ ካላወሩ 
አይኖሩም።  እኔ በተለይ ወታደር ስለሆንኩኝ እንዲህ 
አይነቱን ውሃ የማያነሳ ክስ ለመቀበል ይቸግረኛል። 

አዲስ ዘመን፡- ኃያላን አገራትንም ሆነ 
የሰብዓዊ መብት ተሟጋቾችን በሚመጥን መልኩ 
እውነታውን የሚያሳይ የዲፕሎማሲ ስራ ተሰርቷል 
ብለው ያምናሉ? 

ኮር ዳዊት፡-  በእኔ እምነት አልተሰራም፤ ግን 
ሙከራ አልተደረገም ማለቴ አይደለም።  መንግስትም 
ሆነ ዲያስፖራው የየራሱን ጥረት ማድረጉ የሚዘነጋ 
አይደለም።  ታስታውሺ እንደሆነ እነ ጁሃር ከመስከረም 
30 በኋላ መንግስት የለም ብለው ችግር በፈጠሩበት 
ወቅት የዲያስፖራ የተግባር ምክር ቤቱ ይህንን አስተሳሰብ 
በይፋ ከመቋወም ጀምሮ ዲያስፖራውን በማስተባበር 
ረገድ ብዙ ሰርቷል።  በዚያ ወቅት ዲያስፖራው ያደረገው 
እንቅስቃሴና የዓለም መንግስታት በማሳመን ረገድ 
የማይናቅ ሚና ተጫውቷል።  እየቆየ ሲመጣ ደግሞ 
በየቦታው ሰዎች በማንነታቸው ሲገደሉ ዲያስፖራውን 
እያስኮረፈና እያስበረገገው እንደመጣ የሚካድ አይደለም።  
እንደዚያም ሆኖ ግን አቅማችንን በፈቀደ መጠን እየታገልን 
ነው ያለነው።  ሆኖም መስራት በሚገባው ልክ ተሰርቷል 
ማለት አይቻልም።  እንዳውም ከእኛ በላይ የጁንታው 
ተላላኪዎች የሰሩት ስራ ከእኛ በእጅጉ ይበልጣል።  
እነሱ አገር ለማጥፋት ያን ያህል ውጤት ካመጡ እኛ 
ለምን የአገራችንን ህልውና ለመታደግ ብዙ መስራት 
ይጠበቅብናል።  

አዲስ ዘመን፡- የአሜሪካ ልዑካን  በተደጋጋሚ 
አዲስ አበባ እየተመላለሱ ነው፤ ይህ መመላለስ 
ምንን ያሳያል?

ኮር ዳዊት፡- በእኔ እምነት መንግስት የእነሱ አጀንዳ 
ቀድሞ ስላወቀና ስለቀደማቸው ነው።  አሜሪካኖቹ 
አሁን እያደረጉ ያሉት ሬሳ ማከም ነው።  ይህ መመላለስ 
የሞተውን ጁንታ ለማዳን ብዙ እየሞከሩ መሆኑ ማሳያ 
ነው።  ይህንንም የሚያደርጉት ከራሳቸው ጥቅም አንፃር 
ነው።  በተለይ የእኛ መጠንከርና በአቋማችን መፅናት 
በርካታ የአፍሪካ አገራትንም ያነቃቃ በመሆኑ ይህ በራሱ 
ትልቅ ስጋት ሆኖባቸዋል።  እነሱም በድፍረት በኢትዮጵያ 
ምክንያት እንዳሻቸው ይገዟቸው የነበረውን አገራት 
እንዳመፁባቸው ይናገራሉ።  ስለዚህ በእኔ እምነት ትልቅ 
ስጋት ስላለባቸው ነው።  

አዲስ ዘመን፡-ለሰጡን ማብራሪያ በዝግጅት 
ክፍሉና በአንባቢዎቼ ስም ከልብ አመሰግናለሁ። 

ኮር ዳዊት፤ እኔም አክብራችሁ እንግዳችሁ 
ስላደረጋችሁኝ ከልብ አመሰግናለሁ። 



አስመረት ብስራት

እናትነት ፍፁም በማይተካ ደስታ ልጅን በጥልቀት 
መውደድ ነው።   የደግነት፣ የሩህሩህነት፣ የሁሉን 
ቻይነት…መገለጫ ጭምር ነው። ልጅን በማህፀን 
ውስጥ ለወራት መሸከም፣ ከዚያም መውለድ፤ ጡት 
አጥብቶና ተንከባክቦ ማሳደግ ነው።  የዕድሜ ልክ 
ትስስር የሚፈጥር  በህይወት ዘመን ሁሉ የሚቀጥል 
ጠንካራ የፍቅር መተሳሰሪያ ገመድ  ያለው ነው።  

እናትነት ከፈጣሪ ለሴቶች ብቻ የተሰጠ ልዩ 
ፀጋ ነው።  ፍሬያማ ትውልድ ማፍሪያና የጠንካራ 
ቤተሰብ መመሥረቻ ማዕከል የሚገነባበት  ዋናውን 
ምሰሶ ማቆም ነው።  ልጅን ተንከባክቦ አሳድጎ 
አስተምሮ በስነምግባር አንጾ ለቁም ነገር ማብቃት ላይ 
የእናት ድርሻዋ ከፍ ያለ ነው።  ገመና ሸፋኝም እናት 
ናት። በማህበራዊ ኑሮ፤ በቤት ውስጥ  ሞላ ጎደለ  
ተጨንቃና ተጠባ ልጆቿን የምታሳድግ ናት።  አብስላ 
የምትመግብ፣ ስታጣም  ያላትን ለልጆቿ አከፋፍላ  
የራሷን  ፍላጎት ገድባ የምትቆራመድ፣ ለሌሎች 
የምትኖር ናት።  እናት ለልጆቿ፣ ለቤተሰቦቿ የተሰጠች 
ልዩ ስጦታ  ብንላት አይበዛባትም።  ከሩህሩነቷ ጋር 
ተያይዞም እናት ብዙ የተነገራላት፣ ብዙ የተዘፈናላት 
ናት።  በእውነቱም ስለተባለው ብቻም ሳይሆን ከዛም 
በላይ  ናት።  ዘጠኝ ወር ሙሉ ምቾትና ጤናን አጥቶ፣ 
ስለምቾቱ እና ጤናው ተጨንቀው የሳሱለት ውድ 
ልጅ ከማሕፀን ወጥቶ ቀኑንም ሌሊቱንም እቅፍ 
ውስጥ ሲያሳልፍ ከመመልከት የላቀ ምን ስጦታ ሊገኝ 
ይችላል።

 ከማሕፀን ወጥቶ እቅፍ ውስጥ ያለው ልጅ 
ከማንም በላይ ለእናት ቅርብ ነው። ጨቅላ ህጻናትም 
አስቀድመው የሚያወቁት እናታቸውን ነው። 
የእናታቸውን  ጡት እየጠቡ በእናታቸው እቅፍ  
ሆነው ምቾታቸውን  ያረጋግጣሉ።  እናትም ጨቅላ 
ህጻናትን  በጤና ለማሳደግ በደስታና በሰቀቀን ውስጥ 
ሆና የእናትነት  ጥንቃቄና እንክብካቤ በማድረግ 
ታሳድጋለች። 

ገና በማህፀን ውስጥ  ሲገላበጥ ጀምሮ የሆነ ነፍስ 
የሚያሳሳ ስሜት ከመሰማቱም በላይ ዘና ብለው በእቅፍ 
ውስጥ ውለው የእናታቸውን ፊት እየነካኩ ሲጠቡ 
ያለው ስሜት በዓለም ላይ ካለው ሁሉ ደስታ በላይ 
ነው። ከፍ እያሉ ሲሄዱ የድክድክ ሩጫቸው ላይ ወደቁ 
ተነሱ ሰቀቀኑ  የእናት ነው። ሙሉ አካል ይዘው በጤና 
እንዲያድጉ የእናት ውለታዋ  የላቀ ነው።

 እናት  በማይመች ትዳር ውስጥ  ሆና እንኳን  
የምታስበው ስለወለደቻቸው ልጆች ነው። በእቅፏ 
አቅፋ በጀርባዋ አዝላ  ሁሉን ትሆናለች ለልጇ። እነሱን 
አሳድጌ አስተምሬ ለቁም ነገር አብቅቼ ብላ። “ ልጄ አንዴ 
ቁምነገር እስኪደርስለኝ ልታገስ..” በማለት ዓመታትን 
የልጅን ቁምነገር ለማየት በትእግስት ስታሳልፍ፤ 
የማይቻለውን ችላ  ለዛች ለልጇ ስኬት  ጎንበስ ብላ 
ቀን  ታሳልፋለች። እናትነት ሸከም፤  እናትነት ተስፋ፤ 
እናትነት የዓለም ደስታም ሀዘንም የሁሉ ነገር መገለጫ 
ነው።

ታዲያ ይሄን ውብ ፀጋ የታደለችው እናት፤ እንኳን 
ለሰው ለቤትና ለዱር እንስሳ ሳይቀር  ‹‹ላም ቀንዷ 
አይከብዳትም፤  ጎሽ ለልጇ ስትል ተወጋች ››የተባለላት    
ምን አንጀቷን አስጨክኖት፣ ምን ከባድ ችግር 
ገጥሟት  ይሆን  እንጃ ብቻ  የእናት አንጀቷ  በልጇ 
ላይ ለመጨከን ያበቃት  የሚያስብል አንድ አጋጣሚ 
ለማየት ችለናል። 

የኑሮን ሸክም የፈተናት እናት
ወይዘሪት ሰብሪያ ወይንም በሌላ ስሟ ፋይዛ 

በድሩ ሽፋ ትባላለች።  በጉልት ንግድ የምትተዳደር 
ወጣት ናት። ማልዳ ተነስታ ከአትክልት ተራ አትክልት 
አምጥታ በመቸርቸር ኑሮዋን ትገፋ ነበር። ለእለት 
ጉርሷና የራሷን ህይወት ለማሸነፍ ታትራ የምትሰራው 
ወጣት ከአንድ በቀን ስራ ከሚተዳደር የጉልት ደንበኛዋ 
ጋር የፍቅር ግንኙነት  ትመሰርታለች።

በእራሷ መንገድ እራሷን እያስተዳደረች የምትኖረው 
ወጣት ከአንድ ሁለት ይሻላል በማለት ሶስት ጉልቻን 
መስርታ የትዳርን መንገድ ትጀምራለች። በመካከል 

 አዲስ ዘመን   ቅዳሜ መስከረም 28 ቀን 2015 ዓ.ም

ተናጋሪው ዶሴ
ፖለቲካና ወቅታዊ

ገጽ 10

የማይጨክን የእናት አንጀት የጨከነበት ጨቅላ  

ውሳኔ
የዐቃቤ ህግ የክስ መዝገብ እንደሚያስረዳው፤ 

ተከሳሽ ወይዘሪት ሰብሪያ ወይንም በሌላ ስሟ 
ፋይዛ በድሩ ሽፋ ትባላለች። ከመስከረም 10 እስከ 
11/2014 ዓ.ም ባለውና ወንጀሉ የተፈጸመበት 
ሰዓት በውል በማይታወቅበት ጊዜ በወንጀል 
ሕጉ አንቀጽ 540 ስር የተመለከተውን ተላልፋ 
ኮልፌ ቀራንዮ ክፍለ ከተማ ወረዳ 04 ልዩ ቦታው 
ዓለም ባንክ አካባቢ ከጓደኛዋ ጋር ተከራይታ 
በምትኖርበት ቤት ውስጥ የጓደኛዋን ወደ ስራ 
መሄድ ተጠቅማ የአብራኳ ክፋይ በሆነው ልጇ 
ላይ የጭካኔዋን ጥግ አሳይታለች።  

በክስ መዝገቡ ላይ በዝርዝር እንደተብራራው 
ተከሳሽ፣ በፆታ ወንድ የሆነውንና የ5 ቀን ዕድሜ 
ያለው ጨቅላ ህፃን ልጇን ጭካኔ በተሞላበት 
ሁኔታ በሻሽ አንገቱን አንቃ ህይወቱ እንዲያልፍ 
ካደረገች በኋላ በብርድ ልብስና በፍራሽ 
ጠቅልላ በማስቀመጥ ቤቱን ዘግታ ከአካባቢው 
ብትሰወርም በተደረገባት ክትትል በቁጥጥር 
ስር ውላ የወንጀል ምርመራ ተደርጎባት ወንጀሉ 
ስለመፈጸሙ ተረጋግጦ በግለሰቧ ላይ ክስ 
ተመስርቶባታል። 

በኢ.ፌ.ዴ.ሪ. ፍትሕ ሚኒስቴር በሴቶችና 
ህጻናት ላይ የሚፈፀሙ ወንጀሎች ዐቃቤ ሕግ 
ዳይሬክቶሬት ዐቃቤ ህግ በፌዴራል ከፍተኛ 
ፍርድ ቤት ልደታ ምድብ ችሎት በተከሳሽ 
ላይ በመሰረተው ክስ ፍርድ ቤት ቀርባ ክርክር 
ሲያካሂድ የቆየ ሲሆን ፍርድ ቤቱም የግራ ቀኙን 
ክርክር ካደመጠ በኋላ በተከሳሽ ላይ የጥፋተኛነት 
ፍርድ ሰጥቷል። 

በዚሁ መሰረት ሐምሌ 14 ቀን 2014 ዓ.ም 
በዋለው ችሎት ተከሳሽ በ8 ዓመት ከ5 ወር ፅኑ 
እስራት እንድትቀጣ ፍርድ ቤቱ ውሳኔ ሰጥቷል። 

ባለቤቷ የኮንስትራክሽን ስራ በመዳከሙ የተነሳ ቤት 
ውስጥ ተኝቶ መዋል የዘወትር ተግባሩ ያደርጋል።

ከሌሊት እስከ ሌሊት የምትለፋው ወጣት ተጋግዘን 
የኑሮን ዳገት እንገፋለን ብላ የገባችበት ህይወት 
ባላሰበችው ሁኔታ ሸክም ሲሆንባት መከፋት ጀመረች። 
ራሷን ለማስተዳደርና  ህይወቷን ለመለወጥ ያሰበችው  
ሁሉ  ሌላ ተጨማሪ ሸክም ትከሻዋ ላይ  ወደቀባት።

የተከፋ ተደፋ ይሉት ነገር ደርሶባት ነው መሰል  
በሆዷም ጽንስ ተቋጠረ። እንደ በፊቱ መስራት መሮጥ 
ቢሳናትም አቅሟ እስከቻለ ትታትር ጀመር። ኑሮ ጫናና 
እርግዝና ተደራርበው አመል የነሷት ወጣት ስትወጣ 
ስትገባ ከፍቅር ጓደኛዋ ጋር መነታረክ ጀመረች። ስራ 
ማጣት ብሎም የሚስቱ ጭቅጭቅ ያስመረረው ባል 
አንድ ቀን ለስራ ወጥታ ስትመለስ ቤቱን ጥሎ መሄዱን 
ተገነዘበች።

ያኔ ሰማይ ምድሩ ተደፈባት፤ በዚህ ላይ ልጅ 
ሊያውም ያለ አጋር በጣም ተከፋች። ያን ጊዜ የቅርብ 
ጓደኛዋ ቀለል ያለ ቤት አብረን ተከራይተን እየተጋገዝን 
እንኖራለን በማለት በጋራ ቀለል ያለ ቤት ተከራይተው 
የመውለጃ ቀኗን ይጠባበቁ ጀመር።

ጓደኛዋ ሰብሪያ እንዳይከፋት የተቻላትን በሙሉ 
እያደረገች ልታስደስታት ትሞክራለች። ቀኑ ደርሶ 
ወንድ ልጅ ከነቃጭሉ የታቀፈችው ወይዘሪት ሰብሪያ 
ልጅ በማግኘቷ ብዙም ደስተኛ አትመሰለም ነበር። 
ልጇን ይዛ ወደ ቤት ከገባች በኋላ ለአራት ቀናት 
ጓደኛዋ ከጎኗ ሳትለይ ስትንከባከባት ቆየች።

የእለት ጉርስ ማግኘት ግድ የሆነባት የሰብሪያ ጓደኛ 
አይዞሽ ቶሎ እመለሳለሁ በማለት ጥላት ትሄዳለች። 
ያኔ ነው እንግዲህ ሰብሪያ ትናንት ያሳለፈችውን ሰቆቃ 
ዳግም ከልጇ ጋር ልታሳልፍ መሆኑን ስታስበው 
አእምሮዋን ክፉ ክፉ ነገሮችን ማሰብ የጀመረው።

አሳዛኙ ውሳኔ
ቀን አልፎ ቀን ሲተካ የኑሮ ውጣ ውረድ 

እንደሚቀል ነገን በተስፋ ማየት የ  ተሳነችው እናት 
ከራሷ ጋር ውዝግብ ጀምራለች። “ በጨርቅ ጠቅልዬ 
ልጣለው?........ አይ ይቅርብኝ….” “ ወይስ አፉን 
ላፍነው….. ውይ ልጄን…” ታዲያ ምን ልሁን?” በማለት 
ከራሷ ጋር ጠብ፣ ለህሊናዋ ጋር ሙግት፣ ደግሞ ክርክር   
ትጀምራለች።

ከብዙ ከእራስ ጋር ውይይት በኋላ የማያዳግም 

ውሳኔ ወስና ወደተግባር ትቀይራለች። በውሳኔዋም የ5 
ቀን ዕድሜ ያለው ጨቅላ ህፃን ልጇን በሻሽ አንገቱን 
በማነቅ ህይወቱ እንዲያልፍ ታደርጋለች።

ነገሩ እንዲህ ነው። ኮልፌ ቀራንዮ ክፍለ ከተማ 
ወረዳ 04 ልዩ ቦታው ዓለም ባንክ አካባቢ ከጓደኛዋ 
ተከራይታ በምትኖርበት ቤት ውስጥ የጓደኛዋን ወደ 
ስራ መሄድ ተጠቅማ የአብራኳ ክፋይ በሆነው ልጇ 
ላይ እጇን አንስታለች። 

በክስ መዝገቡ ላይ በዝርዝር እንደተብራራው፣ 
በፆታ ወንድ የሆነውንና የ5 ቀን ዕድሜ ያለው ጨቅላ 
ህፃን ልጇን ጭካኔ በተሞላበት ሁኔታ በሻሽ አንገቱን 
አንቃ ህይወቱ እንዲያልፍ ካደረገች በኋላ በብርድ 
ልብስና በፍራሽ ጠቅልላ በማስቀመጥ ቤቱን ዘግታ 
ከአካባቢው ብትሰወርም በተደረገባት ክትትል 
በቁጥጥር ስር ውላለች።

የህፃኑ አባት
የወይዘሪት ሰብሪያ ፍቅረኛ በዚህ ከባድ ወቅት 

ብቻዋን ጥሎ መሄዱ ተገቢ እንዳልሆነ ያምንና 
ይፀፀታል። ከዛም በብዙ ጥረት ስራ አግኝቶ ከጀመረ 
በኋላ የመጀመሪያ ሳምንት ደሞዙን ይዞ ቀድሞ 
ተከራይተው ይኖሩበት ወደነበረው ቤት ይሄዳል። 
እዛ ሲደርስ ግን የፍቅር ጓደኛው ቤት መልቀቋ ሰማ። 
ስራውን እየሰራ ሁለቱንም የሚያውቋቸውን ሰዎች 
አይተዋት እንደሆነ በማለት ሲያጠያይቅ ከጓደኛዋ ጋር 
እየኖረች መሆኗን ይሰማል። በቀጣዩ ቀን አለች ወደ 
ተባለችበት ቤት ሲሄድ ወጣት ሰብሪያ በፖሊስ ቁጥጥር 
ስር ሆና ድርጊቱን እንዴት እንደፈፀመች ታስረዳለች።

ቤቱ በአካባቢው ሰዎችና በህግ አካላት ተሞልቷል። 
ምን እንደተፈጠረ ጠጋ ብሎ ሲመለከት የሆነውን 
በሙሉ ይረዳል። ሰማይ ምድሩ ዞረበት፤ ለዚህ ህፃን 
መጥፋትም ራሱን ተጠያቂ አድርጎ እጅግ በጣም አዘነ። 
“ ምናለ ትንሽ ቀን ታግሻት በነበር ..? ምነው ሲሄድ 
እግሬን በሰበርው…?” በማለት በለቅሶ ለያዥ ለገናዥ 
አስቸግሮ ቆየ። የፈሰሰ ውሃ አይታፈስ ነገር ሆነበት ሁሉ 
ነገር ካከተመ በኋላ በቦታው ቢደርስም ከማልቀስ ያለፈ 
ሌላ መፍትሄ አጣ።

የፖሊስ ምርመራ
ህፃኑን የተኛ አስመስላ ከቤት ከወጣች በኋላ ርቃ 

ለመሄድ እየተንቀሳቀስች የነበረችው ወይዘሪት ሰብሪያን 
አንድ ጎረቤት ትመለከታታለች። “አራስ ሆና እንዴት 

ወጣች? ልጇንም አልያዘችም” 
በማለት ጎረቤት ደውላ ቤት 
ያለውን ነገር አጣርተው 
እንዲነግሯት ታደርጋለች። እሷ  
ግን ሰብርያን በርቀት መከተል 
አላቆመችም ነበር። ጎረቤት 
ቤቱ ክፍት መሆኑን ህፃኑ 
በህይወት አለመኖሩን ደውለው 
ይነግሯታል። ያን ጊዜ ፖሊስ 
ጠርታ እንድትያዝ ታደርጋለች።

ፖሊስም የዐይን ምስክሮችና 
የሆስፒታል የምርመራ ወረቀትን 
በመመልከት ወንጀለኛዋ ላይ 
ተጨማሪ ምርምራ  ሲያካሂድ 
ቆይቶ  የሰነድ ማሰረጃ ማጠናቀር 
ጀመር። የወንጀል ምርመራ 
ተደርጎባት ወንጀሉ ስለመፈጸሙ 
ተረጋግጦ በግለሰቧ ላይ ክስ 
ተመስርቶባታል። 

የወንጀል ምርመራ ቡድን 
ኃላፊው ኢንስፔክተር ግርማ 
ስለሺ እንደሚናገሩት አእምሮን 
ተቆጣጥሮ ማሰብ ቢቻል 
የአብራክን ክፋይ ከማጥፋት 
የተሻሉ አማራጮች በሞሉባት 
አገር ስለምን ጥፋትን ምርጫ 
ማድረግ እንመርጣለን። ህፃናትን 
የሚያሳደጉ ድርጅቶችና በርካታ 
ሰዎች እያሉ ልጅን ማጥፋትን 
ማሰብ አንድ በትክክል የሚያስብ  

አእምሮ ካለው ሰው የማይጠበቅ መሆኑን ተናገረዋል።



ማረፊያ/ ትዝብት  
መዝናኛ
አዲስ ዘመን  ቅዳሜ መስከረም 28 ቀን 2015 ዓ.ም ገጽ 11

ዓለም አቀፍ
ናይጄሪያ በ6 ወር ውስጥ ብቻ 10 ቢሊዮን 

የአሜሪካን ዶላር  ገቢ አገኘች

ከጊዜ አምላኪነታችን ጀርባ

ዋቅሹም ፍቃዱ 

አዲስ አበባ፡- ናይጄሪያ በውጭ ከሚኖሩት  ዜጎቿ  
በ6 ወር ውስጥ በሀዋላ አገልግሎት ከ10 ቢሊዮን 
የአሜሪካን ዶላር  በላይ ገቢ ማግኘቷን ኦልአፍሪካ ድህረ 
ገጽ  አስነብቧል። 

የውጭ ምንዛሪ እጥረትና የዋጋ ግሽበት ብዙ አገራትን 
እየተፈታተነ ባለበት ባሁኑ ወቅት ናይጄሪያ ከጥር እስከ 
ሰኔ ባሉ ወራት በውጭ አገር ከሚኖሩት ዜጎቿ 10 ቢሊዮን 
የአሜሪካን ዶላር በላይ ገቢ መሰብሰብ ችላለች።  ይህ 
ከአምናው ተመሳሳይ ወቅት ጋር ሲነጻጸር ወደ አንድ 
ቢለዮን ዶላር ጭማሪ  ማሳየቷ ተገልጿል። 

የናይጄሪያ የሌጎስ የኢንዱስትሪና ንግድ ቻምበር 
ዳይሬክተር ጀነራል ዶ/ር ሙዳ የሱፍ በየጊዜው እየጨመረ 
ያለው ከውጭ የሚኖሩ የአገሪቱ ዜጎች በአዋላ አገልግሎት 
የሚገኘው የውጭ ምንዛሪ በናይጀሪያ መገበያያ ገንዘብ 
በኔይራ ላይ የሚፈጠረውን ተጽእኖ በእጅጉ ይቀንሳል። 

ለገቢው መጨመር በውጭ የሚኖሩ የአገሪቱ 
ዳያስፖራ ማህበረሰብ ከማበረታታት ረገድ የናይጄሪያ 
ማዕከላዊ ባንክ የሚያደርገው ጥረት አጠናክሮ መቀጠል 
እንዳለበት የመከሩት ዳይሬክተር ጀነራሉ፣ ምንም እንኳ 
አሁን ያገኘው ገቢ አበረታች ቢሆንም አገሪቱ ከኮሮና 
ወረርሽኝ በፊት ስታገኝ ከነበረው ጋር ሲነጻጸር የሰፋ 
ልዩነት በመኖሩ በትጋት መስራት ያስፈልጋል ብለዋል። 

እ.ኤ.አ በ2020  17 ነጥብ 21 ቢሊዮን የአሜሪካን 
ዶላር  የነበረው የናይጄሪያ የአዋላ አገልግሎት ገቢ  በ2021 
በ11 በመቶ ጭማሪ ወደ 19 ነጥብ 2 ቢሊዮን የአሜሪካን 
ዶላር ከፍ ብሏል።  ቁጥሩም ከሰሃ በታች ካሉት አገራት 
ቀዳሚ መሆኑ ተገልጿል። 

የናይጄሪያ ማዕከላዊ ባንክ ኔይራ-4-ዶላር ፖሊሲ 
ተግባራዊ በማድረግና በሌሎች የማሻሻያ እርምጃዎች 
በመውሰዱ  ወደ አገሪቱ የሚፈስ ውጭ ምንዛሪ መጠን 
በብዛት እየጨመረ መጥቷል።  የኔይራ አቅም ከዶላር ጋር 
ለማመጣጠን አንድ የአሜሪካን ዶላር  ከ410-415 መካከል 
ባለው ኔይራ እንዲመነዘር ገደብ ተቀምጧል።  

የናይጄሪያ የኢኮኖሚና የኢንተርፕራይዝ ሙያተኞች 
ማህበር ሰብሳቢ ፖል አልጄ በበኩላቸው የተገኘውን 
ገቢ  በቀጣይ 24 ወራት ውስጥ ወደ 50 ቢሊዮን 
የአሜሪካን ዶላር ለማሳደግ በዳያስፖራ ላይ  ሰፊ 
የግንዛቤ ማስጨበጫና የማበረታቻ ሥራዎች መሰራት 
እንደሚያስፈልግ አስገንዝበዋል። 

የበኩላቸውን ድርሻ ለመወጣት ማህበሩ ድርሻውን 
ለመወጣት ዝግጁ ቢሆንም ጉዳዩ ግን ከግለሰቦችና 
ከማህበራት በላይ በመሆኑ የባለሥልጣናት፣ የፖሊሲ 
አውጪና የሁሉም ናይጄሪያውያን ጉዳይ መሆን 
እንዳለበት ፖል ምክረ ሀሳብ ለግሰዋል። 

በአጠቃላይ ከሰሃራ በታች ያሉት አገራት  በውጭ 
ከሚኖሩት ዜጎቻቸው በአዋላ አገልግሎት  የሚያገኙት ገቢ 
በኮሮና ምክንያት  እ.ኤ.አ  በ2019  48 ቢሊዮን የነበረው 
በ2020 ወደ 37 ቢሊዮን የአሜሪካን ዶላር ማሽቆልቆሉን 
የዓለም ባንክ ሪፖርት ያመላክታል።  እ.ኤ.አ በ2021  ህንድ  
በውጭ አገር ከሚኖሩት ዜጎቿ በዓመት 87 ቢሊዮን 
የአሜሪካን ዶላር በማግኘት በዓለም ቀዳሚ ስትሆን 
ቻይና በ67 ቢሊዮን የአሜሪካን ዶላር ገቢ በማግኘት 
ትከተላለች።  

ዋቅሹም ፍቃዱ

አዲስ አበባ፡- በአሁኑ ጊዜ ያለፍርድ በእስር ላይ 
የሚገኘው የ60 ዓመቱ  የቤላሩስ የሰብአዊ መብት 
ተሟጋቹ  አሌስ  ቢያሊያትስኪ  የ2022  የሰላም ኖቤል 
ተሸላሚ መሆኑን ቢቢሲ አስነብቧል። 

አሌስ ቢያሊትስኪ የቤላሩስ አምባገነን መሪ 
አሌክሳንደር ሉካሼንኮ  ለመቃወም  በ1996  በአገሪቱ 
የቪየና (ስፕሪንግ) የሰብአዊ መብት ማእከል በማቋቋም  
ፕሬዚዳንቱን ለመቃወም በጎዳና ላይ ተቃውሞን 
ለተሳተፉት ሰዎች ከለላ ሰጥቷል። 

የሰላም የኖቤል  ሽልማት ኮሚቴውም  
“በትውልድ አገሩ ዲሞክራሲን እና ፍትሃዊ ልማትን 
ለማስፈን ህይወቱን ሰጥቷል”  በማለት ግለሰቡን 
አሞካሽቷል። 

አሌስ ቢያሊትስኪ  እ.ኤ.አ. በ2011-2014  በታክስ 
ማጭበርበር ወንጀል  ክስ ቀርቦበት ቢታሰርም 
ግለሰቡ ግን በድርጊቱ እንዳልተሳተፈ በተደጋጋሚ 
አቤቱታ ሲያሰማ ቆይተዋል።   በተመሳሳይ መልኩ 
“ተቃዋሚዎች ፕሬዚዳንቱን ሥልጣን ላይ ያቆየው  
የተጭበረበሩ ምርጫዎች ናቸው “ በማለት በ2020  
ወደ አደባባይ በመውጣት  ባቀጣጠሉት ከፍተኛ 
ተቃውሞ ተከትሎ አሌስ ድጋሚ ለእስር ተዳርገዋል ።

“ምንም እንኳን  በግሉ ከፍተኛ  ችግር 
ቢደርስበትም  ሚስተር ቢያሊያትስኪ  በቤላሩስ 
ለሰብአዊ መብት እና ለዲሞክራሲ ባደረገው ትግል 
አንድ ኢንች አላስገኘም” ሲል ኮሚቴው ገልጿል። 

ከአሌስ በተጨማሪ  የሩሲያ  የሰብአዊ  መብት  
ተሟጋች ድርጅት ሜሞሪያል እና የዩክሬን  የሰብአዊ  
መብት  ተሟጋች ድርጅት  ተሸላሚ ሆነዋል። 

ታዋቂው  አሌስ ቢያሊያትስኪ  የሰላም 
ኖቤል ተሸለመ

 ይበል ካሳ

አዲሱን ዓመት 2015ን ተቀብለን የመጀመሪያውን 
ወር እያገባደድን እንገኛለን።  ግን አዲሱ ዓመት  እንዴት 
ነው።  ሁላችንም አዲስ ዓመት በመጣ ቁጥር “አዲስ 
ነገር” እንመኛለን፣ ምኞት ብቻ ሳይሆን በአዲሱ ዓመት 
የምንሠራቸውን ሥራዎች እቅድም አዘጋጅተን ዓመቱን 
እንቀበላለን።  በእርግጥ አዲስ ነገር መፈለግ ያለብን 365 ቀን 
ጠብቀን አዲስ ዓመት ሲመጣ ብቻ መሆን ባይኖርበትም 
አዲስ ዓመት ሲመጣ በአዲስ መንፈስ አዲስ ነገር ለማግኘት 
መመኘትና ማቀዳችን ስህተት የለውም።  ማንም ሰው 
በባህሪው ሁሌም አዲስ ነገር ቢያገኝ አይጠላምና።  እናም 
የቻለ አዲስ ዓመት ጠብቆ ብቻ ሳይሆን በየትኛውም 
ጊዜ አዲስ ነገርን ሊፈጥር ይችላል።  ይሁን እንጂ አዲስ 
ዓመትን ጠብቆ ለለውጥ፣ ለአዲስ ህይወት፣ ለአዲስ ስኬት 
መነሳሳትም ነውር ነው ብየ አላስብም።  

በበኩሌ “አዲስ ዓመት የሚባል ነገር የለም” ከሚሉ 
ሰዎች ጋር አልስማማም።  ምክንያቱም 356 ሌሊቶችንና 
ቀኖችን አምሽቶና አንግቶ፣ ሃምሳ ሁለት ሳምንታትን 
ሰንብቶ፣ አስራ ሁለት ወራትን ቆጥሮ፣ ወደ አዲስ የህይወት 
መቁጠሪያ “አውደ ዓመት” መሸጋገር ዕውነትም አዲስ 
ነውና።  ይህም ሕይወትን እንደ አዲስ እንደመጀመር ነውና 
በአዲስ ዓመት አዲስ ነገር ለማግኘት መመኘትና ማቀድ 
ተፈጥሯዊ ነው።          

ይሁን እንጂ ከዚህ በተቃራኒው ሁሉም ነገር የሚሆነው 
በጊዜው ነው፣ ጊዜው ካልደረሰ የሚፈጠር ምንም ነገር 
የለም… በሚል እሳቤ ሁሉንም ነገር ለነገ እየገፉ በጊዜ 
እያሳበቡ መኖር እጅጉን የተሳሳተ ልማድ መሆኑን አጥብቄ 
እሞግታለሁ።  የዚህ ጽሑፌ ዋነኛ ተጠየቅም ይህንኑ 
የተሳሳተ ማህበረሰባዊ ልማድ በአመክንዮ አስደግፎ ማሳየት 
ነው።  በእኛ አገር “ሁሉንም ነገር ማድረግ የሚችለው ጊዜ 
ነው” የሚል በከፍተኛ ደረጃ የሚታመንበት፣ ለዘመናት 
የቆየ፣ ስር የሰደደ የአስተሳሰብ ልማድ አለ። 

“ጊዜ የጣለውን ጊዜ ያነሳዋል”፣ “ጊዜ የሰጠው ቅል 
ድንጋይ ይሰብራል”፣ “የቀን እንጅ የሰው ጀግና የለውም”፣ 
“ቀን እስኪያልፍ የአባትህ ባሪያ ይግዛህ”፣ “የእኔም ጊዜ 
ይመጣል”…የሚሉ አባባሎቻችንም ይህ አስተሳሰብ ምን 
ያህል በህብረተሰቡ ውስጥ ሰርፆ የገባ መሆኑን በደንብ 
የሚያሳዩ ምስክሮች ናቸው።  ከፈጣሪ በላይ ጊዜ ይመለካል 
ቢባል ብዙም የሚጋነን አይሆንም።  የአንድ ሕብረተሰብ 
ሁለንተናዊ መገለጫ የሆኑት የጥበብ ውጤቶቻችንም 
በአንድም ይሁን በሌላ መንገድ የጊዜን አድራጊ ፈጣሪነት 
ሳይሰብኩ የማያልፉ ናቸው።  ለአብነት “ጊዜ ጌታ፣ ጊዜ 
ንጉስ” የሚል ዜማ በሚደመጥበት ሃገር ከፈጣሪ በላይ ጊዜ 
ይመለካል ቢባል ማጋነን አይሆንም።  

የሙዚቃ ነገር ከተነሳማ የቱ ተነግሮ የትኛው ይቀራል።  
“አቤት ጊዜ”፣ “ወይ ጊዜ”፣ “በጊዜ”፣ “አይሻለሁ በጊዜ” …።  
“የምን ሃሳብ የምን ትካዜ፣ ሁሉ ሊሆን በጊዜ” የሚለውን 
ብቻ ቃላቱ ሳይለወጥ በሦስት ታዋቂ ድምጻውያን ዘፈኖች 
ውስጥ ማዳመጤን አስታውሳለሁ።  ስለጊዜ ኃያልነት 
የማይቀነቀንበት የዘፈን ሥራ የለም ማለት ይቀላል።  
በሥነ ጽሁፎቻችንና በፊልሞቻችን ያለውም ከዚህ የተለየ 
አይደለም።  ብቻ በእኛ ሃገር ጊዜ ያልሆነው ነገር ምንም 
የለም? 

ጨቋኞችና አምባገነኖች ጊዜያቸው ካልደረሰ 
ከስልጣናቸው ነቅነቅ አይሉም፣ ሕዝቡም የቱንም ያህል 
ግፍና በደል ቢበዛበት፣ በጭቆና መዳፍ ሥር ሆኖ በባርነት 
ቀንበር ቢማቅቅ፣ በፍትህና በዕውነት ጥማት ቢሰቃይ 
ጊዜውን ይጠባበቃል እንጅ ታግየ ነጻነቴን ላስከብር 
አይልም።  ምክንያቱም ጊዜው ካልፈቀደ ምንም  ነገር 
አይሆንም ብሎ ያምናልና።  እናም አምባገነኖች ከስልጣን 
የሚወርዱት በጊዜ ነው።  ፍትህና ነጻነትም የሚገኘው 
በጊዜ ነው።  ጀግና የሚኮነነውም በጊዜ ነው፤ ጀግና ራሱ 
ጊዜ ነው።  “የጊዜ እንጅ የሰው ጀግና የለውም” አይደል 
የምንለው! 

ድህነት ቢበዛ፣ ችጋር ቢበረታ በጊዜው ካልሆነ ከድህነት 

መውጣት አይቻልም።  ምክንያቱም ጊዜው ካልፈቀደ 
ከድህነት ለመላቀቅ ጠንክሮ መስራት በከንቱ መልፋት 
ይሆናል፤ ሃብት የሚገኘው በጊዜ ነዋ¡ ስኬታማ ለመሆን 
ጊዜ ያስፈልጋል።  ደስተኛ ለመሆን ራሱ ጊዜው መፍቀድ 
አለበት።  ዛሬ ቀኑ ደብሮኛል ብለው ቀኑን ሙሉ ሲቆዝሙ 
የሚውሉ ሰዎች አጋጥመዋችሁ አያውቁም? እኔ ግን “ዛሬስ 
ቀኑ ረዘመብኝ በጣም ደብሮኛል”፣ “ዛሬስ ምን ሆኜ ነው? 
ቀኑ በጣም አጠረብኝ!”፣ “የዛሬው ቀንስ ርዝመቱ፣ ተገትሮ 
ዋለ እኮ ሲያስጠላ!” የሚሉ አስተሳሰባቸውና ኑሯቸው በቀን 
ቁጥጥር ሥር የዋለ መዓት ሰዎችን አውቃለሁ። 

ይህም ያለንበት የኑሮ ሁኔታና እኛ ለነገሮች ያለን 
አመለካከት እንጅ “እንዴት ቀን በራሱ ሊያጥርና ሊረዝም 
ይችላል?” የሚል ጥያቄንና ግርምትን ይፈጥርብኛል።  እዚህ 
ጋር ማሳየት የፈለኩት ዋናው ቁም ነገር አስተሳሰባችንና 
ነገሮችን የምንመለከትበት የህሊና መነጽር እንጅ ጊዜን 
ጨምሮ ማንኛውም ውጫዊ  ኑባሬ የእኛን ዕጣ ፋንታ 
የመወሰን አቅም የለውም የሚለውን እንጅ ጊዜ የራሱ የሆነ 
ዋጋ ያለው መሆኑን አጥቼው አይደለም።  እንደዚያ ቢሆን 
ኖሯማ ከሃብትና ከባለጸግነት ይልቅ ጥበብን በመምረጡ 
ከሁሉም በላይ ጥበብ የተሰጠው አራት ዓይናው ጠቢብ 
ንጉስ ሰለሞንም “ለሁሉም ጊዜ አለው” ባላለ ነበር።  

በእርግጥም በህይወት ጎዳና ላይ ማንኛውም የዕድሜ 
ክልል የራሱ የሆኑ አወንታዊና አሉታዊ ገጽታዎች አሉት።  
“ልጅነቴ፣ ልጅነቴ ማርና ወተቴ” የምትለዋን መዝሙር 
ደግመን ደጋግመን ዘምረን ብናድግም በወጣትነት የእድሜ 
ክልል ላይ ስንደርስ በሚሰማን ትኩስ የህይወት ኃይልና 
የአሸናፊነት መንፈስ ያለምንም ፍርሃትና ማቅማማት 
የፈለግነውን ነገር ሁሉ በድፍረት ስናደርግና አንዳንዴም 
ተሳክቶልን ጀብዱ ስንፈፅም በወጣትነታችን ከልብ 
መደሰታችን አይቀርም።  

ሁሉንም ነገር በስሜት ከማድረግ፣ ከችኩልነትና 
ከግብታዊነት ወጥተን ክፉና ደጉን አመዛዝነን ወደ 
ምንወስንበት ደረጃ ተሸጋግረን፤ ለአቅመ አዳምና አቅመ 

ሔዋን ደርሰን፣ ለወግ ለማዕረግ በቅተን፤ ተድረንና ተኩለን 
ከልጅነት አልፈን ልጅ ወልደን ማሳደግ ስንጀምር ደግሞ 
አብሮ የሚመጣው ድርብርብ ኃላፊነት ቢከብደንም 
ኃላፊነታችን የምንወጣ፣ አስተዋዮችና አዋቂዎች ለመሆን 
በመብቃታችን አዲስ ደስታን ይፈጥርልናል።  እንደዚሁ 
የጎልማሳነት ዘመናችንን ጨርሰን ወደ ሽምግልና ደረጃ 
በምንደርስበት ጊዜ አቅማችን እተዳከመ በመሄዱ ምክንያት 
እንደ ልባችን ሰርተን የፈለግነውን ነገር በፈለግነው ሰዓት 
ማግኘት ባለመቻላችንና የልጆቻችን እርዳታ ወደ መጠበቅ 
በመሸጋገራችን ቅር መሰኘታችን አይቀሬ ይሆናል።  

ክፉንም ደጉንም አሳልፈን፣ ሁሉንም አይተን በረጅሙ 
የዕድሜ ዘመናችን ባካበትነው ሰፊ የህይወት ልምድና ዕውቀት 
ክብርና ሞገስን አግኝተን፣ መካሪና አስተማሪ፣ ሸምጋይና 
አስታራቂ ለመሆን በመታደላችን በዚህም እንደሰታለን።  
በዕድሜያችን ምከንያት ህብረተሰባችን አክብሮን አርዓያና 
መሪ አድርጎ ሲሾመን እውነትም ዕድሜችን ጸጋችን መሆኑን 
እንረዳለን።  በዚህም ደስ እንሰኛለን።  

ይህም በሕይወት ዘመናችን ውስጥ የጊዜ ዋጋ ምን 
ያህል እንደሆነ የሚያሳይ ተፈጥሯዊ እውነታ ነው።  ይህ 
የሚያመላክተው ግን ጊዜ የሕይወት መስፈሪያ አውድ 
በመሆኑ ከሕይወት ጋር ከዕድሜያችን ጋር ያለውን ተፈጥሯዊ 
ትስስር እንጅ እኛው እንደምናደርገው ባለንበት የጊዜ ክፍል 
ውስጥ ማድረግ የምንፈልገውን ነገር በማድረግ ፋንታ 
ሁሉንም ነገር ለጊዜ እየሰጡ በጊዜ ቁጥጥር ሥር የመኖርን 
አባዜ አይደለም።  እናም አዲስ ነገር ለመሥራት አቅደን 
አዲሱን ዓመት መቀበላችን ነውር የለውም።  የመጀመሪያዋን 
ወር በዚሁ መሠረት እየሠራን ከሆነም ብልሕነት ነው።  

ይህን ማድረግ ሲያቅተን “ሁሉም በጊዜው ይሆናል” 
በሚል አሁንም ለነገ እየገፋናቸው ከሆነ ግን አዲስ ዓመት 
ስለሆነ ብቻ የተመኘነውን አዲስ ነገር ማግኘት አንችልም።  
እናም “ሁሉም ጊዜው ሲደርስ ይሆናል” በሚል የተሳሳተ 
አስተሳሰብ ሁሉንም ለነገ እየገፉ ጊዜን መጠበቅ የራስን 
ስንፍና ለመደበቅ የሚደረግ ከንቱ የጊዜ አምላኪነት አባዜ 
ነውና ከዚህ ከንቱ ልማድ በመላቀቅ በማንኛውም ሰዓት 
ማድረግ የሚገባንን በማድረግ የምንመኘውን አዲስ ነገር 
መፍጠርና ምንፈልገውን አዲስ ሕይወት መኖር ይገባናል።    

መጋቢ አዕምሮ
ማህበራዊ

በአገልጋይ ዮናታን አክሊሉ

ወደ ጥበብ!

ሁልጊዜ አብረው የሚታዩ ጓደኛሞች ናቸው።  
በተለይም የሳምንቱ መጨረሻ ቀናት ላይ ኳስ ሲጫወቱ፤ 
ሲላፉ ከሚውሉት የሰፈሩ ታዳጊዎች መካከል በፍጹም 
እነርሱ አይጠፉም፤ አራቱ ጓደኛሞች።  በአካባቢው 
ማህበረሰብ ዘንድ የተለየ ቦታ የተሰጣቸው፤ በየራሳቸው 
ቀለም የተለዩ፤ በአብሮነታቸው ደግሞ የቡድን መልክ 
ያላቸው።  

የአራቱ  ጓዳኞሞች ህብረት በፍቅር ብቻም 
ሳይሆን በጥል ጊዜም ትኩረትን የሚስብ ነው።  
ከአራቱ ሁለቱ ሲጣሉ፤ ሌሎች ሁለቱ አስታራቂ ሆነው 
ይቀርባሉ።  ከአራቱ አንዱ ሲታመም ሌሎች ሦስቶቹም 
የታመሙ ሆነው ይቆጠራሉ።  የሚጣሉ አብረው 
የሚሄዱ አራት ጓደኛሞች።  

እንደ ቡድን አንድ ሆነው፤ እንደ ግለሰብ ባላቸው 
አተያይ የሚለያዩበት መንገድ ያላቸው ሆነው 
የሚገኙ።  አንደኛው ታዳጊ ነገሮችን በቁጥር ወይንም 
በአሃዝ መግለጽ የሚወድ ነው።  እዚህ መንደር ውስጥ 
ይህን ያህል ወንድ አለ፤ ይህን ያህል ሴቶች አሉ፤ ይህን 
ያህል ከውትድርና የተመለሱ አሉ፤ ይህን ያህል አከራይ 
አለ፤ ይህን ያህል ተፈናቃይ አለ፤ ይህን ያህል ወዘተ 
እያለ በንግግሩ ውስጥ መጥቀስ የሚቀናው አሃዙ የሚል 
ቅጽል ስም የወጣለት ታዳጊ።  የሰፈሩ ነዋሪዎች ይህን 
ታዳጊ የኢትዮጵያን ሙሁራን ይመስላል ይሉታል።  
ለኢትዮጵያ ምሁራን ይህን ያህል እውነትን 
ብሎ አሃዝ መጥቀስ የማወቅ ጥግ ይመስላቸዋል የሚል 
አስተያየትን መነሻ በማድረግ።  

ሁለተኛው ታዳጊ አሃዝን ወደ መረጃ በመቀየር 
የሚታወቅ ነው።  የያዘውን መረጃ ትርጉም ሰጥቶ 
ለማቅረብ ጥረት የሚያደርግ።  የአስራ ሁለተኛ ፈተና 
መቼ እንደሚሰጥና ምንያህል ሰው ሊፈተን እንደሚችል 
መረጃን ማቅረብ የእርሱ ስራ ነው።  በአካባቢው 
የሚገኘው ቤተመጽሐፍትን የማደስ ስራ መቼ ተጀምሮ 
መቼ እንደሚጠናቀቅና የቤተመጽሐፍቱ አዳዲስ 
አገልግሎቶች ምን እንደሆኑ መረጃዎችን አነፍንፎ 
በአካባቢው ውስጥ በማሰራጨት ይታወቃል።  የቀጣይ 
ቅዳሜና እሁድ የእንግሊዝ ፕሪሜየርሊግ ውድድሮች 
ማን ከማን ጋር እንደሚያገናኘው በባለፈው ሳምንት 
ጨዋታ ማን ምንያህል ውጤት አመጣ የሚለው 
መረጃው ከአፉ ውስጥ በቀላሉ ሲነገር የሚውል 
ነው።  ማን ጎል እንዳገባ፤ ከየት ጋር እንዳገባ፣ በየትኛው 
ደቂቃ እንዳገባ ወዘተ መረጃው አለው፤ አሃዝን ተጠቅሞ 
መረጃን መፍጠር ይችላል።  ከአካባቢ ጀምሮ እስከ 
ዓለምአቀፍ ድረስ መረጃን መሰብሰብና ማሰራጨት 
ዋናው ሥራ ያደረገ ይመስላል።  የራዲዮ ጣቢያዎችን 
የሚያስንቅ የመረጃ መረብ እንደሆነም በስፋት 
ተመስክሮለታል። 

ሦስተኛው ታዳጊ ሁልጊዜ “እንዴት?” ለሚል ጥያቄ 
መልስ ለመስጠት የሚታትር ነው።  በአንድ ቡድን ውስጥ 
ስላሉ ኮከብ ጎል አስቆጣሪዎች ሳይሆን ‘እንዴት ኮኮብ 
ጎል አስቆጣሪ መሆን እንደሚቻል’ የሚጠይቅ ነው።  
በዘንድሮ አገር አቀፍ ፈተና ስንት ተማሪ ወደ ዩኒቨርሲቲ 
ከማወቅ ባሻገር እንዴት በትምህርት ውጤታማ መሆን 
እንደሚቻል’ የሚጠይቅ ነው።  በፎርብስ መጽሔት 
ላይ ስማቸው ስለተዘረዘሩ ኢንቨስተሮች ከማወቅ በላይ 
‘እንዴት ገንዘብ ቆጥቦ ወደፊት ትልቅ ኢንቨስትመንት 
ማከናወን እንደሚቻል’፤ የሚጠይቅ ነው።  ለበሽታ 
ስለሚዳርጉ ጉዳዮች መረጃን ከመያዝ ባሻገር ‘እንዴት 
ራስን ከበሽታ መከላከል እንደሚቻል’ ወዘተ የሚጠይቅ 
ለጥያቄው መልስ በማግኘት ረገድ እውቀትን የእርሱ 
ያደረገ ነው።  የእውቀት ሰው ባህሪን የተላበሰ ታዳጊ።  
የእውቀት ሰው ማለት እንዴት እያለ እየጠየቀ እውቀትን 
የሚያበዛ ነውና።  እንዴት፤ እንዴት፤ …።  አራተኛው 
ታዳጊ ባህሪ ግን ከእውቀት አንድ እርምጃ ወደፊት 
የተራመደ ነው፤ ወደ ጥበብ።  

ከእውቀት አንድ ምእራፍ ከፍ ብሎ መገኘት 
እንዴትን ከመጠየቅ ባሻገር ‘ለምን?’ ብሎ መጠየቅ 
መቻልም ነው።  ለምን ጎበዝ ተማሪ መሆን 
እንደሚያስፈልግ ይጠይቅና መልስ አግኝቶ 
በጥበብ መንገድ ላይ የሚጋዝ።  ሰዎች አንድን ነገር 
ስላደረጉት ወይንም ስለሄዱበት በተመሳሳይ መንገድ 

ከመሄድ ለምን ብሎ በመጠየቅ ምክንያትን ማግኘት 
ያስፈልጋል።  ለምን ጨዋታ መጫወት እንዳለበት፤ 
ለምን ቤተሰብ መርዳት እንዳለበት፤ ለምን የጊዜ ሰሌዳ 
መጠቀም እንዳለበት፤ ለምን ዜጎች ግብር መክፈል 
እንዳለባቸው፤ ለምን ከጋብቻ በፊት የግብረስጋ 
ግንኙነት መጀመር እንደሌለበት፤ ለምን እናትና አባቱን 
ማክበር እንዳለበት፤ ለምን ከፈተና ወቅት የግርግር 
ጥናት መውጣት እንዳለበት፤ ብዙ ለምን እየጠየቀ 
መልስ ይፈልጋል።  ይህም ዘወትር በጥበብ መንገድ 
ላይ እንዲገኝና ከአጥፊም ሆነ ጠቃሚ ሆኖ ግን ለጊዜው 
ከማያስፈልግ እውቀት ይጠበቃል።  

አራቱ ታዳጊዎች ውስጥ የሚታየው ባህሪ ወደ 
ጥበብ የሚደረግን የእድገት ደረጃዎች ያሳዩናል።  
አንባቢው ራሱን በየትኛው ደረጃ ላይ እንደሆነ ፈትኖ 
አንድ እርምጃ ወደፊት መራመድ ይችል ዘንድ እንዲረዳ 
የተጻፈ። 

የአሃዝ ሰዎች
በማንኛውም ጉዳይ ላይ ዝርዝር ቁጥሮችን 

መፍጠር ይቻል ይሆናል።  ነገሮች በቁጥር ሲገለጹ 
መመልከትም ደስ ይላል።  በቁጥር የተቀመጠውን 
ጉዳይ ወደ መረጃ መቀየር መቻል ግን አንድ ምእራፍ 
ማደግ ነው።  ዜና ይዘውልን የሚቀርቡ ሚዲያዎች 
መረጃቸውን አሳማኝ አድርገው ለማቅረብ በተገቢው 
ቁጥር እንዲያስደግፉ እንጠብቃለን።  የአሃዝ ሰዎች 
አሉ፤ ቁጥርን በአግባቡ ማቅረብ የሚችሉ።  በህይወት 
ውስጥ የበዘ አሃዝ ግን አንዳች የሚፈይዱት ነገር የለም፤ 
ወይንም ተጽእኖቸው ትንሽ ነው። 

በትላንት ታሪካችን ውስጥ በቁጥር የሚገለጹ 
አበይት ጉዳዮች ይኖራሉ።  ጥቂት የማይባሉት 
የትላንት ቁጥሮቻችን ራሳችንን በአዎንታዊም ሆነ 
በአሉታዊነት እንድንመለከት ሊያደርገንም ይችላል።  
ዛሬ እጃችን የሚገባውን ደሞዝ በቁጥር ደረጃ አይደለም 
የምናውቀው፤ በኑሮ ውስጥ እንጂ።  ደሞዝን በአሃዝ 
ደረጃ ማወቅና ደሞዝን በኑሮ ውስጥ ባለው ትርጉም 
ማወቅ ይለያያል።  ቁጥሩን ከቁጥር አልፎ የሚሰጠውን 
ትርጉም ተረድቶ ለምን ለሚል ጥያቄ መልስ መስጠት 
በመቻል ውስጥ ሲሆን ህይወትን ወደ ተሻለ 
ምእራፍ የሚያመጣ የጠቢብ ሰው መንገድ ይሆናል።  

የአሃዝ ሰዎች በአሃዝ ውስጥ የሚገኙ ከመሆን 
ወጥቶ አሃዙ ትርጉም ያለው መረጃ ሰጥቶቸው 
ህይወታቸውን ለማስተካከል ሊጠቀሙበት እንዲችሉ 
ማሰብ አለባቸው።  የእድሜ ቁጥር በአሃዝ ሲቆጠር 
የሚሰጠው ትርጉም ብቻውን ትርጉም የለውም።  
እድሜ ከወሰድነው ትምህርት፤ እድሜ ወድቆ ከመነሳት 
አንጻር፤ እድሜ ለሌሎች መመንዘር የምንችልበትን 
እድል ከማግኘት አንጻር፤ እድሜ እሴት ጨማሪ ለሆነ 
የቀጣይ ጉዞ ዝግጅት ወዘተ ከሆነ የሚሰጠው ትርጉም 
የተለየ ይሆናል።  አብርሃም ሊንከን “በመጨረሻ 
ትርጉም የሚሰጠው የእድሜያችን ቁጥር ሳይሆን 
በእድሜያችን ዓመታት ውስጥ የኖርነው ኑሮ ነው” 
እንዳለው ማለት ነው።  

ከአሃዝ ወደ መረጃ ስናድግ አሃዝን ተርጉመን ወደ 
መጠየቅ እንድንሸጋገር የሚያደርግ ይሆናል። 

የመረጃ ሰዎች
ቁጥርን ተንትነው መረጃ ማድረግ 

የሚችሉ ሰዎች ደግሞ አንድ ምእራፍ 
ከጥሬ የአህዝ አቅራቢዎች ወደፊት የተራመዱ ናቸው።  
መረጃ ብዙ ነገር ማለት እንደሆነ ባለንበት ዘመን 
ውስጥ አንረዳለን።  ከየአቅጣጫው የሚለቀቀውን 
መረጃም አስተውለን የመረጃ መጥለቅለቅ እየገጠመንም 
እንደሆነም እንረዳለን።  ትላልቅ አሃዝ እንዴት 
አድርጎ መያዝ እንደሚቻል እንዴትስ አድርጎ 
መረጃን በመፍጠር ለህይወት ዋጋ መጨመር 
እንደሚቻል ራሱን የቻለ ትምህርትም አለው።  
መሪዎች ዝርዝር አሃዝን ወደ መረጃ በመቀየርና አመራር 
ለመስጠት ሲጠቀሙበትም እንመለከታለን።  በግለሰብ 
ደረጃ ያለው የቀን ገቢ አቅም፤ በአካባቢ፤ በሙያ፤ 
በእድሜ፤ በጾታ ወዘተ ተብሎ መረጃ ሆኖ ሲተነተን ወደ 
ለውጥ የሚደረግ ጉዞን ሊያመላክትም ይችላል።  

ያደጉት አገሮች እያንዳንዱን ዝርዝር አሃዝ ወደ 
መረጃ አሳድጎ ተንትኖ ለውሳኔ ሰጪነት በመጠቀም 
እና “ለምን” ብሎ በመጠየቅ ውስጥ ለደረሱበት 

ደረጃ ላይ ደርሰዋል።  የሰው ልጅ በምድር ላይ 
የሚኖረውን ኑሮ አሳድጎ በሌሎች ቦታዎች ላይም እንዲገኝ 
ያደረገው ከመረጃ ከፍ ባለው የጥበብ ደረጃው ነው።  
በጥበብ አማካኝነት ወደ ላይ ከፍ ማለት ቻለ፤ 
በከፍታውም ላይ ዛሬም እየበረረ ይገኛል።  እንዴት 
ብሎ መጠየቅ ወደ እውቀት ደጅ የሚያደርስ ቢሆንም፤ 
እውቀት ብቻውን በቂ አለመሆኑን በመረዳት ለምን 
ብሎ በመጠየቅ ወደ ጥበብ መድረስ ይቻላል።  ጥበብ 
ስራዋን የምትሰራበት፤ እውቀት የምትጎድልባቸው 
ቦታዎች መኖሩን እውቀት አላቸው የሚባሉት ሰዎች 
የሚፈጥሩት ጥፋት ጥሩ ማሳያ ነው።  “እንዴት” 
ብሎ መጠየቅ ግን ከመቅረት እጅግ የሚያጎድል ሆኖ 
እናገኘዋለን።  እውቀት ትልቅ የለውጥ መሳሪያ ነውና፤ 
ወደ ጥበብ መድረሻ መንገድ።  

በታሪካችን ገጻችን ላይ ብዙ መረጃ አለ።  የጦርነት፣ 
የንግስና፣ የአናጺነት፣ የመምህርነት፣ የህክምና፣ ወዘተ 
መረጃዎች በታሪክ ማህደራችን ውስጥ በሚገባ 
ይገኛሉ።  በታሪክ ማህደር ውስጥ የሚገኘው ጥቅም 
ላይ እንዲውል ወደ እውቀት እንዲቀየር ሆኖ መገንባት 
አለበት።  ያለፈውን መቀየር ባንችልም ከባለፈው 
እውቀት መውሰድ ግን አስተዋይነት ስለሆነ።  

በጦርነት ውስጥ በብዙ አስከፊ መንገድ ውስጥ 
ያለፉት የአውሮፓ አገራት ዛሬ አብረው ተሰልፈው 
ለህዝባቸው መፍትሔ ለመሆን የሚያደርጉት ጥረት 
ትላንትን ወደ እውቀት ትምህርት ቤት መቀየር 
እንደሚቻል ማሳያ ናቸው።  በዘር ምክንያት 
የተጠፋፉት ሩዋንዳውያን ትላንት እውቀት አድርገው 
ይገኛሉ።  እውቀት እንዴት ለሚለው ጥያቄ ምላሽ 
እየሰጠን ከእውቀት ያደርሰናልና ለእውቀት ቦታን 
እንስጥ።  

የእውቀት ሰዎች፤
አስቀድመን እንዳልን የእውቀት 

ሰዎች “እንዴት” እያሉ በመጠየቅ የሚራመዱ 
ናቸው።  የቀን ገቢያችን ይህን ያህል ነው ብሎ 
በቁጥር አውቆ ከመቀመጥ እንዴት ድህነትን ማሸነፍ 
ይቻላል ብለው የጠየቁት ራሳቸውን ለጥያቄያቸው 
ምላሽ የሚሰጥ መንገድ ላይ እንዲገኙ ስላደረጋቸው 
አይራቡም።  የእውቀት መንገድ ከመራብ እንዲወጡ 
አድርጓቸዋልና።  የእውቀት መንገድ ሊያሳካ የሚችለው 
ችግርን በእውቀት በመፍታት ወደ መፍትሔ መድረስ 
ነውና።  

የእውቀት ሰዎች የገባቻቸውን እውቀት ወደ 
ተግባር ለመቀየር በተራመዱ ቁጥር ከመፍትሔው 
መስመር ውስጥ ይገኛሉ።  ብዙ እውቀት ይዞ ትንሿን 
የተገበረና፤ ትንሿን እውቀት በሚገባ የተገበረ መካከል 
ልዩነት የለውም።  እውቀት ከተግባር ሰውናት ጋር 
ሲቀናጭ ውጤቱ ያማረ ነው።  የግብርናው ሆነ 
የማኑፋክቸሪንግ ዘርፉ ለውጥ የእውቀት ሰዎች 
የተግባር እንቅስቃሴ መሆኑ ለሁሉም ግልጽ ሊሆን 
ይገባል።  ታላቁ እስክንድር “ሙከራን ለሚያደርጉ 
ሰዎች ምንም የማይቻል ነገር የለም” ማለቱ ለሁሉም 
ግልጽ ነው።  

ዛሬ የአገራችንን ችግር በእውቀት መፍታት 
የምንችልበት ደረጃ ላይ እንድንመጣ እውቀት ላይ 
መስራቱ አስፈላጊ ነው።  እውቀት ላይ የሚሰራው 
ስራ ከቀን ወደ ቀን ፍሬ አፍርቶ ትላንት ያለፍንበትን 
የድህነት፤ የእርዛት፤ የጦርነት እንዲሁም ዛሬም 
በተመሳሳይ ሁኔታ ከምንገኝበት መውጣት 
ያስችለናል።  የጥበብ መንገድ ግን ከእውቀት ባሻገር 
ባለው ከፍታ ላይ መድረስ ያስችላል። 

ከአጸደ ህጻናት ጀምሮ እስከ ዩኒቨርሲቲ ድረስ 
እውቀትን በመፍጠርና በማስተዳደር በመደበኛነት 
የተሰማሩት ዘርፎች ለማህበረሰባችን የፈየዱትን ፋይዳ 
ማስፋት አንድ ነገር ነው፤ ከእውቀት የሚጠቀም ሆኖ 
መገኘት ደግሞ ሌላ።  እውቀት በመጠቀም ውስጥ 
የጥበብ ሰው ሆኖ መገኘት ግድ ይላል።  ጠቢብ 
ከሁሉም ይማራልና።  

የጥበብ ሰዎች፤
የጥበብ መጀመሪያ ፈጣሪን መፍራት ሆኖ 

በሃይማኖቶች ትምህርት ይሰጣል።  እያንዳንዱን ነገር 
በጥያቄ ውስጥ አስገብተን የምንደርስበት መዳረሻ 
ሁሉም ስለ ሰው መሆኑን እንረዳለን።  ሁሉም ስለ ሰው 

መሆኑን ለመረዳት ግን ለምን ብሎ መረዳት ያስፈልጋል።  
ለምን ገንዘብ እንደሚያስፈልገን ካልተረዳን ሰውን 
በመግደል ውስጥ ገንዘብ ማግኘት ትክክል ሆኖም 
ይገባናል።  ሥራ ለምን እንደምንሰራ ካልተረዳን በሥራ 
ሰዎችን ማገልገል መሆኑን እንስተውና ሰኞና እሁድ 
ቀን የሚኖራቸው እለታዊ ትርጉም አንዱ ደስ የማይል 
ሌላው መዝናኛ ይሆናል።  

በጥበብ መንገድ ውስጥ ፍቅር ትልቅ ቦታ 
አላት።  ከመቀበል ይልቅ መስጠት ከፍተኛውን ቦታ 
ይይዛል።  ሰዎችን እንዴት መኖር እንዳለባቸው ትልቁን 
መረዳት ያገኛሉ።  በጨለማ ውስጥ ታልፎ ስለሚገኝ 
ብርሃን መታሰብ ይችላል።  ፈላስፋው አርስቶትል 
እንዳለው በጨለማ ጊዜያችን ላይ ብርሃን ላይ ማተኮር 
እንችላለን።  የጥበብ መንገድ በውስጣችን ለምን እያልን 
ጠይቀን ማስተካከያ እንድናደርግ ያግዘናል።  ከሰዎች 
ጋር የምትጋጭ ከሆነ ለምን ብለህ ትጠይቃለህ፤ ወደ 
ውስጥህ ተመልክተህ ማስተካከልም ትችላለህ።  
በሥራ ቦታህ ውጤታማ ካልሆንክ ለምን ትላለህ፤ 
ወደ ውጤታማነት የሚያደርስህን መንገድ ታገኝ ዘንድ 
እድል ይታይሃል።  በሰዎች ተጎድቶ ልቦን አክብዶ 
የሚንቀሳቀስ ሰው ለምን ብሎ በመጠየቅ ከገባበት 
ውድቀት ይወጣል።  ለምን ብሎ መጠየቅ ወደ ጥበብ 
ይወስዳል፤ እንዴት ብሎ መጠየቅ ወደ እውቀት።  

እውቀትም ሆነ ጥበብ የበዙለት ሰው ደግሞ 
ታምር መፍጠር ይችላል።  የሚፈጥረውም ታምር ወደ 
ውጤት የሚያደርስ ብቻ ሰዎች ሌሎች ወደ ውጤት 
እንዲደርሱ ምክንያት የሚሆን ነው።  

ያለንበት ዘመን በብዙ ጉዳዮች የምንቸገርበት 
ነው።  ልጆችን ማሳደግ ከባድ ሆኖ የሚታይበት፤ 
ገንዘብ አበድሮ መልሶ ማግኘት ተራራ የሚሆንበት፤ 
ሰው ቃሉን ጠብቆ መገኘቱ እንዲሁ አስቸጋሪ መስሎ 
የሚታይበት፤ ለትዳር ታማኝ ሆኖ መገኘትም እንዲሁ።  
ለምን ብሎ የሚጠይቅ ለህይወት ዋጋ በመስጠት 
ህይወቱን በአግባቡ መምራት የሚችልበትን እድል 
ያገኛል።  ሰነፉና ጠቢቡ የሚለዩበት ወቅት አለ፤ 
እርሱም ወቅት ዛሬ ነው።  ዛሬን በጥበብ የመራመድና 
ያለመራመድ። 

በመንደርደሪያ ታሪካችን ውስጥ ያሉትን አራት 
ታዳጊዎች ዳግም በማሰብ ወደ መውጪያው በር 
እንድረስ።  ከአሃዝ ወደ መረጃ እንድንደርስ፤ ከመረጃ 
ወደ እወቀት፤ ከእውቀት ወደ ጥበብ።  የጥበብ 
መጀመሪያም ሆነ መዳረሻ ለህይወት ትርጉም 
ስለሚሰጠው ሰው ልንሆን የተገባውን መሆን ነው።  
ለራሳችን የሚገባውን ቦታ በመስጠት፤ በዙሪያችን 
ላሉት የሚገባቸውን ቦታ በመስጠት፤ በፍቅር ውስጥ 
ያለውን ሃይል በተግባር በመኖር፤ ቃላችን ከእርምጃችን 
ጋር በማገናኘት። 

ትላንት ላናገኘው የሸኘነው ነው፤ ትላንት በእውቀት 
ደረጃ ለዛሬ የሚሰጠን እውቀት ጥበብ ሆኖልን ህይወት 
በተገቢው መንገድ እንድንመራ ሊያደርገን ይገባል።  
ትላንት አለመቻል አብዝቶ የተነገረው ዛሬ በጥበብ 
መንገድ ውስጥ ያለመቻልን መንፈስ አልፎ በመቻል 
ጎዳና ላይ ራሱን ለማግኘት ለምን ብሎ ይጠይቃል።   



መሠረተ ልማት
ኢኮኖሚ

ወንዝን የመቀልበስ ዘዴ የሚተገበርበት የወልመል የመስኖ ፕሮጀክት 
መላኩ ኤሮሴ

የዝናብ ወቅትን በመጠበቅ በዓመት አንዴ 
የሚከናወን የግብርና ሥራ ከድህነት የሚያወጣና 
ኢኮኖሚያዊ እድገትን እያስገኘ አይደለም።  
ምርታማነትን በማሳደግ ኢኮኖሚያዊ እድገት 
ለማስመዝገብ የመስኖ ልማት ወሳኝ የሆነበት ጊዜ ላይ 
እንገኛለን።  በኢትዮጵያ ከመቸውም ጊዜ ለመስኖ 
ልማት ፕሮጀክቶች ግንባታ ትኩረት ተሰጥቶ እየተሰራ 
ይገኛል።  በተለይም ከአገራዊ ለውጡ (ሪፎርም) ወዲህ 
ባሉት ዓመታት የዝናብ እጥረት በሚታይባቸው ቆላማ 
የአገሪቱ አካባቢዎች ላይ በልዩ ትኩረት የመስኖ ልማት 
በመገንባት የማስፋፋት ስራ ተጠናክሯል።  እየተገነቡ 
የሚገኙት የመስኖ ፕሮጀክቶች በቆላማ አካባቢዎች 
በተደጋጋሚ የሚከሰተውን የድርቅ ተጋላጭነትን 
በመቀነስ የአርብቶ አደሩን የምግብ ዋስትና ለማረጋገጥ  
ከፍተኛ እገዛ እንደሚያደርግ ተስፋ ተጥሎባቸዋል።  

በኢትዮጵያ ቆላማ አካባቢዎች እየተገነቡ ካሉ 
ትላልቅ የመስኖ ልማት ፕሮጀክቶች ወልመል የመስኖ 
ልማት ፕሮጀክት ይጠቀሳል።  ወልመል የመስኖ ልማት 
ፕሮጀክት በኢፌዲሪ መስኖና ቆላማ አካባቢ ሚኒስቴር 
ባለቤትነት በ2012 ዓ.ም በጀት ዓመት ግንባታቸውን 
ካስጀመራቸው ፕሮጀክቶች መካከል አንዱ ሲሆን፣ 
ፕሮጀክቱም በኦሮሚያ ብሔራዊ ክልላዊ መንግስት 
በምዕራብ ባሌ ዞን ደሎመና ወረዳ ውስጥ ግንባታው 
እየተከናወነ ይገኛል።  

በመስኖና ቆላማ አካባቢ ሚኒስቴር የኮሙዩኒኬሽን 
ዳይሬክተር አቶ ብዙነህ ቶልቻ እንደሚያብራሩት፤ 
ከአገራዊ ሪፎርሙ በኋላ በመስኖ ዘርፍ የአምስት 
ዓመትና የአስር ዓመት ሰትራቴጂክ ዕቅድ ታቅዷል።  
በዕቅዱ መሰረት የመጀመሪያው የትኩረት አቅጣጫ 
በቆላማ አካባቢዎች፣ ህዝብ በብዛት ባልሰፈረባቸው 
አካባቢዎች፣ በቀላሉ ሊለሙ የሚችሉና ከፍተኛ የከርሰ 
ምድር ውሃ ሀብት ያላቸው ቦታዎች መለየት ነው። በዚህ 
ረገድም ቦታዎችን የመለየት ስራ ተሰርቷል።  ከተለዩት 
አካባቢዎች መካከልም አንዱ በኦሮሚያ ክልል ባሌ ዞን 
ደሎ መና ወረዳ ውስጥ የሚገኘው ወልመል ወንዝ ነው። 

ወልመል መስኖ ልማት ፕሮጀክት ወንዝን 
በመቀልበስ የመስኖ ልማት ስራ የሚሰራበት ዘዴ 
የሚተገበርበት ነው።  ወንዝ በመቀልበስ የሚከናወን 
የመስኖ ልማት፣ ውሃ በማጠራቀምና ግድብ በመገደብ 
ሳይሆን፣ አነስተኛ የመቀልበስ ሥራ በማከናወን የሚሰራ 
የመስኖ ልማት ስራ መሆኑን የጠቆሙት አቶ ብዙነህ፤ 
ይህ የመስኖ ልማት ስራ ወጪ ቆጣቢና ውጤታማ 
እንደሆነ፣ ወንዞችን በመጥለፍ የመስኖ ልማት 
ማከናወን ዘዴ በኢትዮጵያ አለመለመዱን ተናግረዋል።  
ተቀልብሰው ለልማት መዋል የሚችሉ ወንዞችን 
በአግባቡ መንከባከብ ከተቻለ ዘላቂ የሆነ የልማት ሥራ 
መስራት እንደሚቻል አስረድተዋል።

እንደ አቶ ብዙነህ ማብራሪያ የወልመል የመስኖ 
ልማት ፕሮጀክት በሁለት ሎቶች ተከፋፍሎ በመገንባት 
ላይ ይገኛል።  እነዚህም ሎት አንድ እና ሎት ሁለት 
ተብለው ይጠራሉ።  ሎት አንድ፣ አንድ ነጥብ 
72 ቢሊዮን ብር፣ ሎት-ሁለት ደግሞ አንድ ነጥብ 
88 ቢሊዮን ብር በሆነ ወጭ ነው በመገንባት ላይ 
የሚገኙት።  የፕሮጀክቱ አጠቃላይ ወጪ ሶስት ነጥብ 
ስድስት ቢሊዮን ብር ነው። 

የፕሮጀክቱ ግንባታ የሚያካትተው የ34 ነጥብ 
4 ኪሎ ሜትር የዋና ቦይ ግንባታ፣ የወንዝ መቀልበሻ 
ግንባታ (3 ሜትር ከፍታና 50 ሜትር ርዝመት)፣18 
ኪሎ ሜትር የውስጥ ለውስጥ መንገድ ግንባታ፣ በግራና 
በቀኝ የሚከፈል 58 ነጥብ 48 ኪሎ ሜትር የሚረዝም 
የሁለተኛ ቦይ ግንባታ፣ 72 ነጥብ 4 ኪሎ ሜትር 3ኛ ቦይ 
እና 4ኛ ቦይ 350 ኪሎ ሜትር የሚሆኑ ልዩ ልዩ የመስኖ 
ልማት መዋቅሮች ግንባታ ይኖሩታል።  ይህ የመስኖ 
ፕሮጀክት ሲጠናቀቅ 11 ሺህ 40 ሄክታር መሬት በመስኖ 
በማልማት 22 ሺህ በላይ አርሶአደሮችን ተጠቃሚ 
ማድረግ ይችላል።  

ከፍ ያለ ጥቅም ያስገኛል ተብሎ ተስፋ ያሳደረው 
የወልመል የመስኖ ፕሮጀክት ሲጠናቀቅ በደሎመና 
ወረዳ በሚገኙ አራት ቀበሌዎች ውስጥ የሚኖሩ 22ሺህ 
አርሶ አደሮችን  ተጠቃሚ ያደርጋል።  አርሶአደሮቹ 
በቆሎ፣ ሰሊጥ፣ ማሽላ፣ አትክልትና ፍራፍሬዎችን 
በማልማትና በማምረት በዓመት ውስጥ ከሁለት እስከ 
ሦስት ጊዜ ምርት በማምረት ተጠቃሚ ይሆናሉ።  በዚህ 
መንገድ የተጠናከረ ሥራ ከተሰራ አርሶ አደሮቹ የምግብ 

ዋስትናን ማረጋገጥ ይችላሉ። 
ፕሮጀክቱ የምግብ ዋስትና ለማረጋገጥ ከሚኖረው 

ፋይዳ ባሻገር የስራ እድል በመፍጠርም ሚናው ከፍ 
ያለ ነው።   በአሁኑ ወቅት ወደ 1 ሺህ 377 ወንድ 
እና ወደ 363 ሴቶች በድምሩ ወደ 1 ሺህ 760 ዜጎች 
ቋሚና ጊዜያዊ ስራ እድል ተፈጥሮላቸዋል።  አሁን 
ከተፈጠረው የሥራ እድል በተጨማሪ ለሌችም ሥራ 

መፍጠር የሚችል ፕሮጀከት ነው። 
ከሚኒስቴሩ የተገኙ መረጃዎች እንደሚያመላክቱት፤ 

የወልመል መስኖ ፕሮጀክት በአገር ደረጃ ትኩረት 
ከተሰጣቸው ፕሮጀክቶች አንዱ ሲሆን፣ በአገር 
ደረጃም በሶስት መስፈርቶች እንደ ስትራቴጂክ ተይዞ 
ትኩረት ተሰጥቷል። አንዱ የትኩረት አቅጣጫ የመስኖ 
ግድብ የሚካሄድባቸው የአካባቢዎች የአየር ፀባይ 
ቆላማ መሆን፣ ሌላው ብዙ ነዋሪዎች በአካባቢው 
አለመኖራቸው፣ በሶስተኛ ደረጃ ደግሞ የአካባቢው 
ምርታማነት ግምት ውስጥ ገብቷል።  እንዲህ ያሉ 
አካባቢዎች ቅድሚያ ተሰጥቷቸው ሰፊ የመስኖ ልማት 
ዝርጋታዎች እንዲከናወንባቸው ነው በስትራቴጂው 
የተቀመጠው። ከዚህ አንጻር የወልመል መስኖ 
ልማት የሚከናወንበት ደሎ መና ወረዳ የህዝብ ብዛት 
አነስተኛ በመሆኑ እና ከካሳ ክፍያ ጋር የተያያዘ ችግርም 
አያጋጥምም በሚል እሳቤ  ወደ ሥራ ፈጥኖ ለመግባትና 
በተቀመጠው ዕቅድ በጊዜው ሥራውን ለማጠናቀቅ 
ያግዛል በሚል ለወልመል መስኖ ልማት ለፕሮጀክት 
ቅድሚያ ሊሰጠው ችሏል። 

በፕሮጀክቱ ግንባታ ሁለት አገር በቀል ተቋራጭ 
ድርጅቶች እየተሳተፉ  ሲሆን፣ አንደኛው ተቋራጭ 
ድርጅት የወንዝ መቀልበሻ እና መጋቢ የውሃ ቦይ 
ግንባታ ሥራውን ሲያከናውን ሁለተኛው ተቋራጭ 
ድርጅት ደግሞ የመስኖ አውታር ግንባታ ሥራውን 
የሚያከናውን ይሆናል።  በዚሁ መሰረት የመስኖ 
ልማት ፕሮጀክት የውሃ መቀልበሻውን ዓለማየሁ 
ከተማ ጀነራል የተባለ የግል ድርጅት፣ ወደ እርሻው 
ውሃ ለማድረስ የሚያግዘውን መጋቢ ግድብ ወይም 
ፋርም ግንባታ ሥራ ደግሞ የኦሮሚያ ውሃ ሥራዎች 
ኢንተርፕራይዝ እየሰሩት ነው። 

ፕሮጀክቱን አራት ዓመት ባልሞላ ጊዜ ውስጥ 
ለማጠናቀቅ እቅድ ተቀምጦ ነው ወደ ስራ የተገባው።  
የፕሮጀክቱ ግንባታ ታህሳስ 2012 ዓ.ም የተጀመረ 
ሲሆን፣ ሰኔ 2015 ዓ.ም. ለማጠናቀቅ ታስቦ እንደነበር 
የሚያነሱት የኮሙዩኒኬሽን ዳይሬክተሩ፤ ሆኖም 
ከግድቡ ግንባታ ጋር ተያይዞ በነበሩ ክፍተቶች ምክንያት 
ፕሮጀክቱ በታቀደው መሰረት እንዳልሄደ ገልጸዋል። 

ፕሮጀክቱ ሁለት ሎት ያለው ሲሆን፤ ሎት አንድ 
የወንዝ ውሃ መቀልበሻ እና ሌሎች ተያያዥ ስራዎችን 
የሚያጠቃልል ነው።  የሎት አንድ ግንባታ ስራ 62 
ነጥብ 7 በመቶ ገደማ የተጠናቀቀ ሲሆን፤  ሎት ሁለት 
ደግሞ የመስኖ መሰረተ ልማት ግንባታ ስራዎችን 
የሚያካትት ነው።  የሎት ሁለት ግንባታ ስራ ደግሞ  39 
ነጥብ 37 በመቶ መጠናቀቀቁን ጠቁመዋል። 

እንደ አቶ ብዙነህ ማብራሪያ፤ ፕሮጀክቱ በታቀደለት 
እቅድ መሰረት እንዳይከናወን ካደረጉ ምክንያች አንዱ 
ሲሚንቶን ጨምሮ ለግንባታ የሚያስፈልጉ የተለያዩ 
ግብዓቶች እጥረትና የዋጋ መናር፣ ግንበኛና አናጺ 
የመሳሳሉ ባለሙያዎች አለመገኘት፤ የሚመለከተው 
አካል የካሳ ክፍያውን ቶሎ ሰርቶ አለማቅረብ እንዲሁም  
የተቋራጭ በተለይም የሎት ሁለት የስራ ተቋራጭ 

የአቅም ውስንነት ያለበት መሆኑ ለግድቡ ግንባታ 
መጓተት ዋና ዋና ምክንያቶች ነበሩ።  

በዚህ ዓመት ግንባታው መፍጠን አለበት ተብሎ 
ስለታነመነበት ከፍተኛ ርብርብ እየተሰራ ነው።  እንደ 
ሲሚንቶ ያለ የግንባታ ግብአት ለማግኘት ሚኒስቴሩ 
ለሚመለከተው አካል የድጋፍ ደብዳቤ በመጻፍ ትብብር 
ጠይቋል።  የግብአት አቅርቦት ችግሩን ለመፍታት 
ሚኒስቴር መሥሪያቤቱ የጀመረውን ጥረት ያጠናክራል። 

የግንበኛ እና የአናጺ ባለሙያዎች እጥረት ለመቅረፍ 
ከአካባቢው ውጭ ባለሙያዎችን እንዲያስመጣ 
ለግንባታ ተቋራጩ ምክረ ሀሳብ ቀርቧል።  ሚኒስቴር 
መስሪያ ቤቱ ያቀረበውን ምክረ ሀሳብ ተግባራዊ 
በማድረግ ተቋራጩ የግንበኛና የአናፂ እጥረት ይቀርፋል 
የሚል ተስፋ እንዳላቸው ተናግረዋል።  

ከካሳ ክፍያ ጋር የተያያዙ ችግሮችን ከወረዳ፣ 
ከዞን፣ እና ከክልል መንግስት ጋር በጋራ በመስራት 
ለማቃቀለል ጥረት እየተደረገ መሆኑን በመጥቀስ በዚህ 
ረገድ መሻሻሎች እየታየ መሆኑን ነው ያብራሩት።  
ከዚህ በላይ በቅንጅት መስራት ከተቻለ የበለጠ መሻሻል 
ማምጣት እንዳሚቻልም ጠቁመዋል።  

የስራ ተቋራጮች አቅም ውስንነት ችግሮችን 
ቀርፈው ለግንባታ የሚያስፈልገውን ግብዓቶች 
ሚኒስቴር መስሪያ ቤቱም ድጋፍ አድርጎላቸው በ2015 
ፕሮጀክቱን መጠናቀቅ እንዳለበት ከሚመለከታቸው 
አካላት ጋር ምክክር ተደርጎ መስማማት ላይ መደረሱን 
አቶ ብዙነህ አብራርተዋል። 

በፕሮጀክቱ ላይ የሚስተዋሉ ተግዳሮቶችን 
በመቅረፍ ግንባታውን ለማፋጠን እየተደረገ ካለው 
ርብርብ ጎን ለጎን አርሶ አደሩ እና አገሪቱ ከመስኖ 
ፕሮጀክቱ ተጠቃሚ እንዲሆኑ የሚያስችሉ ስራዎችን 
ከወዲሁ ማከናወን ያስፈልጋል።  ፕሮጀክቱ ከተጠናቀቀ 
በኋላ በአፋጣኝ አርሶ አደሩ ተጠቃሚ የሚሆንበትንም 
ሁኔታ የሚመለከታቸው አካላት ከአሁኑ ሊያስቡበት 
ይገባል።   ከፍተኛ በጀት ተመድቦላቸው የሚከናወኑ 
የመስኖ ልማት ፕሮጀክት ሥራዎች ከግንባታ ባለፈ 
ለታለመላቸው ዓላማ ውለው ለውጤት በማብቃት ላይ 
ቀደም ባሉ ጊዜያት በተደጋጋሚ ቅሬታዎች ሲነሱ ነበር።  

አገሪቱ ከፍተኛ ወጪ አውጥታ የገነባችው ይህ 
ፕሮጀክት በአግባቡ ስራ ላይ እንዲውል የልማቱ 
ተጠቃሚ አርሶ አደር በቂ ድጋፍና ክትትል የሚያገኝበት 
ሁኔታ እንዲኖር ማድረግ እና ከግንባታው ጎን ለጎን ወደ 
ልማቱ  ለመግባት የሚያስችሉ ሥራዎች ሊሰሩ ይገባል።  
ምክንያቱም አገሪቱ በከፍተኛ ወጪ ከምትገነባቸው 
የመስኖ ፕሮጀክቶች ምርት ካልተመረተና አርሶ አደሩ 
ካልተጠቀመ፣ እንደ አገርም ዕድገት ካልተመዘገበ 
ለአገሪቱ የሚያስገኘው ምንም ጥቅም አይኖርም።  
ከዚህ ጎን ለጎን አርሶ አደሮች ስለመስኖ ልማት ያላቸውን 
ግንዛቤ ከፍ ለማድረግ በትኩረት ሊሰራ ይገባል።  
የአርሶ አደሮችን ግንዛቤ ከፍ በማድረግ ለመስኖ ልማት 
ዝግጁ እንዲሆን ማድረግ ከምንም በላይ ትኩረት የሚሻ 
ጉዳይ ነው።

ወልመል የመስኖ ልማት ፕሮጀክት በከፊል፤

ፕሮጀክቱ ሁለት 
ሎት ያለው ሲሆን፤ 
ሎት አንድ የወንዝ 
ውሃ መቀልበሻ እና 

ሌሎች ተያያዥ ስራዎችን 
የሚያጠቃልል ነው። 

የሎት አንድ ግንባታ ስራ 
62 ነጥብ 7 በመቶ ገደማ 

የተጠናቀቀ ሲሆን፤  ሎት ሁለት 
ደግሞ የመስኖ መሰረተ 
ልማት ግንባታ ስራዎችን 
የሚያካትት ነው። የሎት 

ሁለት ግንባታ ስራ 
ደግሞ  39 ነጥብ 37 
በመቶ መጠናቀቁን 

ጠቁመዋል

 • ወርቁ ማሩ
 • ኃይሉ ሣህለድንግል
 • አልማዝ አያሌው
 • እስማኤል አረቦ 

  አዲሱ ፖሊሲ  ከስርቆት  ነፃ የሆነ ትውልድ  ይፈጥር ይሆን?

መውሊድ የአንድነት፣ የመረዳዳትና 
የፍቅር በዓል ነው

መውሊድ /የነብዩ መሐመድ የልደት ቀን/ በእስልምና እምነት ተከታዮች ዘንድ የአንድነት፣ የመረዳዳትና 

የፍቅር በዓል ነው። ይሄን መሰል የሰላም፣ የአንድነት፣ የመረዳዳትና በፍቅር አብሮ የመኖርን የመሳሰሉ እነዚህ  

እሴቶች ደግሞ የእስልምና ሀይማኖት አስተምህሮ ዋነኛ ምሰሶዎች  እንደሆኑም የእምነቱ አባቶች አበክረው 

ያስተምራሉ። ምእመኑም ለእነዚህ እሴቶች ተገዥ እንዲሆን በስፋት ይመክራሉ።  

ከአንድ ሃይማኖት ተከታይነትም ባሻገር ሰው ከመሆን የሚቀዱት እነዚህ የእስልምና ሃይማኖት 

አስተምህሮቶችና እሴቶች፤ ሀገርን እንደ ሀገር፣ አንድን ማህበረሰብም እንደ ማህበረሰብ በማስቀጠል ሂደት ውስጥ 

ወሳኝ ስፍራ አላቸው። በእነዚህ እሴቶች ተኮትኩቶ የሚያድግ  ትውልድም በታሪክ ውስጥ ስለ ሀገሩም ሆነ ስለ 

ሀይማኖቱ የሚኖረው ስፍራ ከፍ ያለ እንደሆነ ይታመናል።

በተለይም አሁን ባለንበት ሀገራዊ እውነታ እነዚህ የእምነቱ እሴቶች እንደሀገር ሆነ እንደ አንድ ማህበረሰብ፣ 

ሙስሊሙን ማህበረሰብም እየተፈታተኑ ያሉ ችግሮችን በአሸናፊነት በመወጣት ለመጪው ትውልድ የተሻለች 

ሀገር ለማስረከብ የሚኖራቸው ፋይዳ በቀላሉ የሚታይ አይደለም። ለዚህ ፈተናና ችግር መፈጠር ዋነኛ ምክንያት 

የሆነው በአሸባሪው ትህነግ ባለፉት 27 ዓመታት በኢትዮጵያ የዘራውን የጥላቻና የመከፋፋል ትርክት ለመቀልበስ፤ 

ትርክቱ ፈጥሮት ያለፈውንም ሆነ፣ እየፈጠረ ያለውን ጠባሳ ለማከም  እነዚህ የሀይማኖቱ እሴቶች ፍቱህ መድሀኒቶች 

ናቸው።

በዛሬይቱ ኢትዮጵያ ቀደም ሲል ከተዘሩ መርዘኛ የጥላቻና መከፋፈል ዘሮች የተነሳ፣ በመላው  አገሪቱ በህዝቦች 

መካከል ሆነ በህዝቦች ውስጥ  ያለ አንድነት ላልቷል፤ የቀደመው የመረዳዳት ባህል ከፍ ባለ ራስ ወዳድነት 

ተለውጧል። ፍቅርም ቀዝቅዞ ጥላቻ ስፍራውን እየተረከበው መሆኑም እየታየ ነው፤ መደጋገፉ በመገፋፋት፤ 

መተሳሰቡ በመነቃቀፍ እየተተካ መምጣቱም የአደባባይ ሚስጥር ነው።

ሜሎዲ ከኳስ ሜዳ

ትምህርት የአንድ አገር እድገት መሰረት እንደሆነ 
እሙን ነው፡፡ በተለይ ደግሞ ኃላፊነት የሚሰማው፤ 
የተሻለ አገርና ትውልድ ለማፍራት  የሚተጋ፣ በፍትህ 
የሚያምንና ስለእውነት ዋጋ የሚከፍል ትውልድ 
በማፍራት ረገድ ትምህርት የማይተካ ሚና አለው፡፡ 
ለትምህርት ዋጋ ሰጥተው ትውልዱ ላይ መስራት  የቻሉ 
አገራት በኢኮኖሚያቸውም ሆነ በአለም ፖለቲካ ልዕለ 
ሃያል መሆን ችለዋል፡፡

ዛሬ የዓለም የፖለቲካ መሪን  እንዳሻቸው እያሽከረከሩ 
ለጥቅማቸው ሁሉንም ማንበርከክ የቻሉትም  ትላንት 
የተማረ ኃይላቸው ላይ ምወለ -ንዋያቸውን፤ ጊዜያቸውን፤ 
አቅማቸውን ሁሉ ማፍሰስ በመቻላቸው ነው፡፡  አበውስ “ 
የዘሩት ይበቅላል”  ይሉ የለ!? እነሱ የወደፊቱን አልመው 
ትላንትን በመልካም ዘር ምድራቸውን ቆፈሩ ዛሬ ደግሞ 
ጣፋጭ ፍሬያቸውን ሲያሻቸው በመሶብ ሲያሻቸው 
በአቁማዳቸው ይሰበስባሉ፡፡ 

እኛስ? እኛም ያው እንደለመድነው  ሩቅ ናፋቂ ሆነን 
ቀርተናል፤ ትላንታችንን ከአረም ጋር አብረን አርሰን ዛሬ 
ምርቱን  ከእንክርዳዱ መለየት ተስኖን መዳከራችንን 
ቀጥለናል፡፡  ሁሉ የሌላ ናፋቂ፤ ያልዘራውን ለማጨድ 
የሚሽቀዳደም ከንቱ ትውልድ ሆኗል፡፡ በአሸዋ ላይ 
እንደተሳራ  ቤት የገነባነው ሁሉ እየፈረሰ እኛንም ጨርሶ 
ሊያጠፋን አቅማችን አሽመድምዶታል፡፡

 የቆምንበት የእንቧይ ካባችንም እየተናደ መልሶ እኛኑ 
ይወግረን ይዟል፡፡ በተለይ ባለፉት 30 ዓመታት ተንሻፎ 
በተቀረፀውና ስራ ላይ በዋለው ትምህርት ምክንያት  
ጥቂት የማይባለው አገር ተረካቢ ትውልድ በእንጭጩ  
መክኖ ቀርቷል፡፡  ከላይኛው እስከታችኛው መንበረ 
ስልጣን ድረስ ሁሉ የአገር ሃብት በዝባዥ ሆኗል፡፡ ተርቦ 
ያጠገበውን የእናት ጡት ነካሽ ሆኖ የእናት አገሩን አካል 
አቁሱሏል፡፡ ከሊቅ እስከ ደቂቁ ‹‹ምን ሰርቼ ልደግ?›› 
ሳይሆን ‹‹ከምን? ምን ሰርቄ ልክበር?›› ባይ ሆኗል፡፡ ኧረ 
እንዳውም ሌባውን ከመፈለግ ይልቅ ሃቀኛውን መለየት  
ቀላል ሆኗል ብል ይቀለኛል፡፡

ብዙዎቻቹ ‹‹ሁሉንም በአንድ  ቁና ሰፈርሽ!›› ብላችሁ 
እንደማትፈርዱብኝ ተስፋ አለኝ፤ ምክንያቴ  ደግሞ 
እናንተም በአንድም  ይሁን በሌላ የእዚህ እኩይ ፖሊሲ 
ጦስ ሰለባ መሆናችሁ ስለማይቀር ነዋ!፡፡ አንዳንዶቻችሁ  

በተገዛ   ዲግሪ ተበልጣችሁ  ስራ አልባ ሆናችሁ ዛሬም 
የልጅ ጡረተኛ ሆናችኋል፡፡ ሌሎቻችሁ በሰረቃችሁት 
ፈተና አልፋችሁ በያዛችሁት መዶሻ  ፍትህን አዛብታችኋል፤ 
በጤና የመጣውን በሽተኛ ፤ በህይወት የነበረውን ህይወቱን 
ነስታችሁ ከሙታን ጎራ ቀላቅላችሁታል፡፡ ዛሬም የዚያ  
ብልሹ ፖለሲ ዳፋ ለትውልዱ ተርፎ በስርቆት የቆሸሸውን 
አካባቢ ለማፅዳት ፈተና ሆኗል፡፡ 

እርግጥ ነው፤ የነገ ሃገር ተረካቢ ትውልድ እጣ ፈንታ 
ያሳሰባቸው ግለሰቦች፤ ምሁራንም ሆነ የመንግስት ሰዎች 
ቆሻሻውን ለማፅዳት የየራሳቸውን መጥረጊያ አንስተው 
ስራቸው ጀማምረዋል፡፡ በተለይም የለውጡ መንግስት 
መምጣቱን ተከትሎ የችግሩን ስር መሰረት ለማወቅ፤ 
በየስርቻው ተጋድሞ አላሰራ ያለውን ስርዓት ከአናቱ 
ለመቁረጥ ብሎም የተጣመመውን ትውልድ ለማቃናት 
ሲባል ያንን ወኔ ሰላቢ ፖሊሲን ለማስወገድ ደፋ ቀናቸውን 
ይዘዋል፡፡ በራሱ የሚተማመን፤ በእውቀት የታነፃና አገር 
ወዳድ ትውልድ ለማፍራት ።

ለዚህም ማሳያ የሚሆነው በኢትዮጵያ የትምህርት 
ስርዓት የሁለተኛ ደረጃ መልቀቂያ የፈተና ጣቢያ ይሰጥበት 
የነበረው አሰራር ተቀይሮ በከፍተኛ ትምህርት ተቋማት 
እንዲፈተኑ  መወሰኑ ነው፡፡ ይህም ተማሪዎች ከሃሰተኛ 
መረጃዎች፣ ከሐሰተኛ መልሶች እና ከሐሰተኛ የፈተና 
ወረቀቶች ራሳቸውን አግልለው ተረጋግተው እንዲፈተኑ 
ለማስቻል ያግዛልም ተብሎ ተስፋ ተጥሎበታል፡፡

በተለይም በዚሁ  የሁለተኛ ደረጃ መልቀቂያ 
ፈተና እንዳይሰረቅ በጉዞ፣ በዩኒቨርሲቲዎቹ ውስጥ ባሉ 
እንቅስቃሴዎች ጥብቅ ቁጥጥር  ማድረግ ይጠበቃል፡፡  
ምክንያቱም በተጠናቀቀው በጀት ዓመት እንኳን ፈተና 
ተሰረቀ ተብሎ የስንቱ ብርቱ ተማሪ ስነልቦና እንደተሰበረ 
የቅርብ ጊዜ ትዝታችን ነው፡፡

በመሆኑም ፈተና አውጥተናል የሚሉ አካላት 
ቢያወጡ በማሕበራዊ ሚዲያ እየለቀቁ ተማሪዎቹ ለቀጣይ 
ቀን እንዳይዘጋጁ በመረበሽ ውጤታቸውን ሲያበላሽ 
የነበረውን አሰራር ለማስወገድ  ሁሉም ርብርብ ሊያደርግ 
ይገባል፡፡ እርግጥ ነው ትምህርት ሚኒስቴር በዘንድሮው 
ፈተና  ዩኒቨርሲቲዎች ውስጥ ምንም አይነት የዲጂታል 
መሳሪያዎች እንዳይኖር የራሱን የቁጥጥር ስርዓት 
እንደዘረጋ ተስፋ አለኝ፡፡ 

አሁንም ቢሆን ግን በራሱ እውቀት የሚተማመንና 
ስርቆትን የሚጠየፍ ትውልድ ለማፍራት አሰራሩ 

በእውቀታቸውና በልፋታቸው ልክ ተማምነው እንዲሰሩ 
ማድረግ ያስፈልጋል፡፡ ለዚህ ደግሞ የትምህርት ስርዓቱ 
መሻሻል አንድ እመርታ  እንደሆነ እምነቴ ነው፡፡ 

እንዲሁም ፀረ- ሕዝብ አቋም አንግበው የስርቆት 
ድርጊቱን የሚያራምዱም ሆነ፣ የተወሰኑ አካባቢዎችን 
ለመጥቀም በማሰብ የሚፈጸመውን ስርቆት፣ ሌብነትና 
ማጭበርበርን  በፅኑ መከላከል ቀዳሚ ተግባራችን 
ሊሆን ይገባል፡፡ ከማንም በላይ ደግሞ ሚኒስቴሩ ዋና 
ዓላማው የትምህርት ጥራት በተማሪዎች፣ በመምህራን 
እና በትምህርት ቤቶች ጥረት እንዲረጋገጥ ማስቻል ላይ 
ትኩረት አድርጎ መስራት ይጠበቅበታል፡፡  

በሌላ በኩል ደግሞ አንድን አካባቢ ለመጥቀም ታስቦ 
የፈተናውን ስርዓት ለመናድ የሚደረገውን እና ፈተናው 
ወጥቷል በሚል በማሕበራዊ ሚዲያ በማሰራጨት 
ተማሪዎች ውጤታቸው እንዲበላሽ የተደረገበትን አሰራር 
መቀየር /ማስወገድ/ የግድ ያስፈልጋል ፡፡ 

በዚህ ረገድ አዲሱ የትምርት ስርዓት በተለያዩ 
አካባቢዎችም የመንግስትን ሃላፊዎችና ስራ ላይ 
የተሰማሩትን ጨምሮ አመኔታ የጎደለበት ክስተት 
በመስተዋሉ ወላጆች፣ ተማሪዎች እና መምህራን በውጤቱ 
ላይ አመኔታ እንዲያጡ በማድረግ መሰረታዊ ችግር 
የሆነውን አሰራር ለማረም  ያግዛል ተብሎ ይታመናል፡፡  

ውሳኔው ተማሪዎች 12 ዓመታት የደከሙበትን 
የብሄራዊ ፈተና ተረጋግተው እንዲሰሩ፣ ለአገር ጠቃሚ፣ 
ለራሳቸውም እድገትን የሚያረጋግጡ ተማሪዎችን 
በውጤታቸው መዝኖ ለማሳለፍ የሚያስችል ነው፡፡  

መንግስት የትምህርት ስርዓቱን ከመለወጥ ጀምሮ 
የቁጥጥር ስርአቱን  ለማጠናከር እያደረገ ያለው ጥረት 
ይበል የሚያሰኝ ቢሆንም   የታሰበውና የታቀደው ሁሉ 
መሬት ላይ በማውረድ ረገድ ሁሉም የየበኩሉን ሃላፊነት 
ሊወጣ ይገባል፡፡ በተለይም  ሁላችንም የዚህ ብልሹ 
ስርዓት ተገጂ እንደመሆናችን  ሌብነትን የሚጠየፍ፤ 
በራሱ የሚተማመን ሃገር ተረካቢ ትውልድ የማፍራቱ 
ሂደት ከግቡ እንዲደርስ የየበኩላችን ጡብ ማስቀመጥ 
ይጠበቅብናል ፡፡

 ነገ ለሚሆነው ሁሉ እንደጲላጦስ ከደሙ ንፁህ 
ነኝ ማለት የማንችል መሆን ተገንዝበንም በሌብነት 
ባለመሳተፍ፤ ሌቦችን አጋልጦ ለፍትህ በመስጠትና 
ብርቱዎች የሚገባቸውን እንዲያገኙ በማገዝ ሚናችንን 
እንወጣ የዛሬው መልዕክቴ ነው፡፡ ቸር እንሰንብት፡፡  

ይህ የሚሆነው ደግሞ በአንድ በኩል ጥቂት የማይባል የሕብረተሰብ ክፍል ለክፉ ትርክቶች ጆሮ በመስጠቱ 
ሲሆን፤ በሌላ በኩል ሃይማኖታዊ አስተምህሮቶች በመዘንጋታቸው፣ ሰብዓዊ እሴቶቹም በመሸርሸራቸው ነው። 
የነዚህ ሀይማኖታዊና ሰብአዊ እሴቶች መጉደል ደግሞ አገርን  እንደአገር ከፍ ያለ ዋጋ እያስከፈለ ይገኛል። ዛሬ 
ላይ ከሚስተዋለው ከፍ ያለ ማህበራዊና ኢኮኖሚያዊ ቀውስ፣ ከብዙዎች ሞትና መፈናቀል፣ ከብዙዎች ሀዘን፣ 
ተስፋ መቁረጥና የልብ ስብራት  በስተጀርባ ያለው የነዚህ እሴቶች መጓደልና በሙላት አለመተግበር፤ ከፍ ሲልም 
የእሴቶቹ ከምዕመኑ ልብና አእምሮ መጥፋት የሚመነጭ ነው።

አገር ሰላም አግኝታ ለዜጎች የተስፋ ምድር እንዳትሆን፤ የቀደሙት ትውልዶች ከሩቅ አይተው ያለፉት  የተስፋ 
ህልማቸው እውን እንዲሆን፤ መጪው ትውልድም በራሱ የሚተማመንና ለአገሩ ቀናኢ እንዲሆን እነዚህ እሴቶች 
ከፍ ባለ የሀላፊነት መንፈስ ማስቀጠል ያስፈልጋል። 

በተለይም የእስልምና ሀይማኖት ተከታይ ምእመናን፤ እነዚህ እሴቶች የቱን ያህል የሀይማኖቱ ዋነኛ መሰረቶች  
መሆናቸውን በአግባቡ በመገንዘብ እራሳቸውን ለእሴቶች ማስገዛት  ይጠበቅባቸዋል። ይህንን ማድረግ  ከራስ 
በላይ ለአገርና ለትውልዶች ባለውለታ መሆን እንደሆነም ሊያስተውሉት  ይገባል።

በርግጥ እንደሌሎች ሀይማኖቶች  ሁሉ የእስልምና ሀይማኖት   መሰረቱ ሰው  ነው። የፈጣሪ/አላህ/ ጣልቃ 
ገብነት የጠየቀው ይሄው የሰው ጉዳይ  ነው። ከዚሕ የተነሳም   እያንዳንዱ  ምእመን  አጠገቡ ላለው ወንድሙ /
ሰው/  በሃላፊነት መንፈስ ሊመላለስ ይገባል። ይህ ሀላፊነት መሰረት የሚያደርገው ደግሞ ከሁሉም በላይ ፍቅርን፣ 
አንድነት እና መረዳዳትን ነው።

ኢትዮጵያ እና ኢትዮጵያውያንን አሁን ላይ  የሚያስፈልጋቸው ከልዩነት ይልቅ አንድነት፤ ከጥላቻ ይልቅ ፍቅር፤ 
ከግጭት ይልቅ ሰላም ነው፡፡ ዛሬ መውሊድን ስናከብር እነዚህን የመሳሰሉ የፍቅር፣ የአብሮነት፣ የመረዳዳትና 
የመደጋገፍ የመውሊድ እሴቶች መሰረት ባደረገ መልኩ ሊሆን ይገባል፡፡

ከዚህ የተነሳም  ዛሬ ላይ  የነብዩ መሃመድ የልደት በአል/መውሊድ በድምቀት ስናከብር  ከፍ ባለ የአንድት፤ 
የመረዳዳትና የመተሳሰብ መንፈስ ሊሆን ይገባል፡፡ ያለን ሰዎች ለሌላቸው ሰዎች በመድረስም በአሉን  አብሮ 
በመብላት፤ በመተዛዘን፤ በፍቅርና በአንድነት በማክበር፤ እነዚህ እሴቶችን ከፍ አድርገውና አድምቀው የሚያሳዩ 
ተግባራትን በማከናወን ሊሆን ያስፈልጋል፡፡ ይሄ ግን የአንድ የመውሊድ ቀን ብቻ ሳይሆን ቀጣይና የዘወትር 
ምግባር ማድረግም የተገባ ነው፡፡ የመውሊድ እሴቱም ይሄው ሰው ሆኖ ስለ ሰው፤ ሃይማኖተኛ ሆኖ ስለ ፈጣሪ 
ትዕዛዝ ራስን ማስገዛት መሆኑን በማሰብ ሊሆን ያስፈልጋል፡፡

ይህ አምድ በተለያዩ ፖለቲካዊ ኢኮኖሚያዊና ማህበራዊ ጉዳዮች  ዙሪያ ዜጎች ነፃ ሀሳባቸውን የሚሰጡበት 
ነው።   በዓምዱ ላይ የሚወጡ ጽሁፎች የዝግጅት ክፍሉን አቋም አያመለክቱም።   ነፃ

 
ሃሳ
ብ

ማህደረ ጤና  
ማህበራዊ

እፀገነት አክሊሉ 

የስነ አእምሮ ችግር በተለያዩ ምክንያቶች ሊከሰት 
የሚችል ስለመሆኑ ባለሙያዎች ይናገራሉ። በተለይም 
በህጻናት ላይ የሚከሰቱ የስነ አእምሮ ችግሮች አብዛኛውን 
ጊዜ ከተፈጥሮ ሂደት መዛባት ጋር የሚከሰቱ ሲሆን 
በህክምናም ሙሉ በሙሉ መዳን ባይችሉም ክትትል 
እየተደረገባቸው ለውጦችን ሊያመጡ የሚችሉ ናቸው።  
ህጻናት በእርግዝናና በውልደት ወቅት በሚያጋጥሟቸው 
አንዳንድ ነገሮች የእድገት ውስንነትን ጨምሮ ኦቲስቲክና 
ሌሎች ችግሮች ሊስተዋሉባቸው ይችላል። 

በመሆኑም ወላጆች እንዲሁም አሳዳጊዎች የልጆችን 
እድገት በአግባቡ መከታተል፤ ችግሮች ሲታዩም ነገ ዛሬ 
ከማለት ይልቅ በቶሎ መፍትሔ እንዲያገኙ ወደ ህክምና 
ተቋማት መውሰድም ከሚመጡት ውስብስብ ችግሮች 
እንደሚያድን ባለሙያዎች ይመክራሉ፡፡ 

የካቲት 12 ሆስፒታል በተለየም በህጻናት ስነ አእምሯዊ 
እድገት ላይ ለሚከሰቱ ችግሮች መፍትሔ ለመስጠት 
ክፍል አቋቁሞ እየሰራ  ይገኛል፡፡ ሆስፒታሉ በተለየም 
በመንግስት ሆስፒታል ደረጃ በብቸኝነት በሚሰጠው 
የህጻናት ስነ አእምሯዊ ህክምና ኦቲስቲክን ጨምሮ 
የአእምሮ እድገት ውስንነት እንዲሁም ሌሎች ችግሮች 
በባለሙያዎች እየታዩና እየተፈተሹ የመፍትሔ እርምጃ 
እየተወሰደባቸው በርካታ ልጆችና ወላጆችም ከችግሩ 
እየወጡ ስለመሆኑ አይተናል፡፡

ልጆች በማዕከሉ በሚደረግላቸው የንግግር ልምምድና 
የአካል ብቃት እንቅስቃሴ እንዲሁም ነገሮችን እንዲለዩ 
በራሳቸው መብላት መጠጣት መልበስ እንዲሁም 
መጸዳዳት እንዲለምዱ በሚሰጣቸው ስልጠና ብዙዎች 
ለውጥ አምጥተዋል የሚሉን ደግሞ በሆስፒታሉ የስነ 
አእምሮ ህክምና ክፍል ሃላፊ የስነ አእምሮ ስፔሻሊስትና 
ረዳት ፕሮፌሰር የሆኑት ዶክተር አሸናፊ ነጋሽ ናቸው፡፡

እንደ ዶክተር አሸናፊ ገለጻ የአእምሮ ህክምና ሲባል 
አብዛኛውን ነገር የሚሸፍን ነው፤ ነገር ግን እንደሁኔታው 
ሊለያዩ ይችላል፡፡ ነገር ግን ማናቸውንም ዓይነት 
የአእምሮ ህመሞችን የማከም ስራ ይሰራል፡፡ የካቲት 12 
ሆስፒታልም  የሚታወቀው በህጻናት ስነ አእምሮ ህክምና 
ነው፡፡ ይህ ሲባል ኦቲዝም የአእምሮ እድገት ውስንነት 
ከትምህርት ጋር በተያያዘ ወደኋላ የመቅረትና የመሳሰሉት 
ስለመሆናቸው ይናገራሉ፡፡

እንደ ዶክተር አሸናፊ ገለጻ በልጆችና በአዋቂዎች 
ላይ የሚከሰቱ ማናቸውንም አይነት የአእምሮ ህመሞችን 
ይታከማሉ፡፡ ነገር ግን ከሌሎች ሆስፒታሎች በተለየ 
መልኩ የየካቲት 12  አገልግሎት ህጻናት ላይ ያመዝናል። 
ብቸኛው ነውም ማለት ይቻላል፡፡

የህጻናት የአእምሮ ጤና ችግር በርካታ ናቸው 
የሚሉት ዶክተር አሸናፊ የእድገት ውስንነት ኦቲዝም 
መዘግየትና ሌሎችም አሉ፤ ነገር ግን አንዳንድ ቤተሰብ 
የልጆቹን ሁኔታ በቶሎ ያለመረዳት ከተረዱም በኋላ 
በተለያዩ ምክንያቶች ወደህክምና ተቋም ያለማምጣት 
ይስተዋላል፡፡

ነገር ግን ለህክምና ውጤታማነት ልጆች ከ3 ዓመት 
እስከ 5 ዓመት ባለው ጊዜ ውስጥ ቢመጡ ተመራጭ ነው 
የሚሉት ዶክተር አሸናፊ እያጋጠመን ያለው ነገር ግን 
ከዚህ ፍጹም በተቃራኒው በ20 እና 25 ዓመት እድሜ ላይ 
የሚመጡ ሰዎች መኖራቸው ነው፡፡

የህጻናት አእምሮ ችግሮች ሰፊ ናቸው፡፡ ህብረተሰቡም 
ችግር ያለባቸውን ልጆቹን ቶሎም ይዞ የመምጣቱ ሁኔታ 
ከጊዜ ወደጊዜ እየተሻሻለ ነው፡፡ ነገር ግን ህክምናው 
በጣም ብዙ ሂደቶች ያሉት ትዕግስትና ጊዜ የሚወስድ 
ከመሆኑ ጋር በተያያዘ ብዙ ሰዎች ቀጣይነቱ ላይ ችግር 
ይሆንባቸዋል ብለዋል፡፡

የአእምሮ ህክምና እንደ ኢንፌክሽን ችግር በአንድ 
ወይም በሁለት ሳምንት ህክምና መድሃኒት ተወስዶ 
የሚዳንበት አይደለም የሚሉት ዶክተር አሸናፊ 
ወላጆችም የሚቸግራቸው ነገር ህክምናውን ማስቀጠል 
ነው፡፡  ከተሞች አካባቢ ያለው ሁኔታ ጥሩ ነው  ትንሽ 
ምልክት ሲያዩም ላማክር በማለት የመምጣት ልምዶች 
እየተስተዋሉ ነው ይህ ሊዳብርም ይገባዋል ይላሉ፡፡

እንደ ዶክተር አሸናፊ  አብዛኞቹ ከህጻናት ጋር 
የሚያያዙ የአእምሮ ችግሮች የሚለኩት ከእድገታቸው 

ጋር ነው ፤ በመሆኑም ማንኛውም ቤተሰብ  ማየት ያለበት 
ቆሞ መሄድ  ላይ መዘግየት ካለ ይህ ሲባል ደግሞ አንድ 
ልጅ በአንድ ዓመት ከሁለት ወሩ ወይም ሶስት ወሩ ቆሞ 
መሄድ ካልቻለ ይህ ሁኔታ ደግሞ እስከ ሶስትና አራት 
ዓመት የሚቀጥል ከሆነ፤ ንግግርን በተመለከተም እማማ 
አባባ ከሚለው ቃል ጀምሮ በሂደት ዓረፍተ ነገር እየሰራ 

መሄድ ካልቻለ በተለይም እስከ ሶስትና አራት አመት 
ድረስ ምንም ቋንቋ የማያወራ ከሆነ  የእድገት መዘግየት 
ችግር ታይቷል ማለት ነው፡፡ በሌላ በኩል ደግሞ ከልጆች 
ጋር ሲደባለቅ የሚያሳያቸው ነገሮች እንደ እኩዮቹ 
የመግባባት ችግር ካጋጠመው ትምህርት ቤት ገብቶም 
ከክፍል ጓደኞቹ እኩል የነቃ ተሳትፎን የማያደርግ ከሆነ 
እድገቱ ላይ የሚስተዋል ችግር በመሆኑ  ትኩረት መስጠት 
እንደሚያስፈልግ ያብራራሉ፡፡

ዶክተር አሸናፊ ማብራሪያቸውን በመቀጠልም 
ልጆች ሊኖራቸው የሚገቡ መሰረታዊ ክህሎቶች ለምሳሌ 
አንድ ልጅ ከተወለደ ከወራት በኋላ ቤተሰብ ያበላዋል፤ 
ያጠጣዋል፤ ንጽህናውን ይጠብቅለታል፤ ያለብሰዋል ከዛ 
በኋላ ግን በሂደት ልጁ ይህንን ነገር መስራት ካልቻለ 
አስር አመቱ ሆኖ እነዚህን ተግባራት ለማከናወን እገዛን 
የሚሻ ከሆነ ችግር በመሆኑ ወላጆች አስፈላጊውን ክትትል 
ማድረግና በተገቢው ሁኔታ የህከምና እርዳታን መጠየቅ 
ይገባቸዋል። 

እነዚህ መዘግየቶች ምናልባትም ኦቲስቲክ ህጸናት 
የአእምሮ እድገት ውስንነት ያለባቸው ልጆች ላይ 
ሊገኙ የሚችሉ ናቸውና  ምልክቶቹ ሲታዩ ወደህከምና 
ተቋም አምጥቶ ችግሩ በትክክል የቱ ነው ምን ዓይነት 
እንክብካቤስ ያስፈልገዋል የሚለውን መወሰንም አስፈላጊ 
ነው ይላሉ ዶክተር አሸናፊ።

እዚህ ላይ ግን ሊስተዋል የሚገባው  ሁሉም ልጆች 
ተመሳሳይ እድገት ይኖራቸዋል ማለት አለመሆኑን ነው 
ያሉት ዶክተር አሸናፊ  ወላጆች ልጆቻቸውን ሲያነጻጽሩም 
የወራቶች ልዩነት ከሆነ ያን ያህል ችግር አይኖረውም።  
ነገር ግን መዘግየቱ በዓመታት የሚገለጽ ከሆነ ግን 
አስፈላጊውን እርዳታ ማግኘት እንደሚገባም ይመክራሉ።

በአብዛኛው ከእድገት ጋር የተያያዘ ህመም 
ያለባቸውን ህጻናት ይዘው ወደማዕከላችን ለሚመጡ 
ቤተሰቦች መጀመሪያ የምናደርገው ስለ ችግሩ እንዲማሩ 
ግንዛቤ መፍጠር ነው፤ በዚህም ከእድገት ጋር ተያይዘው 
የሚመጡ ችግሮች ይታከማሉ ግን ደግሞ ሙሉ በሙሉ 
የሚጠፉ አለመሆናቸውን የማሳወቅ ስራ እንሰራለን፤ 
ሌላው ደግሞ ምክያቶቹን ግልጽ የማድረግ ስራ 

ይሰራል፤ ይህ የሚሆነው ደግሞ ወላጆች ለልጆቻቸው 
ችግር አንዳንድ ጊዜ ራሳቸውን ተጠያቂ ስለሚያደርጉ 
መንስኤዎቹን ግልጽ የማድረግ ስራ ይሰራል፤ ይላሉ።

እንደ ዶክተር አሸናፊ ገለጻ መንስኤዎቹን ካስተማርን 
በኋላ ችግሩ ከልጆቹ ላይ ሙሉ በሙሉ የሚጠፋ 
እንዳልሆነና ህክምናውም ባህሪያዊ እንጂ በመድሃኒት 
የሚሰጥ አለመሆኑን እናሳውቃለን ይላሉ። በመሆኑም 
ልጆች ወደማዕከሉ ሲመጡ እያንዳንዷን ባህሪያቸውን 
ሊያስተካክል ብሎም መዘግየታቸውን ሊያሻሽሉ የሚችሉ 
ትምህርታዊ ስራዎችን እንዲሰሩ ይደረጋል። ይህ ደግሞ 
በማዕከሉ ብቻ ተሰርቶ የሚያበቃ ስላልሆነና በቶሎም 
ለውጥ ላይታይበት ስለሚችል ስራዎቹን ወላጆች ቤት 
ሄደው እንዲያሰሯቸው የቤት ስራ ተደርጎ ይሰጣቸዋል 
ብለዋል።

ሆስፒታሉ  ብቸኛው የንግግር ህክምና የሚሰጥበት 
እንደመሆኑ የእድገት ችግር ያለባቸው ህጻናት ቀጠሮ 
እየተያዘላቸው በመምጣት ንግግርን እንዲለማመዱ  ቋንቋ 
እንዲያወጡ በማድረግ ክትትል ይደረግባቸዋል፤ በሌላ 
በኩልም ሃይለኝነት የሚታይባቸው ልጆች ካሉ ለምሳሌ 
ሰውና ራስን መጉዳት ከአቅም በላይ የሆነ መንቀዥቀዥ 
ሲኖሩ ግን መድሃኒት ሊታዘዝ ይችላል የሚሉት ዶክተር 
አሸናፊ ነገር ግን አንድ ልጅ መናገር እንዲችል አልያም 
ቆሞ እንዲሄድ በራሱ እንዲበላ የሚያደርግ መድሃኒት 
አለመኖሩንና ይህንን ማስተካከል የሚቻለው  በሚሰሩ 
ተግባራዊ ስራዎች  መሆኑንም ያብራራሉ።

ልምምዱ ስኬታማነቱ የሚለካው በሚያሳየው ደረጃ 
ነው የሚሉት ዶክተር አሸናፊ ምናልባት ችግሩ ያለበት 
ህጻን ከፍ ባለ ችግር ውስጥ ሆኖ ከመጣ ብዙ ጥረት 
ሊጠይቅ የሚመጣው ለውጥም በጣም የዘገየ ሊሆን 
ይችላል ፤ በመሆኑም ውጤቱን ለመለካት የመጣበት 
የእድሜ ደረጃ የህመሙ መጠን ይወስነዋል በማለት 
ይገልጻሉ። 

በሌላ በኩል  ህጻናቱ የሚታይባቸው የእድገት 
ችግር ነው ወይስ ሌሎች ተዛማጅ ህመሞች አሉባቸው 
የሚለውም ሊጤን የሚገባው ነገር ነው ካሉ በኋላ 
ምክንያቱ ደግሞ አሁንም ውጤቱን የሚለካው ከዛ አንጻር 
በመሆኑ እንደሆነም ይናገራሉ።

ህጻናትን በማከም በተለይም መሰል የስነ አእምሮ 
ህክምናዎች ሲያጋጥሙ ትልቁ ችግር የቤተሰብ ብርታት 
ነው የሚሉት ዶክተር አሸናፊ ወላጆች ይሰላቻሉ 
ከማዕከሉ የሚሰጧቸውን የቤት ስራዎች ተከታትለው 
ማሰራቱ ላይ ይደክማሉ ከሁሉም በላይ ደግሞ 
ህክምናው ዓመታትን የሚወስድ በመሆኑ ተሰላችተው 
ወደማዕከሉ መምጣታቸውን ያቆማሉ ይህ ደግሞ ልጆቹ 
የሚፈለገው ደረጃ ላይ እንዳይደርሱ ያደርጋል እኛም 
የምንቸገረው ከዚህ አንጻር ነው በማለት በህክምናው ላይ 
የሚያጋጥሙትን ችግሮች ይናገራሉ።

ህክምናው ሰፊ ከመሆኑና የታካሚው ቁጥርም 
ከመጨመሩ ብሎም በንግግር ህክምና ብቸኛ ሆስፒታል 
እንደመሆኑ የአቅም ውስንነት አለ፤ በባለሙያም በኩል 
የተሟላ አይደለም፤ ለአንድ ታካሚ ምናልባት አንድ ሰዓት 
ተኩል እንወስዳለን ይህ በሌላ ህክምና ብዙ ታማሚዎች 
የሚተያዩበት ነው ይህ ደግሞ ከባለሙያዎች ቁጥር 
ማነስ ጋር  ስራዎች ይደራረባሉ አገልግሎት ፈላጊዎችን 
በአጭር ቀጠሮ ማስተናገድ በጣም እንቸገራለን በማለት 
ይናገራሉ።

ይህም ቢሆን ግን ተናበን በመስራት ቀጠሮ ስንሰጥም 
ጥንቃቄ በማድረግ ሁሉንም አገልግሎት ፈላጊዎች 
ለማስተናገድ እየሞከርን ነው ነገር ግን ሰዎች ምናልባት 
ወረፋው እስከ ስድስት ወርና አመት ድረስ ላይደርሳቸው 
ይችላል  ይላሉ።

“ወላጆች በልጆቻቸው ላይ የሚያዩትን ምልክት 
ችላ ሳይሉ በቶሎ ወደማዕከሉ እንዲሁም ወደሌላ 
የጤና ተቋማት ቢመጡ ችግሩ ሳይብስ መፍትሔ 
ከማግኘታቸውም በላይ የእኛንም ስራ ያቀሉልናል። 
በመሆኑም ልጆች የሚያሳድጉ ሰዎች በሙሉ 
የልጆቻቸውን የዕለት ተዕለት እንቅስቃሴ መከታተል 
ይኖርባቸዋል። በሌላ በኩል ህክምና ተቋም የመጣ ህጻን 
ህመሙ ሙሉ በሙሉ አይጥፋለት  እንጂ በከፍተኛ ሁኔታ 
የመሻሻል ሁኔታ ስላለው ተስፋ መቁረጥ አያስፈልግም” 
በማለት ምክራቸውን ያካፍላሉ።

 ብቸኛው የህጻናት ስነ አእምሮ ህክምና ማዕከል 

የህጻናት አእምሮ ችግሮች 
ሰፊ ናቸው፡፡ ህብረተሰቡም 
ችግር ያለባቸውን ልጆቹን 

ቶሎም ይዞ የመምጣቱ ሁኔታ 
ከጊዜ ወደጊዜ እየተሻሻለ ነው

 ዶክተር አሸናፊ ነጋሽ

ነፃ ሃሳብ
አዲስ ዘመን    ቅዳሜ መስከረም 28 ቀን 2015 ዓ.ም

ፖለቲካ እና ልዩ ልዩ 

የሥነ ጽሑፍና የኮሙዩኒኬሽን ባለሙያ  ናቸው። የኢትዮጵያ ደራስያን ማኅበርን ለዘጠኝ ዓመታት ያህል በፕሬዚዳንትነት መርተዋል። ከ1977 

ዓ.ም ጀምሮ  በአዲስ ዘመንና የዛሬይቱ ኢትዮጵያ ጋዜጣ፤  በሀገር ውስጥና በውጭ ሀገራት ታትመው በሚሠራጩ የተለያዩ የኅትመት ውጤቶች 

ላይ (ዳግላስ ጴጥሮስ) በሚል የብዕር ስሙ በርካታ ጽሑፎችን አስነብበውናል። በግላቸው 12፣ ከሌሎች ጸሐፍት ጋር በርካታ መጻሕፍትን ለአንባብያን 

አቅርበዋል።  

በ(ጌታቸው በለጠ /ዳግላስ ጴጥሮስ)

gechoseni@gmail.com 
በጨካኝ እብሪተኞች ፈገግታዋ የጨለመው

“ሰሜናዊቷ ኮከብ”
“ዓደይ ሽኮር” - መቐለ፤
መቐለ ጥንታዊና ታሪካዊ ከተማ መሆኗ በሁሉም 

ዘንድ የታወቀ ነው።  የአጼ ዮሐንስ 4ኛ መንግሥታዊ 
መቀመጫ ሆና ከታወቀችበት ከ19ኛው መቶ ክፍለ 
ዘመን አጋማሽ ገደማ ጀምረን ዕድሜዋን ብናሰላ እንኳን 
ከአገራችን ቀደምትና አንጋፋ ከተሞች መካከል አንዷ እና 
ታሪካዊ ክብር የተጎናጸፈች መዲና መሆኗን እንገነዘባለን። 

“ሰሜናዊት ኮከብ”፣ “አደይ ሽኮር”፣ “ብሌን 
ትግራይ” ወዘተ. እየተባለች በበርካታ የቁልምጫ ስሞች 
የምትጠራው ይህቺ ፍልቅልቅ የአገራችን ከተማ ዛሬ 
ደስታ ርቋት፣ ፈገግታዋ ጨልሞና እያንዳንዱ ቤተሰብና 
ነዋሪ በመሪር ልቅሶና እዮታ ሲያነባ መመልከት በእጅጉ 
ልብን በሀዘን ያናውጣል።  የምግብ ብቻም ሳይሆን 
የሰላም ርሃብተኛ ከተማ ሆና መቆጠሯም ኅሊና ያለውን 
ሁሉ እረፍት የሚነሳ ክስተት ነው። 

ሕወሓት በመቐለ ከተማ ላይ ብቻ ሳይሆን በጠቅላላ 
በትግራይ ሕዝብ ላይ የፈረደው “ይሙት በቃ” ይሉት 
ዓይነት ውሳኔ ነው።  ቢቸግረን ራሱ ሲያስተዳድረው 
የኖረውን ክልል ጠቀስን እንጂ በአማራና በአፋር ክልሎች 
በተቀናጀ ጦርነት፣ በተቀሩት የአገሪቱ አካባቢዎች ደግሞ 
የመገንጠል አብሾ እየጋተ ባሳደጋቸው ተላላኪዎቹ 
አማካይነት የፈጸማቸውን ግፎች እንዘርዝር ብንል ገጹ 
ሊያስተናግድልን አይችልም። 

የትግራይ ልጆች የትምህርት መሣሪያ ሳይሆን ክላሽ 
እንዲያግቡ መፍረድ በዛሬው ትውልድ ብቻም ሳይሆን 
በቀጣዮቹ ዘመናትም ድርጊቱ ሲኮነን የሚኖር ነው።  
ሌላው የአገሪቱ ክልል ስለልማት፣ ስለዕድገት፣ ስለተሻለ 
የውጤት ግብ እያቀደ ሌት ተቀን በሚሰራበት በዚህ 
ወቅት ሕወሓት ጦርነት እየለኮሰና ሕዝብ እያስጨረሰ 
ዕድሜውን ለማራዘም መሞከሩ ዞሮ ዞሮ የግፍ ብድራቱን 
እጥፍ አድርጎ እንደሚከፍል የገባው አይመስልም። 

“የባሩድ ጠረን” ካልታጠኑ በስተቀር ህዋሳቸው 
የማይሰራው የአሸባሪው ብድን መሪዎች በምን ቋንቋ 
ቢገለጹ እኩይ ድርጊታቸውን በዝርዝር ለማሳየት 
እንደሚቻል እስከሚያስቸግር ድረስ ግራ ያጋባል።  
ለእናቶች ጩኸት ግድ የሌላቸው፣ ለአባቶች እምባ 
ቁብ የማይሰጡና የፈጣሪን ፍርድ የሚዳፈሩት የቡድኑ 
መሪዎችና ጀሌዎች ወደ ቀልባቸው እስካልተመለሱ 
ድረስ የትግራይ ምድር ይፈወሳል ማለት ዘበት ነው።    

ስሜትን በሀዘን የሚያናውጠውንና በድቅድቅ 
ጨለማ የሚመሰለውን ይህንን የክልሉን ወቅታዊ 
መከራና የመቐለ ከተማን ጉስቁልናና ምድራዊ አሳር 
ባሰብኩ ቁጥር ፈጥኖ ወደ አእምሮዬ የሚመጣው የነፍሰ 
ሔሩ ባለቅኔያችን የሎሬት ጸጋዬ ገብረ መድህን “እሳት 
ወይ አበባ” የሚለው የግጥም መድበል ነው።  

“የቴዎድሮስ ስንብት ከመቅደላ” በሚል ርዕስ 
ከቀረበው ተወዳጅ ግጥሙ ውስጥ ጥቂት ሀረጋትን 
ተውሻለሁ።  በግጥሙ ውስጥ ሊተላለፍ የተፈለገው 
መልእክት “ሩቅ አልመው ቅርብ ያደሩት” ቴዎድሮስ 
እስትንፋሳቸውን በገዛ እጃቸው “እፍ ብለው” 
ከማጥፋታቸው አስቀድሞ የነበረውን አጭር የምጥ 
ቅጽበት በምናባዊ መነጽር ለማሳየት ታስቦ ነው። 

“ልጆቼ” የምትላቸው ግፈኞቹና እብሪተኞቹ 
የሕወሓት መሪዎች በመላው ትግራይ፤ በተለይም በመቐለ 
ከተማ፤ እየፈጸሙ ያለውን ዘግናኝ በደል ለማሳየት ይረዳ 
ስለመሰለኝ ከግጥሙ ውስጥ ጥቂት ስንኞችን በመዋስ 
የዛሬዋን ሀዘንተኛ ከተማ ለመግለጽ ተጠቅሜበታለሁ።  
ስለተዋስኳቸውና ዐውዳዊ ትርጉም ስለሰጠኋቸው 
ስንኞችም የታላቁን የጥበብ መልሕቃችንን ብዕር 

በማመስገን ስለ ችሮታው አክብሮቴን እገልጻሁ።  
“ምነው! ምነዋ! ‹ዓደይ ሽኮር›፤ ኮከብሽን 

አጨለሙት?
እንደ ሬት ልግ አክስለው፤ እንደ ኮሶ 

አስመረሩት። 
ከማኀጸንሽ እቅፍ ወጥተው፤ ከጡቶሽ እግት 

ጠብተው፣
ምነው እውነትሽን መግደላቸው፤ ፈገግታሽን 

አጨልመው። 
በጥቀርሻ እንዳጀሉት፤ እንደ ወላድ ጣውንት 

ጡት፣
አርማ ጉሳ እንዳቀለሙት፤ ፈገግታሽን 

አጠቆሩት። 

እምቢ በያቸው “አደይ”፤ ገፍትረሽ ወዲያ 
ጣያቸው፣

ለአንቺም ለአገር አይጠቅሙም፤ ከተመኙት 
“ሲዖል” ላኪያቸው። ”

“ሰነፍ ልጅ ለእናቱ ሀዘን ነው” ይላል፤ ቅዱስ 
መጽሐፍ።  ይህንኑ ሃሳብ ሲያጠናክርም “ባለ አእምሮ 
ልጅ የወላጁን ተግሳጽ ይሰማል፤ የአመጸኞች ነፍስ ግን 
ግፍን ትሻለች” በማለት በግልጽ ቋንቋ ያስተምረናል።  
“ሰነፍ በልቡ አምላክ የለም” እንደሚልም ይሄው ቅዱስ 
ቃል አስረግጦ ይመሰክራል።  

ጨካኞቹ ጥቂት የአሸባሪው ሕወሓት መሪዎች 
ወላጆቻቸውንና ሕዝባቸውን ላለመስማት ልባቸውን 
ማደንደን ብቻም ሳይሆን ፈጣሪን ለማወቅና 
ለመፍራትም ጭምር ኮሚኒስታዊው ስሪታቸው የፊጥኝ 
ተብትቦ ስለቀየዳቸው ምክርም ሆነ ተግሳጽ የሚሰማ 
ጆሮ የላቸውም።  ለዚህን መሰሉ እብሪታቸውና ድፍን 
ኅሊናቸው ምስክሩ የአመጣጣቸውን ታሪክና ነባራዊውን 
የግፍ ድርጊታቸውን ማስታወሱ ብቻ በቂ ነው። 

የአሸባሪው ሕወሓት መሪዎች ፍቅርን የማያውቁ፣ 
ዕርቅን የማይወዱ፣ ራሳቸውን የሚያመልኩ፣ 
ሐሜተኞች፣ ከዳተኞች፣ ስግብግቦች፣ በትዕቢት 
የተሞሉ፣ የንጹሐንን ደም በማፍሰስና በማስፈሰስ 
“እርኩስ ነፍሳቸው ሃሴት የሚያደርግ” መሆናቸው 
የባህርያቶቻቸው ዋና ዋና መገለጫዎች ናቸው። 

የአገሪቱና የአፍሪካዊያን ዋና መዲና አዲስ አበባ፣ 
“ሀዋሳ ቤሌማ” እየተባለ የሚዘመርላት  ደቡባዊቱ የፍቅር 
ከተማ፣ የጣና ተጎራባቿ ውቧ ባህር ዳር፣ “አቦ ጭንቅ 
አንወድም!” የሚሉ ነዋሪዎቿን በመተሳሰብ አስተቃቅፋ 
የምታኖረው ድሬዳዋ፣ የዜማ ቅኝቶቻችን መፍለቂያዋ 
ደሴ (የደስታ ምንጭ)፣ ታሪካዊቷ የነገሥታት መናገሻ 
ጎንደር እና ሌሎች የአገራችን በርካታ እህትማማች 
ከተሞች ለልማትና ለሥልጣኔ ቀን ከሌት እየተጉ 
የሕዝባቸውን ኑሮ ለመለወጥ ሲተጉ “አደይ መቐለ” ግን 
በሀዘን ጨርቅ ተጀቡና፣ በመንታ ጉንጮቿ ላይ እምባዋን 
እያፈሰሰች እንድትኖር የፈረዱባት እነዚያው የክፋት 
መልእክተኞቹ የአሸባሪው የሕወሓት ጉዶች ናቸው። 

ከአሁን ቀደም ደጋግመን ለመግለጽ እንደሞከርነው 
እነዚህ የመከራ ማቅ ያለበሷት እፍኝ የማይሞሉ 
አሸባሪዎች እስከ ወዲያኛው እስካልተወገዱ ድረስ 
“የአደይ መቐለ” አበሳ ሙሉ ለሙሉ ተወግዶ እረፍት 
ታገኛለች ለማለት ያዳግታል።  “መቼ?” ለሚለው ጥያቄ 
ቁርጥ ያለ ምላሽ ለመስጠት ቢያዳግትም አሸባሪ ቡድኑ 
ግን በቅርብ ጊዜ ግባ መሬቱ እንደሚፈጸም ለማመን 
አይከብድም። 

መቐለ ከዐይኗ የሚመነጨው እምባ ደርቆ እያነባች 
ያለችው ቁልቁል ወደ ውስጧ ነው።  አራት፣ አምስት፣ 
ስድስት ልጆቿን ለዓላማ ቢስ ጦርነት ተገዳ ያልሰጠች 
እናት፣ ዕለት በዕለት መርዶ ቤቷን ያላንኳኳ ወላድ፣ 
በማያምኑበት ጦርነት ተገደው አካል ጉዳተኛ ሆነው 
ለምጽዋት ልመና አደባባዮቿን የሞሉት የዚህች ከተማ 
ልጆች ቁጥራቸው ሺህ ምንተ ሺህ ነው።  በአንጻሩ 
“እከሌ” ተብለው የማይጠሩትና ቁጥራቸው በውል 
የማይታወቀውን፣ ባልገባቸውና ባልተረዱት ጦርነት 
ውስጥ ተማግደው ያለቁትን እንቁጠር ከተባለም 
የሚሞከር አይደልም። 

በአንጻሩ የሽብርተኞቹ መሪዎች ልጆች በየውጭ 
አገራቱ በምን ዓይነት መንደላቀቅ እየኖሩ እንዳለ ከአሁን 
በፊት ተደጋግሞ የተገለጸ ስለሆነ እነእከሌ ማለቱ ብዙም 
ፋይዳ የለውም።  ሕዝቡን ወደ እሳት፣ ራሳቸውንና 

ቤተሰቦቻቸውን ወደ እረፍት ሥፍራ እየነጠሉ ከወሰዱ 
በኋላ ባሕር ማዶ እየተንፈላሰሱ “ተነስ! ዝመት! ተዋጋ! 
ግፋ በለው!” እያሉ በመፎከር በወጣቱ ደም እጃቸውንና 
ነፍሳቸውን እያጠቡ ላሉት ጨካኞች ሕዝቡ እንደምን 
ትዕግሥት ሰጥቶ እንደሚሰማቸውና እንደሚታዘዛቸው 
ለመረዳት በእጅጉ ይከብዳል።  እንደ መዥገር 
ተጣብቆ ለመከራ የዳረጋቸውን ይህንን ኃይል ምን 
እስኪያመጣባቸው እንኮኮ ብለው እንደተሸከሙትም 
ግራ ያጋባል። 

በዚህ ክፍል መቐለ ከተማ ተነጥላ ትኩረት 
የተደረገባት ሌሎች የትግራይ ከተሞች ተዘንግተው 
ወይንም መላው የክልሉ ክፍል የተረጋጋ ስለሆነ ወይንም 
ችግሩ ያለው በዋናዋ ከተማ ብቻ እንደሆነ ሊቆጠር 
አይገባም።  የዋና ከተሞች የውክልና ጽንሰ ሃሳብ 
ከውስን ጂኦግራፊያው ክልል ሰፋ ብሎ ስለሚታይ 
ነው።  ፖለቲካው የሚዘወረው በዋና መዲና መሆኑ፣ 
ሴራና አመጹ የሚጎነጎነውም እዚያው በዋና ከተማ 
ውስጥ ስለሆነ እንጂ “የመቐለ” ከተማን ጉስቁል ሕይወት 
መላው የትግራይ አካባቢና ሕዝብ እንደሚጋራ ተዘንግቶ 
አይደለም። 

በአሸባሪው ሕወሓታዊ የጥፋት ሴራ ደማቅ ኮከቧ 
መደብዘዝ ብቻም ሳይሆን ብርሃኗ ጭል ጭል እያለ 
በትካዜ ውስጥ ያለችው ታሪካዊቷ ከተማ በቆራጥ 
ልጆቿ የትግል መስዋእትነት “የእኔ ከምትላቸው 
የእንግዴ ልጆቿ”  መንጋጋ ነፃ እስካላወጧት ድረስ ፈጥና 
ታገግማለች ብሎ ለማሰብ ያዳግታል። 

በተለይም ከፖለቲካው ጋር የወገኑት የሃይማኖት 
አባቶች የሚያስተምሩትን የንስሃ ትምህርት ለራሳቸው 
ተግብረውና ተጸጽተው ለእውነት እስካለቆሙና 
አጥፊዎቹን በመገሰጽ አደብ እንዲገዙ እስካላደረጉ 
ድረስ ከፈጣሪ ፍርድ ስለማምለጣቸው እርግጠኛ 
መሆን አይቻልም።  “ተማርኩ” በማለት ብቻ በውስጡ 
ባልዘለቀው እውቀት እየተመጻደቀ ታሪክን በማዛባት 
ጊዜያዊ ትርክት በመፍጠር ኅሊናውን በመሸጥ ላይ 
ያለው “ምሁርም” ቆም ብሎ ራሱን ሊፈትሽ ይገባል። 

የፖለቲካቸው ቀለብተኛ የሆኑት ካድሬዎቻቸውም 
በተጣመመ አይዲዮሎጂ ከናወዙበት “አራራ” ተላቀው 
ወደ ቀልብያቸው ሊመለሱ ይገባል።  ከአሁን ቀደም 
የጠየቅነውን ጥያቄ ደግመን እንጠይቅ።  ለመሆኑ 
የቅድስት ጽዮን ማርያም የማለዳ ደውል ምእመናንን 
የሚቀሰቅሰው ምን መልእክት እየተላለፈበት ነው? 
የትግራይ አድባራት ሱባኤና እግዚኦታስ በእርግጡ 
ምን የሚል ነው።  “ቂም ይዞ ጸሎት፤ ሳል ይዞ ስርቆት” 
እንዲሉ፤ በእውነቱ ምልጃውና ኪራላይሶኑ ከፈጠሪ 
ዘንድ የጸሎትን መልስ ሊያስገኝ ይችላልን? በነጃሺ አዛን 
ውስጥ ወደ “ፈጣሪ” እንዲደርስ የሚላከው መልእክትስ 
በእርግጡ እብሪተኞቹ የጥፋት ኃይሎች ለሰላም እጅና 
ልባቸውን እንዲሰጡ ምን ያህል ግፊት ተደርጓል?

“የሃይማኖት ምድር” እየተባለ ቱሪስቶች ሲጎርፉበት 
ዘመናት ባስቆጠረው ክልል ውስጥ ሞት ሲረክስ፣ 
ግፍ ሲበረታ፣ እናቶች ደረት እየደቁ ሲውሉ የአገሬው 
ሽማግሌዎች ምን አሉ? ምንስ ብለው አጥፊዎቹን 
ገሰጹ? የትግራይ ሕዝብ በአንድነት ሰብሰብ ብሎ 
የዛሬንና የነገ ዕድሉን ያጨለሙትን “የራሱን ግፈኞች” 
በቃችሁ ለማለት እንደምን ተሳነው? በውጭ አገራት 
“የበሰለ እየገመጡ፣ የቀዘቀዘ እየተጎነጩ” ለሞት ድግስ 
ሕዝቡን የሚቀሰቅሱትንም እንዲሁ ምክራቸውን ከንቱ 
ሊያደርጉባቸው እንዴት ብርታት አጡ? “ከመፈቅፈቅ 
ማለቅለቅ” አሉ አበው።  ሰላም ይሁን።     

መቐለ ከዐይኗ 
የሚመነጨው እምባ ደርቆ 

እያነባች ያለችው ቁልቁል ወደ 
ውስጧ ነው።  አራት፣ አምስት፣ 
ስድስት ልጆቿን ለዓላማ ቢስ 

ጦርነት ተገዳ ያልሰጠች እናት፣ 
ዕለት በዕለት መርዶ ቤቷን 

ያላንኳኳ ወላድ፣ በማያምኑበት 
ጦርነት ተገደው አካል ጉዳተኛ 

ሆነው ለምጽዋት ልመና 
አደባባዮቿን የሞሉት የዚህች 
ከተማ ልጆች ቁጥራቸው ሺህ 

ምንተ ሺህ ነው

ስኬት 
ኢኮኖሚ
አዲስ ዘመን    ቅዳሜ መስከረም 28 ቀን 2015 ዓ.ም

አገርና ቡናን እንደ አንድ የሚያዩ ኢትዮጵያዊ 
 ፍሬሕይወት አወቀ

ኢትዮጵያ ቡና ከመቼውም ጊዜ በበለጠ በአሁን 
ወቅት የኢኮኖሚ ዋልታነቱን እያስመሰከረ ይገኛል።  
ቡናን ከሚያለሙ አርሶ አደሮች ጀምሮ እሴት ጨምረው 
ለአገር ውስጥና ለውጭ ገበያ የሚያቀርቡ ባለሙያዎች 
የአንበሳውን ድርሻ ይወስዳሉ።  በተለይም በዘርፉ ጉልህ 
ድርሻ ያላቸው ላኪዎች ታች ካለው አርሶ አደር ደጃፍ 
ወርደው ቡና በተሻለ ጥራትና በከፍተኛ መጠን እንዲመረት 
ሲያደርጉ ይስተዋላል።  በዘርፉ እየተመዘገበ ያለውን 
ውጤት ቀጣይነት ማረጋገጥ እንዲቻልም መንግሥት 
የድርሻውን እየተወጣ ሲሆን፤ በዘርፉ ከተሰማሩ ቁልፍ 
ተዋናዮች የሚጠበቅ የቤት ሥራ ስለመኖሩም ይነገራል።  
የዛሬው የስኬት እንግዳችንም ይህንን ሃሳብ ይጋራሉ።  

እንግዳችን ‹‹ኢትዮጵያ የቡና መገኛ አገር እንደመሆኗ 
የቡና ሥራ ገና ያልተነካና ወደፊት ብዙ ሊሠራበት የሚችል 
ዘርፍ ነው፤ ከዚህም ባለፈ ቡና የአገሪቷን ኢኮኖሚ 
በመደገፍ ዋልታና ማገር መሆን የሚችል ትልቅ ሃብትና 
የኢትዮጵያን መጻኢ ዕድል ብሩህ ማድረግ የሚችል 
ነው›› ብለው የሚያምኑና ገና በለጋ ዕድሜያቸው ዘርፉን 
የተቀላቀሉ ናቸው።  

ከልጅነታቸው ጀምሮ ‹‹የኢኮኖሚ ዋልታ ቡና 
ቡና…›› የሚለው መዝሙር እየሰሙ ያደጉት የያኔው 
ተማሪ መዝሙሩ የቡናን ጥቅም በስፋት እንዲረዱና 
እንዲጠቀሙበት መንገዱን ከፍቶላቸዋል።  ተማሪ ቤት 
እያሉም የመመረቂያ ጽሁፋቸውን የጻፉት ቡና ላይ ነበር።  
ታድያ ለቡና ያላቸውን ቅርበትና በዘርፉ ያካበቱትን 
ዕውቀት በመጠቀም ላለፉት 20 ዓመታት በቡናው ዘርፍ 
ውስጥ በሥራ ቆይተዋል።  

እንግዳችን አቶ አሸናፊ አርጋው ተቀጥረው 
ከመሥራት ጀምረው በቡና ንግድ የቆዩ ሲሆን፣ በተለይም 
በአገረ አሜሪካ የኢትዮጵያን ቡና ከመግዛትና ከመሸጥ 
ባለፈ በማስተዋወቅ በኩል ሰፊ ሥራ ሠርተዋል።  በአሁን 
ወቅትም የ12 ዓመት የአሜሪካን አገር ቆይታቸውን ገታ 
በማድረግ ወደ ኢትዮጵያ ተመልሰዋል።   በኢትዮጵያም 
አርደንት ቡና ላኪ የተባለውን ድርጅት ከፍተው ቡናን 
ወደ ውጭ ገበያ ከመላክ ባለፈ ለዘርፉ ተዋንያኖች 
የተለያዩ ስልጠናዎችን በመስጠት በርካታ ሥራዎችን 
እየሠሩ ይገኛሉ።  

በአዲስ አበባ ዩኒቨርሲቲ የመጀመሪያ ድግሪያቸውን 
ሲያጠናቅቁ የመመረቂያ ጽሁፋቸውን በቡና ላይ በማድረግ 
ስለቡና ይበልጥ የተረዱት አቶ አሸናፊ፤ ቡና ላይ እሠራለሁ 
የሚል ሃሳብ እንዳልነበራቸው ያስታውሳሉ።  ይሁንና 
በቡና ላይ ጥናት ሲያደርጉ የሚያውቋቸው በቀድሞው 
ቡናና ሻይ እንዲሁም በግብርና ሚኒስቴር መስሪያ ቤት 
የነበሩ ሰዎች በዘርፉ እንዲሰሩ አድርገዋቸዋል።  በወቅቱ 
በኤክስፖርት ማናጀርነት ተቀጥረው ሰርተዋል።  በአፍላ 
ዕድሜያቸውም ወደ ውጭ አገር የመውጣት አጋጣሚ 
ተፈጥሮላቸው በውጭው ዓለም የኢትዮጵያን ቡና 
በመሸጥና በመግዛት ብሎም በማስተዋወቅ ጭምር ትልቅ 
ተሳትፎ ነበራቸው።   

መገኛው ኢትጵያዊ የሆነን ቡና በውጭው ዓለም 
ከመሸጥ ባለፈ አገርን በማስተዋወቅ በወኔ ይሠሩ እንደነበር 
የሚያነሱት አቶ አሸናፊ፤ አገር እና ቡና አንድ ነው ብለውም 
ያምናሉ።  በመሆኑም ለዘርፉ ያላቸው ቀረቤታና ጥልቅ 
ፍላጎት ተዳምሮ ዛሬም ድረስ በከፍተኛ ተነሳሽነት በቡና 
ዘርፉ ላይ ይገኛሉ።  ኢትዮጵያ በነበሩበት ወቅት ከእርሻ 
እስከ ኤክስፖርት ያውቁት የነበረውን ቡና በውጭው 
ዓለም ደግሞ አጠቃላይ የግብይት ሰንሰለቱንና ውድድሩን 
የማወቅ ዕድል አግኝተዋል።  

ኢትዮጵያዊ ሆነው የኢትዮጵያ ቡና ላይ መሥራት 
መቻላቸው ተደማጭነትን እንዳተረፈላቸው የሚያነሱት 
አቶ አሸናፊ፤ ከ12 ዓመት የውጭ አገር ቆይታ በኋላ የዛሬ 
አምስት ዓመት አካባቢ ወደ አገር ቤት ተመልሰው  በቡና 
ላኪነት ለመሥራት ሲሰናዱ ታድያ የከበዳቸው አንድም 
ነገር እንዳልነበር ነው ያጫወቱን።  ለዚህም እርሳቸው 
በዘርፉ ካካበቱት ልምድና ዕውቀት በተጨማሪ 
መንግሥትን ጨምሮ የተለያዩ አካላትን ድጋፍና ምክር 
አግኝተዋል።  ገበያውም ቢሆን ጥያቄ አልሆነባቸውም 
በውጭ ቆይታቸው በርካቶችን ያውቁ ነበርና የገበያ 
ችግር አልገጠማቸውም።      

አርደንት ቡና ላኪ ድርጅትም ዓላማ አድርጎ 
የተነሳው በዋናነት ከፍተኛ ጥራት ያለውን ቡና በከፍተኛ 
ዋጋ ለውጭ ገበያ ማቅረብ እንደሆነ ነው።  በተለይም 

በኢትዮጵያ በጣዕም፣ በዝርያና በጥራት ለየት ያሉትን 
ፈልጎ በማውጣትና በጥራት በማዘጋጀት ለየት ባሉ 
የውጭ ገበያዎች ለየት ባለ ዋጋ እያቀረበ ይገኛል።  
ድርጅቱ ለየት ላለው ገበያ የሚያቀርበው በጥራቱ 
የተመሰከረለትን ብቻ ነው። 

ቡና ከአዘገጃጀቱ ጀምሮ በእርሻ ላይ ሊደረግለት 
የሚገባውን ጥንቃቄ በማድረግ ለውጭ ገበያ 
እስከማቅረብ እስካለው ሂደት በዕውቀት የመሥራት 
ስትራቴጂን ተከትለው የሚሠሩ እንደሆነ ያጫወቱን አቶ 
አሸናፊ፤ በዘልማድ ከሚሰራው አሰራር ወጣ በማለት 
ቡናን በተሻለ ዋጋ የመሸጥ ስትራቴጂን አማራጭ አድርጎ 
የተመሰረተ ድርጅት ነው ይላሉ። 

‹‹የቡና ሥራ ዓለማቀፍ ሥራ ነው›› የሚሉት 
አቶ አሸናፊ፤ የውጭውን ተሞክሮ ይዘው የገቡ 
እንደመሆናቸው በኢትዮጵያ ደረጃ በዘርፉ ለተሰማሩ 
የተለያዩ አካላትና ላኪዎች ስልጠናዎችን ይሰጣሉ።  
ቡናን ለዓለም ገበያ የሚያቀርቡ የተለያዩ አገራት 
በመኖራቸው፤ ኢትዮጵያ ከእነዚህ አገራት ጋር ተወዳዳሪ 
ለመሆን በዕውቀት ከፍ ማለት የሚገባት እንደሆነና 
ለዚህም አርደንት ቡና ላኪ ድርጅት የድርሻውን 
እየተወጣ እንደሆነም አጫውተውናል።     

በኢትዮጵያ አሁን ያለው የቡና ግብይት ሥርዓት 
በተለይም አርሶ አደሩን እና አቅራቢውን የበለጠ 
ተጠቃሚ ሊያደርግ የሚችልና የመደራደር አቅማቸውን 
ከፍ የሚያደርግ መሆኑን በማንሳትም፤ ከዚህ ቀደም 

ከነበረው የግብይት ስርዓት ይልቅ አሁን ያለው የተሻለ 
እንደሆነ ያነሱት አቶ አሸናፊ፤ ቡና ላኪው ታች ወርዶ 
ቡና ማግኘት መቻሉ ዘርፈ ብዙ ጠቀሜታዎች አሉት 
ይላሉ።  በተዘረጋው የገበያ ትስስር መሰረት በተለይም 
በሲዳማ፣ በይርጋጨፌ. ጌዲዮ፣ በጉጂና አርሲ 
ከመሳሰሉት ቦታዎች ቡና በመግዛትና ለውጭ ገበያ 
በማዘጋጀት በዋጋ ተደራድረው ቡናው የሚገባውን 
ክፍያ እንዲያገኝ ያደርጋሉ።  

ቡና የሚያስገኘው ኢኮኖሚያዊ ጠቀሜታ እጅግ 
ሰፊ ሲሆን ያለውን አበርክቶ ቀጣይነት ባለው መንገድ 
ለማስቀጠልም ከአርሶ አደሩ ጋር የቀረበ ትስስር መፍጠር 
አስፈላጊ እንደሆነ አብራርተዋል።  በዚህም መሰረት 
አርደንት ቡና ላኪ ደርጅት በአገሪቱ የተለያዩ አካባቢዎች 
ከሚገኙ ቡና አምራች አርሶ አደሮች ጋር ቤተሰባዊ የሆነ 
ትስስር ፈጥሯል።  ቡናን በገበያ ዋጋ መግዛት ብቻ 
ሳይሆን የተለያዩ እገዛና ድጋፎችንም ያደርጋል።  

ድርጅቱ እንደ ድርጅት ቡናን ገዝቶ በመሸጥ 
የሚያቆም ሳይሆን ተመልሶ ገበሬው ጋር በመሄድ 
በተለያዩ የልማት ሥራዎች ይሳተፋል የሚሉት አቶ 
አሸናፊ፤ የአርሶ አደሩ ክፍያ የሚገባውን ዋጋ ከመክፈል 
ጀምሮ ለሥራ በገቡባቸው አካባቢዎች ሁሉ በቅድሚያ 
የአርሶ አደሩን ፍላጎት በማሟላት አስፈላጊውን ድጋፍና 
ክትትል ያደርጋሉ።  ማህበራዊ ኃላፊነትን ከመወጣት 
አንጻርም ከመደበኛ ሥራቸው እኩል የሚተገብሩት ሥራ 
ነው።  በዚህም መሰረት ይርጋጨፌ፣ ሲዳማ፣ ደንቢና 
በመሳሰሉት አካባቢዎች ትምህርት ቤቶችን ሰርተው 
የማስረከብና ጥገና የማድረግ ሥራ ሰርተዋል።  ከዚህ 
በተጨማሪም በእነዚሁ አካባቢዎች ከ70 የሚልቁ 
ወላጅ አልባ ህጻናትን ለኑሮ አስፈላጊ የሆኑ ግብዓቶችን 
በማሟላት ያግዛሉ። 

ከህብረተሰቡ በተለይም ከአርሶ አደሩ ጋር አብሮና 
ተባብሮ መሥራትን አንዱ ዓላማ አድርጎ የተነሳው 
አርደንት ቡና ላኪ ለአርሶ አደሮች የመልካም አርሶ 
አደር የስልጠና ማዕከል በሚል የተለያዩ ስልጠናዎችን 
ይሰጣል።  ድርጅቱ በአሁን ወቅት ለ35 ዜጎች ቋሚ 
የሥራ ዕድል መፍጠር የቻለ ሲሆን፤ በየዓመቱ ደግሞ 
ከአራት እስከ ስድስት ወር የሚቆዩ 100 ለሚደርሱ 
ሰራተኞች በጊዜያዊነት የሥራ ዕድል መፍጠር የቻለ 
ድርጅት ነው። 

ኢትዮጵያ በታሪኳ ለመጀመሪያ ጊዜ ከቡና በቢሊዮን 
የሚጠቀስ ገቢ እያስገባች ስለመሆኑ የጠቀሱት አቶ 
አሸናፊ፤ ይህም የብዙዎች ድምር ውጤት እንደሆነና 
በገበያ ስርዓቱ መንግሥት የተዘረጋው አሰራርም ትልቅ 
ድርሻ አለው።  የዋጋ ቁጥጥር በመደረጉም ከፍተኛ 

ገቢ እንዲገኝ አድርጓል።  ባጠቃላይ በአሁን ወቅት 
መንግሥት ለዘርፉ እየሰጠ ያለው ትኩረት ሊበረታታ 
የሚገባው እንደሆነ ነው ያስረዱት።  

ይሁንና ኢትዮጵያ የቡና መገኛ አገር እንደመሆኗ 
እንዲሁም ተፈጥሮ አብዝታ በሰጠቻት በረከት መጠቀም 
እንዳልተቻለ የሚያነሱት አቶ አሸናፊ፤ በተለይም 
ኢትዮጵያ ውስጥ የቡና ሥራ ተጀመረ እንጂ ገና 
አልተሠራም ይላሉ።  አስር ሺ የሚደርሱ የቡና ዝርያዎች 
ቢኖሩም በአሁን ወቅት ወደ ገበያው የገቡት 42 
የሚደርሱት ዝርያዎች ብቻ ናቸው።  ይህም ማለት 10 ሺ 
ብር ያለው ሰው 42 ብሩን ብቻ ሲጠቀም እንደማለት ነው 
ብለውም  በምሳሌ ያሰረዳሉ።  ስለዚህ ቡና የኢትዮጵያን 
መጻኢ ዕድል ብሩህ እንዲሆን ማድረግ የሚችል በመሆኑ 
ገና ያልተነካው የቡና ዘርፍ በተሻለ ሊሠራበት እንደሚገባ 
አስገንዝበዋል።  

ላለፉት ሶስት ተከታታይ ዓመታት የሲዳማ ቡና 
የኢትዮጵያ አንደኛ ቡና ሆኖ መመዝገቡን ያስታወሱት 
አቶ አሸናፊ፤ በአካባቢው የሚበቅል ቡና ባለው 
ከፍተኛ ጥራትና ጣዕም በዓለም ቀዳሚ ቡና እንደሆነና 
ተወዳጅ በመሆኑ በዓለም ገበያ በውድ ዋጋ መሸጡንም 
ነግረውናል።  የሲዳማ ቡናን ተመራጭ ካደረጉት 
ምክንያቶች መካከልም የአካባቢው ለምነትና የአየር 
ሁኔታውን ጨምሮ ተወዳዳሪ የሆኑ ቡና ላኪዎችና ቡናን 
ለውጭ ገበያ ሊያዘጋጁ የሚችሉ አዳዲስ ደንበኞች 
በአካባቢው መግባት መቻላቸውም ተጠቃሽ እንደሆነ 
አመላክተዋል።  

በዘርፉ የተሻለ ውጤት ለማስመዝገብ በተለይም 
ከመንግሥት ብዙ የሚጠበቅ እንደሆነ በማንሳት፤ 
ሊያሰራ የሚችል የአሠራር ስርዓት፣ ፖሊሲና ስትራቴጂ 
መቅረጽ  ያስፈልጋል።  ሊሰሩ የሚችሉ ብቃት ያላቸው 
በርካታ ሰዎች ኢትዮጵያ ውስጥ በመኖራቸው እነዚህ 
ሰዎች መሥራት የሚችሉበትን ምቹ ሁኔታዎች መፍጠር 
ይገባል።  በማለት ለአብነትም የቡና ቀን የማክበርና 
ዕውቅና የመስጠት ጅማሮ አንዱ እንደሆነና  ሊበረታታ 
የሚገባው ነው ብለዋል።  

‹‹ኢትዮጵያ በብዙ ሺዎች የሚቆጠር የቡና አይነትና 
ዝርያዎች ያሏት በመሆኑ ይህንን ዕምቅ ሃብት አውጥቶ 
መጠቀም ይገባል›› የሚሉት አቶ አሸናፊ፤ ድርጅታቸው 
በተለይም ከተለመደው ነገር ወጣ በማለት በተለያዩ 
አካባቢዎች የሚገኙ የቡና አይነቶችን እና ልዩ ጣዕም 
ያላቸውን ኢትዮጵያዊ የሆኑ ቡናዎችን በማውጣት 
ለዓለም ገበያ ማስተዋወቅ ከፍተኛ ዋጋ እንዲያወጡ 
ትኩረት አድርጎ የሚሠራ መሆኑን በመግለጽ ሀሳባቸውን 
ቋጭተዋል።  

አቶ አሸናፊ አርጋው

አርደንት ቡና ላኪ ደርጅት 
በአገሪቱ የተለያዩ 

አካባቢዎች ከሚገኙ ቡና 
አምራች አርሶ አደሮች ጋር 
ቤተሰባዊ የሆነ ትስስር ፈጥሯል



መልካምሥራ አፈወርቅ

በእጃቸው  የያዙትን  የምሳ ዕቃ  እንዳጠበቁ  በሀሳብ 
ይናውዛሉ።  አስተውሎ ላያቸው  ገጽታቸው  በእጅጉ 
ያሳዝናል።  የዕድሜ   ጅረት  ያለፈበት   አካላቸው  የትናንቱን  
ውጣውረድ  እየመሰከረ ነው።   በአዛውንቱ  ውስጠት  ብዙ  
ድካም  መኖሩ  ያስታውቃል። 

  አንዳች ቃል  ሳይተነፍሱ   እንኳ  ስለማንነታቸው   
መገመት አይቸግርም።  እሳቸው  እስከዛሬ    በበዛ   ችግር  
ተንገላተዋል።   በመከራ  ተፈትነዋል።   ዛሬም  ቢሆን   ከዚህ  
እውነት   የራቁ አይደሉም።   ከኑሮና   ሕይወት   ትንቅንቅ  
ይዘዋል።      ለመኖር    ሁሌም   ይታትራሉ፣  ላለመውደቅ   
ይታገላሉ።  በደከመ  አካላቸው፣ በበረታ ማንነታቸው። 

የእጃቸው  ምሳ ዕቃ ምግብ  ብቻ አልያዘም።   ከቋጠሮው 
ጀርባ   የሚነገር ታሪክ አለው።  በውስጡ ያለው ጸጋ 
እስትንፋስን ሊቀጥል፣ አካልን ሊያቆም ሀይል ሆኗል።  ውስጡ 
ያለው በረከት ለሌሎች  ተኝቶ  መነሳትና  ውሎ ማደር፣ 
ቁራጭ  ተስፋ ነው።   ቋጠሮው  ሲፈታ  የተራቡ ዓይኖች 
ይጠግባሉ።  ቋጠሮው  ለእይታ ቢያንስም ትርጉሙ  ሰፊ  
ነው።   የውስጡ ሲሳይ  ለሚሹት ሁሉ  ዛሬን ያሳድራል፣ ነገን 
ያሻግራል።  ከዚህ እውነት በስተጀርባ  የአዛውንቱን   ጨምሮ   
የብዙ ምስኪኖች   ታሪክ   ይገለጣል።   የአብዛኞቹ   ሕይወት  
በመከራ የታሸ፣ በችግር  የተፈነ  ነው።  ያለፉ   በማይመስሉ  
ክፉ ቀናት  የተከበበ።    

ቅድመ- ታሪክ
ሰበታን  አለፍ   ብሎ  ከሚገኘው  ጌቻ ቦረጃ   የገጠር  

ቀበሌ  በርከት  ያሉ ህጻናት  ሲቦርቁ ይውላሉ።   ከመስክ  
ከእርሻው፣ ከወንዝ  ከጋራው፣ መሀል ሁሌም  ዓለም  
ሲያልፍ  መዋሉ  ብርቅ  አይደለም።   ልጆቹ ከብቶችን 
እያገዱ፣ ይጫወታሉ፣ ያንጎራጉራሉ።  ሲሻቸው  እየጨፈሩ፣  
ሲላቸው  እየዘፈኑ  ቀኑን  ያጋምሳሉ።   እንዲያም ሆኖ 
እረኝነታቸውን  አይዘነጉም።  ለአፍታ   ዓይኖቻቸው   
ከከብቶቹ   አይነቀልም።  ዘወትር  ቀልባቸው   ከእነሱ ነው።  
ከላሞቻቸው፣  ከጥጆቻቸው፣  ከበጎችና   ፍየሎቻቸው።   

ለሜቻ  በሬቻ  በጌጃ   ቦረቻ  መስክ   ከእኩዮቹ   
ሲጫወት፣ ሲቦርቅ  አድጓል።   እረኝነትን፣ አሳምሮ  
የሚያውቀው  ለሜቻ  ከብቶቹን   ከሜዳ አሰማርቶ፣ ምሽቱን  
ወደቤት  መመለስ የዕለት ተዕለት ስራው ሆኖ ቆይቷል ።   
ይህን   እውነት እሱና   እኩያ   ባልንጀሮቹ    በውዴታ  
የሚከውኑት የልጅነት  ግዴታቸው   ነው። 

ለሜቻ  በልጅነቱ    ለእረኝነት  ጊዜውን    ከፍሎ   ራሱን  
ከሚችልበት  ወቅት   ደረሰ።     ዕድሜው   ጨምሯል።   
አካሉ ጎልብቷል።  አሁን እረኝነት  ይሉት ዘብ  የለም።  
ከብቶቹን  ከአውሬ፣  ከሌባ  ለመታደግ  ሲሳቀቅ፣ ሲጠነቀቅ  
አይውልም።   በትጋት   መልካም  ገበሬ  ሆኖ  ከእርሻው፣ 
ከማሳው  እየዋለ  ነው።   

ባሉት በሬዎች  መሬቱን እያረሰ  ምርቱን ያፍሳል።   
በላብ   በጉልበቱ   ድካም  የዓመቱን   ፍሬ  ሲያገኝ  ደግሞ   
ስለከርሞው   ያስባል።  ከአሁን  የተሻለውን፣   ከምርቱ  ከፍ  
ያለውን   ለመከመር   አሻግሮ  እየወጠነ  ነገውን   ያቅዳል ። 

በድንገት…
ጠንካራው   ገበሬ  ለሜቻ  መሬቱን   እያለማ  ምርት  

ለማፈስ  ሁሌም  በሬዎቹ  ምክንያት ናቸው።   ያለእነሱ   
ሕይወት  የለውም።   ያለእነሱ   ክንዱ አይበረታም፤ ጉልበቱ  
አይጠረቃም።   ጠዋት  ጠምዶ  ማታ እስኪፈታቸው   ሀይል  
ሆነውት ይውላሉ።    ከእሱ    ተዛምደው፣  ከመሬቱ  ተዋደው    
ምርት ሊያሳፍሱት፣ የላቡን ሊለግሱት  ዘወትር    አብረውት  
ናቸው።  ለሜቻ  በበሬዎቹ  መኖር  ሕይወቱ  ይለመልማል፣  
ዕድሜው  ይጨምራል፤ ዕቅድ   ሀሳቡ  ይሰምራል።  

ለሜቻና  የበሬዎቹ   ተዛምዶ   በአብሮነት   ቀጥሏል።   
እሱ ሕይወቱን፣ የመጪ  ጊዜ  ህልሙን  በእነሱ  እየፈታ 
ነው።   ከልፋቱ  ጀርባ የሚጠብቀው  መልካም ፍሬ በእጁ  
እስኪገባም ቀኑን   ሊያይ  ይጓጓል።  ይህ  እውነት የብርቱ  
ገበሬዎች ትልም ነው።  ከድካም  በኋላ  የዘራውን  ለማጨድ፣ 
ያፈሰውን  ለመከመር  የማይጓጓ አራሽ የለም። 

ለሜቻ  ግን  ይህ አይነት   ህልሙ  ሳይቋጭ  ከቀናት 
በአንዱ   ክፉ  ጉዳይ  ገጠመው።  በድንገት   የሰማው  
መጥፎ  ዜና   ልቡን  ሰበረ።  ሀሳብ ዕቅዱን  አደናቀፈ።  
ከብቶቹ  መዘረፋቸውን ባወቀ ጊዜ መላቅጡ  ጠፋው፣  ቀኑ 

እንዲህም ይኖራል
ማህበራዊ

የተቋጠረችው የምሳ ዕቃ

ሕይወት ፈርጀ ብዙ ገጽታዎች አሏት፤ መውጣት እንዳለ ሁሉ መውረድም ይኖራል። ከመውረድ ውስጥም በትጋት መውጣት ይቻላል። አግኝቶ ማጣት እንዳለ ሁሉ አጥቶም ይገኛል። 
ይህ የሕይወት እውነታ ነው፤ በጥቂቶች የህይወት መውጣትና መውረዶች ውስጥ ብዙዎች ይማራሉ። የህይወትን ፈተናዎችም ያውቃሉ። በከፍታ ውስጥ የሚገኙት ‹‹እንዲህም ይኖራል 
እንዴ?›› ብለው ራሳቸውን ይጠይቃሉ። ለተቸገሩት ያዝናሉ፤ ካላቸው ቀንሰው የሌሎችን ችግር ይካፈላሉ፤ በተጨማሪም ችግር ብልሃትን ያስተምራል እንዲሉ ከችግር ጋር ተላምዶ 
ከመኖር ይልቅ ለመፍትሄ የሚታትሩትንም ያበረታታሉ። በመሆኑም ‹‹እንዲህም ይኖራል›› ብለን በከፈትነው አምዳችን ህይወትን በየፈርጁ ታስተውሉበት፤¸አስተውላችሁም ትማሩበት 
ዘንድ ጋበዝናችሁ። ለአስተያየቶቻችሁ፤ ለመሰል ታሪኮች ጥቆማችሁ እንዲሁም ለድጋፋችሁ የዝግጅት ክፍላችን አድራሻ ትጠቀሙ ዘንድ ጋበዝናችሁ። 

ጨለመበት።    ከብቶቹ  ለእሱ  ሕይወቱ  ናቸው።  ለመኖር   
ዋስትናው  እንደሆኑ  አብረውት  ዘልቀዋል።  አሁን  ከለሜቻ  
እጅ  የቀረው ባዶ መሬት ብቻ  ሆኗል።  መሬት ደግሞ   
ከልምዱ  ውሎ ምርት ፍሬ ካላሳየ፣ ምርት ካላሳፈሰ፣ ለብቻው 
ትርጉም  የለውም ። 

ገበሬው ለሜቻ የሆነበትን ባመነ ጊዜ ሌላ ሀሳብ 
መጣለት።  ከቀዬው ተቀምጦ ከመቆዘም  ራቅ ብሎ ቢሰራ 
እንደሚበጅ  ገባው።   ከአእምሮው ደጋግሞ መከረ፤  
ከውስጡ ተስማማ ፣   ከቤቱ ወጥቶ ከቀዬው ራቀ።   ራሱን  
አዲስ አበባ  ባገኘው ጊዜ ከተሜ  ለመሆን ስፍራውን  መሰለ።   
መተዳደሪያውን   ለማግኘት፣ እንጀራውን ለማብሰል ማተረ።  
ለእሱ የሚሆን ሥራ  አላጣም።  

አዲስ አበባ  1953 ዓ.ም
ወጣቱ  ለሜቻ  አሁን  የአዲስ አበባ ሰው ሆኗል።  

ጌጃንና  አካባቢውን  ርቆ  መሀል አገር በገባ ጊዜ የመጀመሪያ  
መተዳደሪያ  እንጀራው የቀን ስራ ሆነ።   ውሎ  አድሮ  በአንድ  
የውጭ  አገር ተራድኦ   ድርጅት   በቋሚነት ተቀጠረ።  የስራ 
መደቡ ከጉልበት  ስራ አላለፈም። 

 በወቅቱ  ድርጅቱ  በሚያሰራው   የአንደኛ ደረጃ  
ትምህርት  ቤት  ግንባታ ላይ እየዋለ  ደመወዝ ማግኘት 
ጀመረ።  በወር ሃያ ስድስት  ብር  ይከፈለዋል።   የዛኔ   የገንዘቡ  
ዋጋ  ቀላል  አልነበረም።  በአስራ ስድስት ብር ኩንታል ጤፍ 
ተገዝቶ፣ የተረፈው ለቤት ኪራይ፣ ለልብስና ጫማ  ይውላል። 

ለሜቻ ከቀን ስራ  በወር የሚያገኘው ገቢ  በቂው ነው።  
የቀድሞ ህልሙ መልካም ገበሬ ሆኖ ምርት ማፈስ ነበር።   
እንዲያም ሆኖ ባለበት ሕይወት አልተከፋም።  ጉልበቱን  
ከፍሎ በላቡ ወዝ ያድራል።  ወር እስከ ወር ለፍቶ የድካሙን  
ያገኛል። 

አስር ዓመታትን  በሰራበት ድርጅት  ደመወዝ እያገኘ 
የልቡን ሲሞላ የቆየው ወጣት  ከከተማው ተላምዷል።  
በርካቶችን አውቆም መውጫ መግቢያውን ለይቷል።   ለሜቻ  
አሁን  የከተማ  ሕይወት  እየከበደው አይደለም።  አንዳንዴ 
ገጠር ትውስ  ሲለው  የጠፉበት  ከብቶቹን  ያስታውሳል።  
የእነሱ አለመኖር ሰበብ  ሆኖ ከተማ መምጣቱ ትዝታው 
ቢሆንም  ያለበትን ሕይወት አያማርርም።  ቀን  በምስጋና  
ውሎ  ማለዳ  በምስጋና   ይነሳል። 

የመንግስት ለውጥና ዕጣ ፈንታ 
ለሜቻ  ከአስር  ዓመታት  በላይ  በቆየባት  አዲስ 

አበባ  እንጀራውን አግኝቷል።  መስራቱን ተከትሎም  በወር  
የሚከፈለው ደመወዝ  ለመተዳደሪያው ተርፏል።   አሁን  
ወቅቱ  በአገሪቱ የመንግስት  ለውጥ  የተከሰተበት  ነው።  
ይህ ጊዜ የንጉሱን  ሰርዓት   ገርሰሶ  በቦታው ወታደራዊ   

መንግስትን  ተክቷል።  የስርዓቱን  መውደቅ 
ተከትሎ የመጣው  ለውጥም  ባልተሰበ አቅጣጫ 
የብዘዎችን   ሕይወት   እየቀየረ ነው። 

ወታደራዊው  መንግስት   መሬትን  
ለአራሹ  ሰጥቶ  በርካቶችን   የቤትና  ቦታ 
ባለቤት አድርጓል።  ከዚሁ ጎን ለጎንም ብዙሃንን   
ለእስር  አሳልፎም   ጥቂት    የማይባሉትን  
ለስደት  ዳርጓል።   በለውጡ  አንዳንድ  የውጭ 
አገራት  ተቋማት  ተዘግተው  ሰራተኞቻቸው  
ተበትነዋል።  የአንዱ  መጥፋት  ለሌላው  ሲሳይ፣ 
እየሆነ  የለውጥ  ሰደዱ  ተቀጣጥሏል ። 

  ድንገቴውን  አብዮት ተከትሎ  በአገሪቱ  
የመጣው ለውጥ  የነለሜቻን  እንጀራ መንካቱ 
አልቀረም።  እነሱ የሚሰሩበት የተራድኦ ድርጅት 
የለውጥ መስመሩ ሳይነካው አላለፈም።  ድርጅቱ 
የመዘጋት ዕድል  አጋጥሞታል።  ይህ ክፉ 
አጋጣሚም  የሰራተኞችን  ዕጣ ፈንታ አዛብቷል።  
በተለይ እነ ለሜቻን የመሰሉ የቀን  ሰራተኞች 
ከድርጅቱ መዘጋት  በኋላ  ሕይወታቸው ሊፈተን፣ 
ስራ አጥ ሊሆኑ ግድ  ብሏል። ፡

ለሜቻ  ሲሰራበት የቆየው የግል  ድርጅት  
መዘጋቱን  እንዳወቀ ቀጣይ አማራጭ  ለመውሰድ  
ዓይኖቹን ማተረ።   ልምዱ  የጉልበት ስራ 
በመሆኑ ያሻውን   ለማግኘት  በየቦታው  
መሞከር  መሮጥ  አለበት።  ዕድሉ ሆነና ልምድና 
ችሎታውን የሚመጥን  አንድ  ድርጅት ተገኘለት።  
የህንጻ ኮንስትራክሽን ድርጅት  የለሜቻን ልምድ  

ከግምት አስገብቶ በቋሚ ቅጥር ተቀበለው ። 
አዲስ ሕይወት
አሁን ለሜቻ አመታትን  በገፋበት  የአዲስ  አበባ  ኑሮ 

አዲስ ሕይወትን ጀምሯል።  አብሮት  የቆየው የጉልበት ስራ 
ልምድ  ሆኖትም  በአዲስ ስራና መስሪያ ቤት  በደመወዝ 
ተቀጥሯል።  ጊዜው እየገፋ ዕድሜ እየጨመረ ነው።  የትናንቱ 
ገበሬ የዛሬ ከተሜ  ሆኖ ታሪኩ ተቀይሯል። 

  ለውጡን  ተከትሎ  የቆመበት አጋጣሚ  ለሕይወቱ  
ለሌላ  ለውጥ ማምጣቱ  አልቀረም።  ለሜቻ ትዳር ይዞ  
አይኑን በአይኑ  አይቷል።  የግራ ጎኑን ካገኘ  ወዲህ ብቸኝነቱ  
ቀርቷል።  ለእኔ ማለት  ተወግዶ  ለእኛ ማለት ይዟል።  ልጆች 
አሳዳጊ  ባለቤቱን ወዳድ የሆነው ጎልማሳ  ቤቱን  ያከብራል።  
ቀን ከሌት  ለጎጆው ሙላት ይለፋል።   

ቀድሞ በየሰው ቤት እንጀራ  የምትጋግረው  ሴት 
አሁን የለሜቻ ወይዘሮ ሆናለች።  የቤት እመቤት  ናትና  
መተዳደሪያዋ  የባሏ እጅ ብቻ ነው።  በትዳራቸው ሁለት  
ልጆችን ያፈሩት  ጥንዶች ‹‹አንተ ትብስ፣ እኔ››  እየተባባሉ 
ኑሮን መግፋት ይዘዋል።  ለሚኖሩበት የቀበሌ ቤት ብዙ 
ክፍያ አይጠየቁም።  ገቢያቸውን አቻችለው  ልጆቻቸውን 
ያሳድጋሉ። 

ለሜቻ  የተቀጠረበት  ድርጅት ህንጻዎችን   ይሰራል፣ 
መንገድና  ድልድይ  ይገነባል።   የወር  ደሞዝተኛው ጎልማሳ 
በሚከፈለው ገንዘብ ቤቱን ለማስተዳደር አያንስም።  ጎጆውን 
ለመሙላት  ባለቤቱን ለማስደሰት፣ ላቡን ያፈሳል፣ ጉልበቱን  
ይከፍላል። 

ከዓመታት በኋላ 
በህንጻ ግንባታ ስራዎች ከሰላሳ ዓመታት በላይ የሰራው 

ለሜቻ አሁን በዕድሜው  ገፍቷል፣  በስራ ብዛት  ደክሟል።  
እንደትናንቱ   ሮጦ ለማደር፣ ለፍቶ  ለማግኘት  እየጣረ 
አይደለም።  ድካም እየረታው፣ ዕድሜ እየፈተነው  ቤት 
መዋል  ከያዘ  ዓመታት  ተቆጥረዋል። 

ከገጠር ወጥቶ ስራና ትዳር ይዞ ልጆች ያፈራው  
ለሜቻ   ዛሬ በቀድሞ አቋሙ አይደለም።  ከስራው በጡረታ 
ከተሰናበተ ቆይቷል።  እሱና ባለቤቱ ኑሮ እየከበዳቸው 
ሕይወት እየፈተናቸው ነው።  ልጆቻቸው  ከጎናቸው 
አይደሉም።   ሁሉም በራሳቸው ዓለም ለራሳቸው   ሕይወት  
እየሮጡ  ነው።  አዛውንቶቹ ባልና ሚስት ዛሬም በፍቅር 
ይኖራሉ።  የዘንድሮ  ኑሮ በአቅማቸው ልክ  አልሆን ቢል  
በችግር ሊያልፉ  ግድ ብሏል።  ከጡረታ ክፍያ የሚገኘው 
ገንዘብ ከአንድ ሺህ ብር አይዘልም።   ተጨማሪ ገቢ የሌላቸው  
ጥንዶች ችግር እያንገላታ  ድህነት እየፈተናቸው ነው።  

 የለሜቻ  ባለቤት  ጤና ካጣች  ቆይቷል።  ቤት 

መዋል ከጀመረች ወዲህ ተስፋና ረዳቷ  ባለቤቷ  ብቻ  
ነው።  የሁለቱም ዕድሜ ገፍቷል።  አቅማቸው ደክሟል።  
እኔም ከእንግዲህ   አቶ  ለሜቻን  እንደ ቀድሞው ‹‹አንተ›› 
እያሉ  መጥራት   አይቻለኝም።    በዓይኔ  የማረጋግጠው 
እውነት ሰውየው ያሉበት ዕድሜ ከአንቱታም በላይ በክብር     
የሚያስጠራቸው  መሆኑን ነው። 

እናም   በአክብሮቴ  ልቀጥል  ግድ ይለኛል።  አሁን 
ከአቶ  ለሜቻ ጋር  ጭውውት ይዣለሁ።  አዛውንቱ   አሳዛኙ 
ገጽታቸው ልክ እንደኔ  የብዙዎችን ስሜት  ይፈትናል።  
ለሜቻን  ያገኘኋቸው   ልደታ  ክፍለ ከተማ  ከሚገኘው 
የምገባ  ማዕከል ውስጥ  ነበር።   አረፍ ብለን  ጨዋታ  
ከመጀመራችን  በፊት  በእጃቸው  አጥብቀው የያዙትን 
የላስቲክ  ቋጠሮ  በዓይኖቼ  መረመርኩ።   አልተሳሳትኩም።   
በፌስታል   የታሰረው  ቋጠሮ   ምግብ  የያዘ የምሳ ዕቃ ነው።  

ቦታው የምገባ  ማዕከል ነውና  በርካታ  አቅመ 
ደካሞች   በእልፍኙ  ተገኝተው  ርሀባቸውን  ያስታግሳሉ።  
ከቀረበው  ሲሳይ  ጎርሰው ፣ ከተቀዳላቸው  ውሀ ተጎንጭተው  
ፈጣሪያቸውን  ያመሰግናሉ።   በስፍራው  ለምሳ  የመጡ 
በርካቶች  ከገበታው  ቀርበው   እየተመገቡ  ነው።  

የለሜቻ  ሁኔታ  ግን  ከሌሎች ሁሉ ይለያል።  እሳቸው 
እንደሌሎች እንጀራቸውን በትኩስ  ወጥ እየጎረሱ፣  ከውሃው  
ሲጎነጩ  አላየሁም።   ከወሰዱት ምግብ  አንዳች ሳይቀምሱ  
በምሳ ዕቃ ቋጥረው ከአዳራሹ ለመውጣት ተዘጋጅተዋል።  እኔ 
የመጡበትን በወጉ አለማድረሳቸው  አስገርሞኛል።   ስለምን 
እንዲህ ሆነ? ጥያቄው  በአእምሮዬ ተመላለሰ።  አይቼ  ዝም 
ማለት  አልቻልኩም።  የውስጤን ሀሳብ  ፈጥኜ አወጣሁት።   
አዛውንቱን     ለምን? ስል  ጠየኳቸው። 

ከለሜቻ ጋር   ዓመታትን  በትዳር   የዘለቁት  ባለቤታቸው   
ከአልጋ   መዋል ከያዙ ቆይቷል።   በሽታቸው  የከፋ  ነውና  
መላ አካላቸው አይታዘዝም።    በሽተኛ ሚስታቸውን  
ከማስታመም   ባለፈ  የቤቱን ስራ  የሚከውኑት  ሽማግሌው   
ናቸው።  ብዙ ጊዜ  ከቤት የሚላስ  የሚቀመስ ሲጠፋ ጥንዶቹ  
የዘመድ ጎረቤቱን   እጅ  ሊያዩ   ግድ ይላል።  

የሚገኘውን  አብስሎ ለመብላት  ማገዶ አልያም  
ኤሌክትሪክ  ሊኖር   ግድ ይላል።  ይህን  ለመሙላት አቅሙ  
የሌላቸው  ለሜቻ  በእጃቸው  ከሚገባው የጡረታ ገንዘብ  
ግማሽ   ያህሉን  ኩንታል   ከሰል  ለመግዛት  ያውሉታል።  
በከሰሉ  ፍም  የሚያገኝዋትን   እያበሰሉና፤ ለቀዝቃዛው 
ቤታቸው ሙቀት እየቸሩ ባለቤታቸውን   ያጎርሳሉ፣  
ይደግፋሉ።  ለሜቻ በዘመነ ኮረና ሕይወት  ለእሳቸውና 
ለሚስታቸው ፈታኝ   እንደሆነ  አልፏል።   ደግነቱ  
በቀበሌ  በኩል ይሰጣቸው በነበረ  እርዳታ  ያን  ክፉ  ጊዜ  
ተሻግረውታል። 

ባለቤታቸው  በህመም አልጋ ይዘው ቤት ከዋሉ ወዲህ 
የለሜቻ የዓመታት ግዴታ እሳቸውን  መንከባከብና  የቤቱን  
ስራ መሸፈን ሆኗል።  አሁን ባሉበት ዕድሜ ጎንበስ  ቀና  ማለቱ  
ይከብዳል።  ታማሚ  ባለቤታቸውን ማንሳት ማስተኛቱ 
ይፈትናል።  የፍላጎታቸውን መሙላትና  ማጽናናቱም ቀላል 
አይደለም።  በተለይ  ቤት የዋለን፣ በህመም የተሸነፈን ሰው 
እንደባህሪይው  ማሳደር  ትዕግስት ይፈትናል። 

አመታትን በትዳር  ከእሳቸው የዘለቁት  ሚስት  ከለሜቻ  
ሌላ ‹‹አለሁ››  ባይ  አጋር  የላቸውም።  ገበና  ሸፋኛቸው፣ 
አልባሽ፣ አጉራሻቸው አዛውንቱ የልጅነት  ባላቸው  ብቻ   
ናቸው። 

ከለሜቻ ጋር ንግሬን  እንደቋጨሁ የምሳ ዕቃዋ  ሚስጥር 
ተገለጠልኝ።  አንዳች ሳይቀመስላት   የተቋጠረችው   
የውስጧን  በረከት ለባለቤታቸው ለማካፈል  ነው።  
ለሜቻ  በምገባ  ማዕከሉ  የመጠቀም  ዕድል ካገኙ  ወዲህ 
የሚሰጣቸውን  ምግብ  እንደቋጠሩ   ከቤት  ይወስዳሉ። 

በቤታቸው የእሳቸውን እጅ የምትናፍቅ ነፍስ 
ትጠብቃቸዋለች።  ምግቡን አቅርበው ለታማሚ 
ባለቤታቸው ያጎርሳሉ።  ለእሳቸውም ይቀምሳሉ።  ይህ 
ዕውነት የአዛውንቶቹ  ባልና ሚስት የዘወትር  ልምድ ነው።  
ጥንዶቹ ልክ እንደጥንቱ ዛሬም  ተደጋገፈው ይኖራሉ።  ‹‹አንተ 
ትብስ አንቺ›› ይባባላሉ። 

ለሜቻ ዛሬም  የጋብቻ ቃል ኪዳናቸውን አልረሱም።  
የልጅነት ሚስታቸውን አልጣሉም።  ችግርና  ድህነት ከበሽታ 
ተዳምሮ  ቢፈትናቸውም  አሁንም ከውድ ባለቤታቸው ጎን 
ሆነው አለሁሽ እያሉ ነው። 

አቶ ለሜቻ  በሬቻ



በብርሃንና ሰላም ማተሚያ ድርጅት ታተመ

ይህ ቦታ 
ለማስታወቂያ ክፍት ነው!ስፖርት

አዲስ ዘመን

ቅ
ዳ

ሜ

ከኢትዮጵያ ሕዝብ ዕንባ ጠባቂ ተቋም 
ጋር በመተባበር በየሣምንቱ የሚታተም

በተቋሙ የተለዩ አበይት ችግሮች እና የተሰጡ የመፍትሔ ሐሳቦች
ዳንኤል ዘነበ

የኢትዮጵያ ሕዝብ ዕንባ ጠባቂ ተቋም ተሻሽሎ 
በፀደቀው አዋጅ ቁጥር 1142/2011 ከተሰጡት ሥልጣንና 
ተግባራት መካከል አስፈጻሚ አካላት የዜጎችን ሕገ-
መንግሥታዊ መብቶች እንዲያከብሩ ማስቻል፣ 
የአስተዳደር በደል መንስኤዎችንና መፍትሔዎቻቸውን 
የሚያስቀምጡ ጥናቶች እና የመንግሥት ተቋማት 
ለዜጎች የሚሰጧቸው አገልግሎቶች፣ የሚሰጡ 
ውሳኔዎች ከአስተዳደር በደል የጸዱ መሆናቸውን 
ለማረጋገጥ የቁጥጥር ሥራዎችን ማከናወን ይገኝበታል። 
በተጨማሪም  በመንግስት የሚወጡ የህግ ማዕቀፎች 
ከህገ መንግስታዊው የዜጎች መብቶችና ጥቅሞች 
ጋር የማይቃረኑ መሆናቸውን የማረጋገጥ፣ ልዩ 
ትኩረት የሚሹ የህብረተሰብ ክፍሎችም ፍትሓዊ 
ተጠቃሚነታቸውንና ተሳትፎአቸውን ከማረጋገጥ 
ባሻገር አስተዳደራዊ ጥፋት እንዳይፈጸም የመከላከል፤ 
ተፈጽሞ ሲገኝም የመፍትሄ ሃሳብ ይሰጣል። ሌላው   
ዜጎች ስለ መብቶቻቸው ያላቸውን ግንዛቤ የሚያሳድጉ 
ስራዎችን በመስራት መልካም የመንግሥት አስተዳደር 
እንዲጎለብት ማድረግ ለተቋሙ የተሰጡ ስልጣንና 
ተግባራት ናቸው።  ከዚህ በተጓዳኝ  የመገናኛ ብዙሃንና 
የመረጃ ነጻነት አዋጅ ቁጥር 590/2000 በክፍል ሶስት 
ላይ የተቀመጠ የመረጃ ነፃነት ሕግ በሁሉም የመንግስት 
ተቋማት ውስጥ የማስተግበር ኃላፊነት ተሰጥቶት እየሰራ 
ይገኛል።

ተቋሙ በሁለቱም አዋጆች የተሠጡትን ተግባርና 
ኃላፊነቶች በአግባቡ ለመወጣት በርካታ ተግባራትን 
እያከናወነ ቢሆንም ወቅቱ ከሚጠይቀው ፍጥነትና 
እየደገ የመጣውን የሕብረተሰብ ፍላጎትን ለማረጋገጥ 
በመንግስት ተቋማት ከዜጎች ለሚነሱ የመልካም 

አስተዳደር ችግሮች ፈጣን፣ ውጤታማና ቀልጣፋ ምላሽ 
ለመስጠት የተጠያቂነት፣ የግልፅነት፣ ፍትኃዊነትና 
የህግ የበላይነት መርሆዎችን ተከትሎ እንዲሰጥ በርካታ 
ስራዎችን ለመፈጸም በዕቅዱ ይዟል። ይህ  ቢሆንም እንደ 
አገር በተፈጠረው የኮሮና ወረርሽኝ እንዲሁም በአንዳንድ 
ክልሎች ባለው የጸጥታ ችግር ምክንያት ተግባራቱን 
በሚፈለገው ልክ ማከናወን አልቻልንም።  በመሆኑም 
ተቋሙ ያዘጋጀውን የ10 ዓመታት መሪ እቅድ መነሻ 

በማድረግ የተቋሙ  የመጀመሪያውን አምስት ዓመታት 
ስትራቴጂክ ዕቅድ ያዘጋጀ ሲሆን ከዚሁ ከስትራቴጂክ 
ዕቅዱ ላይ የ2014 በጀት ዓመት ዓመታዊ ዕቅድም 
በማዘጋጀት ከሀምሌ 1 ቀን 2013 እስከ ሰኔ 30 ቀን 2014 
ዓ.ም ድረስ በተቋሙ ባለፉት አስራ ሁለት ወራት በርካታ 
ተግባራት አከናውኗል። የኢትዮጵያ ህዝብ እንባ ጠባቂ 
ተቋም  በበጀት ዓመቱ  የተሰጠው ሥልጣንና ኃላፊነት 
መሰረት በማድረግ የተከናወኑትን ተግባራት እና የተገኙ 
ውጤቶችን በመገምገም ዓመታዊ የዕቅድ አፈጻጸም 
ሪፖርት አዘጋጅቷል። በተጨማሪም በ2014 በጀት 
ዓመት ዕቅድ አፈፃፀሙ ችግሮችን በአበይትነት ለይቶ 
ከእነ መፍትሔ ሐሳቦቻቸውን በቅርቡ ለምክር ቤት 
አቅርቧል። እኛም በዛሬው እትማችን ተቋሙ  ለምክር 
ቤቱ  ካቀረባቸው ጉዳዮች መካከል ዋና ዋናዎቹን 
የምንመለከት ይሆናል።

 በ2014 ዓ.ም በጀት ዓመት የኢትዮጵያ  ህዝብ እንባ 
ጠባቂ ተቋም በእቅዱ በዋናነት ለማከናወን የያዛቸውን 
ግቦቹ መሠረት በማድረግ ሰፊ ሥራ መስራት ችሏል። 
ተቋሙ በአዋጅ የተሰጠው ስልጣንና ኃላፊነት ማዕከል 
በማድረግ በአስተዳደር በደል መከላከል፣ በሴቶች፣ 
ህጻናት፣ አረጋዊያንና አካል ጉዳተኞችን በሚመለከቱ 
ጉዳዮች ዙሪያ የቁጥጥርና ጥናት ስራዎች አከናውኗል። 
ተቋሙ በበጀት ዓመቱ ባካሄደው የቁጥጥርና ጥናት 
ስራዎች እንዲሁም በምርመራ ስራዎቹ እንዳረጋገጠው 
በአብዛኛው የአገሪቱ ክፍሎች የሚገኙ የመንግስት 
አገልግሎት ሰጪ ተቋማት ህብረተሰቡ በሚፈለገው ልክ 
አገልግሎት ያለመስጠት ችግር መኖሩን አረጋግጧል። 
በተጨማሪም  አገልግሎቶች ያለ እጅ መንሻ የማይፈጸሙ 
አግልግሎቶች እጅግ በጣም በርካታ እንደሆኑ ለማወቅ 
ተችሏል። ከዚህ ጎን ለጎን አስፈጻሚ አካላት በግልጸኝነት 
እና በተጠያቂነት መርህ ያለመስራት ችግሮች ጎልተው 

ታይተዋል። በአንዳንድ አካባቢዎች በተለይም በኦሮሚያ 
ብሄራዊ ክልላዊ መንግስት የህግ የበላይነት ችግሮች 
በመኖራቸው ዜጎች በማንነታቸው የሚፈናቀሉበት 
ብሎም ሀብት ንብረታቸው ያለአግባብ የሚወረስበት 
ሁኔታ እንደነበረ የማይታበል ሐቅ እንደነበር በተደረገው 
የቁጥጥርና ምርመራ ስራዎች በግልጽ ተመላክተዋል።

ከከተሞች መስፋፋትም ጋር ተያይዞ ለሚፈናቀሉ 
አርሶ አደሮች ያለበቂ የካሳ ክፍያ እንዲሁም ምትክ 
ቦታ ሳይሰጡ ማንሳትም ከችግሮቹ መካከል አንዱ 
ነው። ከዚሁ ጋር ተያይዞ ከተሞች በልማት ምክንያት 
ለሚነሱ ዜጎች በቂ የመኖሪያ ቤት መስሪያ ቦታ 
ካለማቅረባቸው ጋር ተያይዞ ከፍተኛ የመሬት ወረራ እና 
ህገ-ወጥ ግንባታዎች በስፋት የተስተዋሉ ነበሩ። ይህ 
አይነቱ   ችግር በሁሉም ክልሎች የሚስተዋል ቢሆንም 
በአማራ ብሔራዊ ክልላዊ መንግስት በሰፋ የታየ 
መሆኑን ለማረጋገጥ ተችሏል። በተጨማሪም በ2014 
በጀት ዓመት ከመረጃ ነጻነት አዋጅ ትግበራ አንጻር 
የመንግስት አስፈጻሚ አካላት በተለይ ለመገናኛ ብዙሃን 
መረጃዎችን ያለመስጠት ችግርም እነደነበረ መረዳት 
የተቻለበት ጊዜ ነበር። ተቋሙ በጀት ዓመቱ በቁጥጥር፣ 
በጥናትና ምርመራ ስራዎቹ የለያቸውን ችግሮች መሠረት 
በማድረግ የመፍትሔ ሐሳቦችን ለተከበረው ምክር ቤት 
በወቅቱ ባቀረበው ሪፖርት ላይ በግልጽ አመላክቷል። 
የመንግስት አስፈጻሚ አካላት ሪፖርታቸውን 
በሚያቀርቡበት ወቅት የተቋማቸውን የተጠያቂነት፣ 
የግልጸኝነት፣ የህግ የበላይነት፣ የመረጃ ነጻነት መብት 
ትግበራ እንዲሁም ተቋማቸው ለአገልግሎት ፈላጊዎች 
የሚሰጣቸው አገልግሎቶች ፍትሀዊነት እና ተገቢነት 
ዙሪያ ትኩረት ሊያደርጉ ይገባል የሚሉት ጉዳዮች 
ካቀረባቸው የመፍትሔ ሀሳቦች መካከል ተጠቃሾች 
ናቸው፡ ፡

በአብዛኛው የአገሪቱ ክፍሎች የሚገኙ 
የመንግስት አገልግሎት ሰጪ ተቋማት 

ህብረተሰቡ በሚፈልገው ልክ አገልግሎት 
ያለመስጠት ችግር መኖሩን አረጋግጧል። 

በተጨማሪም  አገልግሎቶች ያለ እጅ መንሻ 
የማይፈጸሙ አግልግሎቶች እጅግ በጣም 

በርካታ እንደሆኑ ለማወቅ ተችሏል። ከዚህ 
ጎን ለጎን አስፈጻሚ አካላት በግልጸኝነት እና 

በተጠያቂነት መርህ ያለመስራት ችግሮች 
ጎልተው ታይተዋል

በቶሮንቶ ማራቶን ለድል የሚጠበቁት ሁለት ኢትዮጵያውያን አትሌቶች
ቦጋለ አበበ

በካናዳ በሚካሄዱ የማራቶን ውድድሮች የሴቶች 
የምንጊዜም ፈጣኑ ሰአት በኬንያዊቷ አትሌት ማዳልይን 
ማሳይ 2:22:16 የሆነው ሰአት ቶሮንቶ ላይ የተመዘገበው 
ከሶስት ዓመት በፊት ነበር። ከዚያ በኋላ የቶሮንቶ ማራቶን 
በኮቪድ 19 ስጋት ሳይካሄድ ቆይቶ ከሳምንት በኋላ 
ሊካሄድ ቀጠሮ ተይዞለታል። 

የውድድሩ አዘጋጆችም  በመጨረሻው ውድድር 
የቦታውንና በካናዳ ምድር ፈጣን የሆነውን ሰአት 
ያስመዘገበችውን ኬንያዊቷን አትሌት ማሳይን እንዲሁም 
ከእሷ በፊት ክብረወሰኑን ይዛ በአንድ ሰከንድ ክብረወሰን 
የተሰበረባት ኢትዮጵያዊቷ ገለቴ ቡርቃን ሃያ አምስት ሺ 
ዶላር በሚያስገኘው ውድድር ለማፋለም ዝግጅታቸውን 
ጨርሰዋል። 

የ2019 የፓሪስ ማራቶን አሸናፊዋ ገለቴ ከኮቪድ 
ወረርሽኝ በፊት በቺካጎ ማራቶን ሶስተኛ ሆና ማጠናቀቅ 
የቻለች አትሌት ነች። በመካከለኛ ርቀት ውድድሮች 
ስኬታማ ጊዜን አሳልፋ ወደ ማራቶን ፊቷን ያዞረችው 
የሰላሳ ስድስት አመቷ ገለቴ በ2018 የዱባይ ማራቶን 
2:20:45 የሆነ የራሷ ፈጣን ሰአት አላት። ከዚህ ውድድሯ 
በኋላም ከፓስፖርት ጋር በተያያዘ ችግር በወቅቱ በኦታዋ 
ማራቶን ሳትሳተፍ ቀርታለች። ገለቴ ምናልባትም በዚህ 
ውድድር ተሳትፋ ቢሆን ኖሮ በአንድ ሰከንድ የተሻሻለው 
የካናዳ ክብረወሰኗ በእሷ ሊሰበር ይችል ነበር። ይህም 
የሶስት ኦሊምፒኮች ተሳታፊ የነበረችው ገለቴን ቁጭት 
ውስጥ ከቷታል። ይህን ቁጭቷን ከሶስት ዓመት በኋላ 
ክብረወሰኗን አስመልሳ ለመወጣት የዘንድሮው  ውድድር 

መልካም አጋጣሚ እንደሆነላት አዘጋጆቹ ያላቸውን 
እምነት ገልጸዋል። 

“ከአትሌቲክስ ውጪ ሌላ ስራ የለኝም፣ ሁሌም 
ልምምዴ ላይ ትኩረት አደርጋለሁ፣ ለኦታዋ ማራቶን ትልቅ 
ዝግጅት አድርጌ ሳልሳተፍ በመቅረቴ ትንሽ ተናድጄ ነበር፣ 
ለማራቶን የሚደረግ ዝግጅት እንደ መም ውድድሮች 
ቀላል አይደለም፣ ያም ሆኖ በህይወት ውስጥ የሚፈጠሩ 

አንዳንድ ችግሮች መረሳት አለባቸው፣ እኔም ያለፈውን 
ረስቼ አሁን ሙሉ ትኩረቴን በዘንድሮው ውድድር ላይ 
አድርጌያለሁ” በማለት ገለቴ አስተያየቷን ሰጥታለች።

የገለቴን ክብረወሰን በአንድ ሰከንድ ያሻሻለችው 
ማሳይም የ2019ን የቶሮንቶ ማራቶን ካሸነፈች በኋላ ወደ 
ካናዳ ምድር ተመልሳ ውድድር ስታደርግ የዘንድሮው 
የመጀመሪያዋ ይሆናል። ክብረወሰን ካሻሻለችበት 

ውድድር ወዲህም በወሊድ ምክንያት ከውድድር ርቃ 
ቆይታለች። 

ሁለቱ የምስራቅ አፍሪካ ኮከብ አትሌቶች በየራሳቸው 
ምክንያት ለዓመታት ከውድድር ቢርቁም በዘንድሮው 
የቶሮንቶ ማራቶን አሸናፊነትና ለአዲስ ክብረወሰን 
መታጨታቸው አልቀረም። ለዚህም ሁለቱም አትሌቶች 
ቀደም ሲል በውድድሩ ክብረወሰን ማሻሻላቸው አንዱ 
ምክንያት ሆኗል። 

ገለቴና ማሳይ በቶሮንቶ ማራቶን ካላቸው ልምድና 
ካሻሻሉት ክብረወሰን አኳያ በዘንድሮው  ውድድር 
ያሸንፋሉ ተብሎ ቢታሰብም ከእነሱ የተሻለ በርቀቱ ፈጣን 
ሰዓት ያስመዘገቡ ሌሎች የምስራቅ አፍሪካ አትሌቶች 
እንደሚፈትኗቸው ይጠበቃል። በተለይም በርቀቱ 2:21:32 
የሆነ ሰዓት ያላት ኢትዮጵያዊቷ አትሌት በዳቱ ሂርጳ ትልቅ 
አቅም ያላት ተፎካካሪ እንደምትሆን ይጠበቃል። 

የሃያ ሶስት አመቷ በዳቱ በ2020 ዱባይ ማራቶን 
ሶስተኛ ሆና ስታጠናቅቅ 2:21:55 የሆነ ሰአት ማስመዝገብ 
የቻለች ጠንካራ አትሌት ስትሆን በርቀቱ የግሏን ፈጣን 
ሰአት 2:21:32 ያስመዘገበችው በ2018 ፍራንክፈርት 
ማራቶን ሶስተኛ ሆና ባጠናቀቀችበት ውድድር ነበር። 
ይህች የቀድሞ የ1500 ሜትር የወጣቶች የዓለም ቻምፒዮን 
በዘንድሮው ውድድር ከተፎካካሪነት ያለፈ የአሸናፊነት 
ታሪክ ልትሰራ እንደምትችልም ተስፋ ተጥሎባታል። 
እሷም የነገውን ውድድር የግሏን ፈጣን ሰዓት እንዲሁም 
የቦታውን ክብረወሰን በማሻሻል ለማሸነፍ የሚያስችላት 
ዝግጅት ስታደርግ መቆየቷን በስፍራው ለሚገኙ መገናኛ 
ብዙሃን ተናግራለች።

 ኢትዮጵያውያኑ አትሌቶች ገለቴ ቡርቃና በዳቱ ሂርጳ በነገው የቶሮንቶ ማራቶን ለአሸናፊነት ይጠበቃሉ፣

